
ASO LULU, 27 IANUARI 2016 
 
  Na nofoia le Nofoa e le Fofoga Fetalai i le itula e 9.00 i le taeao. 
 
Tatalo. 
 
 

SAUNOAGA FAAFEILOAI A LE FOFOGA FETALAI 
 
  FOFOGA FETALAI:   E faasilasila atu ua toe amatalia nei Taualumaga a 
le Fono Aoao Faitulafono. 
  Ia afio maia ma tala mai aao le paia maualuga o le tatou Maota i lenei taeao 
fou. E maualuga le faamoemoe ua tatou toe fesilafai foi i magafetau soifua 
ma magafetau ola i le alofa ma le agalelei o le Atua, aua ana leai Ia 
semeamanu tatou te le faapenei i lenei taeao manuia. Faamalo atu le onosai i 
le tatou Maota. E i ai le agaga maualuga ua tatou taunuu mai foi i lenei aso 
lona lua o le tatou Fonotaga, e momoli atu le agaga faafetai ma le faamalo i le 
onosai ma le faapalepale i le paia maualuga o le tatou Maota nei, e mai lava i 
le aso ananafi sa tatou taumavae ai foi ma tatou malolo ma tatou tofafa i le po 
anapo, ia e le mafai lava ona tuua le alofa ma le agalelei o le Atua ua tatou 
toe penei ai. E momoli atu ai le faafetai tele i le paia ma le mamalu o le tatou 
Palemene nei i lau Afioga i le Taitai o le Malo ma lau Kapeneta, aemaise ai 
foi lea tala na atoa i le paia ma le mamalu i lau Afioga i le Taitai o le Itu Agai 
ma sui usufono mamalu uma o le tatou Palemene. 
  E faapena foi ona pa’i atu i le tapuaiga a Samoa i lenei taeao, ia malo le 
tapuai, faafetai tatalo. O so o se tafa e fia o lo o faafofoga mai ai le paia ma le 
mamalu maualuga o le tatou atunuu, e momoli atu le agaga faafetai ona o lo 
outou tapuaia pea o faiva o le Malo ma le Palemene i lenei taeao.  
  E faatalofa atu foi i le paia ma le mamalu maualuga o le tatou Maota i 
Faauluuluga o Matagaluega aemaise le aufaigaluega a le Malo ua tatou 
mafuta i lenei aso. E i ai le agaga maualuga e pei lava ona tatalo atu le Fofoga 
Fetalai i le uluai aso, ia o le tulitulimatagau lava o le tatou galuega. Faafetai 
mo le aso ananafi ua maea foi ona faaooina atu le agaga faagaeetia ona o le 
tauavagameaina ma le faasolosolo o le tatou galuega, ia toe 11 tatou sui 
usufono lea e totoe ona agai loa lea i le tatou Malo. E le umi foi le tali a le 
tatou Malo o lea ua tele ina faamalamalama i lauga a sui usufono ua uma ona 
tulai atu Minisita taitasi i mea na lagalaga i o outou finagalo. Ae manatu le 
faamoemoe, o le a faagasolo le tatou galuega i lenei taeao. 
  E tolopo le tatou Fono i le aso ananafi ua maea ona saunoa le sui usufono 
mo Siumu, ona ou manatu lea, ia tulai maia se isi sui usufono e papaaveloa le 
tatou galuega i lenei aso. Ia o le a sasau muamua le sui usufono tamaitai mai 
Salafai, se tasi o sui usufono mo Faasaleleaga Nu. 1, Afioga Hon 
Gatoloaifaana Amataga Alesana Gidlow, ia tulai maia lea ua tamua lau 
faatamasoaliiga i lenei taeao fou. 

TULAFONO TAU FAAOFI O LE FAATATAUINA O TUPE 
FAAOPOOPO (NU.1) 2015/2016 – felafolafoaiga faaauau i luga o le 

faitauga faalua – Aso 2 
 
  Afioga Hon GATOLOAIFAANA AMATAGA ALESANA GIDLOW 
(Faasaleleaga Nu.1):  Faafetai tele i lau Afioga i le Fofoga Fetalai mo se 
avanoa o lenei itumalo o Faasaleleaga Nu.1. Ou te piiama foi i le faafetai ua e 
saunia i lenei taeao e molimoli ai laau i Fogaa aua le tatou vatapuia ma lo 
tatou Atua.  
  Lau Afioga i le Fofoga Fetalai ua ese foi lagona o lenei taeao ma le tulai atu, 
ua na o ni lagona o le agaga faafetai ma le loto faafetai. E muamua lava ona 
ou faamauina le lagolagoina ma le atoatoa o fuafuaga uma pei ona faataatitia 
mai i le tatou Tala Faatatau Faaopoopo (Nu.1) o Tupe 2015/2016. E aveatu ai 
le faamalo ma le faafetai i lau Afioga i le Minisita o Tupe, lau Afioga i le 
Palemia ma le Matagaluega o Tupe mo le lufilufiina ma le faasoasoaina tatau 
o le tamaoaiga maua a Samoa aua galuega e tele o lo o manaomia e atia’e ma 
faaleleia ai le soifuaga o tatou tagatanuu. 
  E faapea foi ona faaleo le faafetai i le Afioga i le Taitaifono ma le Komiti sa 
iloiloina maeaea lenei Tala Faatatau o Tupe Faaopoopo ma aumai ai ni 
fautuaga lelei mo le mamalu o le Palemene. Lau Afioga i le Fofoga Fetalai e 
pei ona aveatu ai se faamatalaga ua na o ni lagona o le faafetai ma le faamalo 
ua tutupu a’e i lenei taeao. Aisea? Aua foi o lea ua toe o se aga ona faaiu lea o 
le Paeaiga XV o le Fonousu a Samoa i le manuia ma le filemu. E muamua ai 
ona faafetai i le Atua aua ua ou tu i aau ae ua ou le tu i peau, mai le maea ai o 
se galuega e ao ona faapea ifo le tagata o au lava o se auauna le aoga.  
  Faafetai atu i lau Afioga i le Fofoga Fetalai, e le i faigofie la tatou 
faigamalaga mai lena 5 tausaga o le a tuanai atu. E le i alo foi le valaau paia a 
le Tapaau i le lagi i nisi o sui usufono mamalu o lenei Palemene, tulouna o le 
upu e to ia te au. Sa lutaluta foi ma sousou le tai i finagalo faaalia o sui 
usufono mamalu o le Palemene, ae sa e tu lava i le foe lau Afioga i le Fofoga 
Fetalai. O le tu a le tautai matapalapala, malo fai o le faiva, malo faatoatoa, 
malo le onosai. Ou te faafetai i lau Afioga i le Palemia ua tu matietie le Sa o 
Samoa i le vasaloloa ona o lau taitaiga, faafetai le tofa mamao ma le tofa 
fetalai ua atia’e manuia ai Samoa ma ona tagatanuu. E ui ina utiuti le 
tamaoaiga, ua malie toa ua malie tau. Faafetai i le Afioga i le sui Palemia ma 
Minisita o le Kapeneta i lo outou tali manao i talosaga eseese a sui usufono 
mamalu o le Palemene e atia’e ma faaleleia ai le tulaga o le soifuaga i itumalo 
taitasi.  
  Ou te faafetai foi ma faamalo i Minisita Lagolago aua ua le gata ina faatino 
galuega e lagolagosua ai i Afioga i Minisita o le Kapeneta, a o le faatinoina 
foi o outou tiute faale-Palemene i Komiti eseese na tofia ai outou, malo fai o 
le faiva. Lau Afioga i le Fofoga Fetalai ou te matua’i faafetaia le sao taua o le 
Afioga i le Taitai o le Itu Agai ma le la itu o le tatou Maota, i tuualalo ma 
faitioga e mataalia ai pea le Malo aua le faatautaia o le Sa o Samoa, malo le 
tuualalo, malo le faitio. 
  Faafetai tele i le Faialutusi o le Fono Aoao ma le aufaigaluega, faafetai 
lagolago ma fesoasoani i sui usufono o le Maota i o latou manaoga. 

  FOFOGA FETALAI:   Se ou te ofo Palusalue i lou amanaia. 
 
  Afioga Hon Palusalue Faapo II (Taitai o le Itu Agai):  O lea e 
faalogologo mai Samoa aemaise o le taimi lenei o le Palota. 
 
  FOFOGA FETALAI:   O le faitio e le o se upu, o le finagalo lava lena o le 
sui usufono lea na aveatu o ula ma sei aua oe. 
 
  Afioga Hon Palusalue Faapo II:  Aveese na upu sui i se isi upu feoloolo 
ma manaia. 
 
  FOFOGA FETALAI:   Ia e manaia ae tuu i ai le tomumu e pei e faigofie 
lena aua e te atugalu o sei mo lau Afioga ma lena itu o le Maota. 
 
  Afioga Hon GATOLOAIFAANA AMATAGA ALESANA GIDLOW:  
Faafetai lava lau Afioga i le Fofoga Fetalai, ia ai e le lava ia sei mo le Afioga 
i le Taitai o le Itu Agai, ia o le a sui ia le faitio i le agai. E lelei lena? Ia 
faafetai, sa aveatu la’u faafetai i le Failautusi o le Fono Aoao ma le 
aufaigaluega e faafetaia ai le latou lagolagosua ma le fesoasoani i sui usufono 
o le Maota i o latou manaoga eseese. E fia faaleoina foi le faafetai tele i 
Faauluuluga o Matagaluega ma Faalapotopotoga o le Malo aemaise le loaloa 
o le aufaigaluega a le Malo, o outou lava o vae ma lima e tua i ai le Malo i 
ana faatinoga malo le galulue, malo le onosai.  
  Lau Afioga i le Fofoga Fetalai, e fia faaleo sa’u faafetai ia tatou paaga mai 
fafo mo lo latou sao taua i le atina’eina o Samoa. Ou te iloa foi e leai lava se 
faiva e a’e manuia pe a leai se tapuaiga ma e le sili foi le ta’i i le tapuai. O lea 
ou te faafetaia ai le tapuaiga a lau Afioga i Lana Afioga Mamalu, O Le Ao o 
le Malo o Samoa, lau Afioga Tui Atua Tupua Tamasese Efi ma lau Masiofo 
faapea le Sui o le Fono a Sui Tofia lau Afioga i le Tuiaana ma lau Masiofo.  
  Faafetai i le tapuaiga a lau Afioga i le Faamasino Sili le Peresetene o le 
Faamasinoga o Fanua ma Suafa ae tainane le mamalu o alii ma tamaitai 
Faamasino o Faamasinoga eseese. E le faagaloina le faafetai i le nofo tatalo a 
suli ma Feoi o le Talalelei, o a outou talosaga faifaipea ua mamao ai mala 
fou, mala e fou mai ae folau i lagima Sa o Samoa. Faafetai le tapuai mai 
Samoa a o alofaiva lau Palemene i lenei Paeaiga i le paia aua Aiga ma a latou 
Tama, Tama ma o latou Aiga, le Usoga a Pule ma Tumua, Ituau ma Alataua, 
Aiga i le Tai ma le Vaa o Fonoti.  
  Lau Afioga i le Fofoga Fetalai ona o’o mai ai lea o sau faafetai i le tapuaiga 
a lo’u itumalo o Faasaleleaga Nu.1. O le paia lava lea ia Ti’a ma 
Luamanuvae, Su’a ma Tinousi faapea le Malelega a Malietoa, lau fetalaiga i 
le Tuua le mamalu i le Falefia ma le Falesalafai, Lologapule ma le Faitoaga, 
le lave i manino ma le lave i aava ma upu ia te oe Salelologa. Le paia aua 
Su’a ma le aumaga, Tusani ma le Aiga Sa Tusani faapea foi le Taofia ma le 
Taomaopu, Saleiama ma Leitualasa ma le mamalu ia te oe Satilafaiga. 

  Le paia i le Aiga Salevalasi faapea Tofilau ma le matua ia Asomua, lau 
fetalaiga Leauanae ma le Nofo Ituaiga ia te oe Sasulu. Le paia i alo o 
Tagaloa, aitu tagata ma fofoga fetalai faapea le mamalu ia Safune ma 
Taulauniu. 
  Le paia o le Tamaitai Gatoloaifaana ma le Falefa o Atiulagi ma le Aiga Sa 
Gatoloai faapea Taito ma Leusoalii ma lo latou matua ia Tanuvasamanaia 
tainane le alo o Tamalelagi ma le Toainafo ia Tia ma Tuioti afio le gafa ia 
Sonai ma Patane, susu le Usoalii o Malietoa lau Susuga Tuilaepa. Le mamalu 
o Asomua ma le nofoa ituaiga, Tevaga ma le Faleono, Maauga ma le 
Salemuliaga, faafetai i le tapuaiga a Faletua ma Tausi, saoao ma aumaga aea 
le tapuai tatalo a faafeagaiga i fata faitaulaga e fia i totonu o le tatou itumalo. 
Le tapuaiga a le Susuga i le Tiakono Toeaina o le Matagaluega, o le mana o a 
outou talosaga na maua ai se manatu, se malosi ma se agavaa ia te i maua o lo 
o seei nei i le tatou Nofoa e auauna ai ma faatino ai galuega e pei ona outou 
filifiliina ai i maua i totonu o le tatou itumalo. 
  E faapitoaugafa se faafetai i lau Susuga i le Toeaina o le Pulega, lau Susuga 
Solomona Tuatagaloa ma le tina ia Aleli, paga lea ua tau masina la tatou 
mafutaga, ona o le finagalo o le Ekalesia, e le gafatia i sa’u upu le agaga 
faafetai i talosaga ma timaiga ua outou tuualalo mai ai a’o ou faafeagai ai ma 
tofiga i totonu o le aiga, le nuu, ekalesia ae tainane le malo. Faafetai tele ia te 
oulua matua faaleagaga, e le faigofie le motusia o se mafutaga vavalalata, e 
40 tausaga o tatou mafuta, ae ou te tatalo ia faafualoa pea e le Atua lo oulua 
soifua mo nisi galuega se tele e faaaogaina ai Ana auauna.  
  O lea lo’u itumalo, faafetai i lau pule to ma lou titi faitama lea ua ou pale ai. 
O ai ea le tagata faatauvaa ua e manatu mai ai, ma aumai ai lau faatuatuaga 
ou te auauna ai mo oe? E leai ni au auro ma ni ario ou te tauia ai la outou 
faaeaea, ae ou te talitonu e fai aso le Alii, ma Lona aumaia o avanoa e faatino 
ai o tatou manaoga. Ou te avatu ai foi malu i puega i lou itumalo, i se 
auaunaga ua faalea’ua’u i la outou silasila. Afai foi ua sala se gagana po o se 
laa foi ua le tonu ua ta’uleagaina ai lo ta Nofoa, ia fale i le Atua se vaivaiga o 
la outou auauna, e poto lava le tautai, ae sese lana atu i ama. O lea ua taatia 
fuafuaga ua vaeluaina ai lo ta itumalo, o le a fili ese ai lou tofi Salelologa, fili 
ese Iva.  
  E fia faapitoa sau faafetai i lou nuu o Salelologa, i le afio o Tia ma 
Luamanuvae Su’a le Tinousi faapea le Malelega a le Malietoa, lau Fetalaiga i 
le Tuua, mamalu i le Falefia ma le fale Salafai, ma Upu ia oe Salelologa, ona 
o la outou faaeaea ma le faatuatuaga na ou tauavea ai lo tataou itumalo i le 
Paeaiga o le 2006 i le 2011, ma le 2011 seia oo mai i le 2016. Ou te talitonu, 
o le a le avea lea tulaga fou ma o le a muta ai lo ta nofo fealofani ma le ta 
fetausiai o le tatou itumalo e pei ona sau ai i tausaga e tele ma augatupulaga o 
tausaga ua mavae, tau ia ina ia faamanuia atu le Atua i lo outou alofaiva mo 
se sui mo le Palemene. 

  Lou itumalo fou e ia Iva, ma ona atutala ia Salelavalu ma Lalomalava, ia 
sagai ia ai o le tai, aua lau faiga filifiliga mo so ta tofi mo le Palemene o 
Samoa, ua musumusuina mo le Agaga Paia lau filifiliga aua e tonu ma sao 
lea. Ia manuia tele lo tatou itumalo. 
  Lau Afioga i le Fofoga Fetalai, ne i faapea ua ou faamanuia atu i le alofaiva 
mo le sailiga malo ia Mati. Ia faamanuia mai le Atua i le Afioga i le Palemia 
ma le Kapeneta mo galuega o lo o faaauau pea aua le nofo filemu ma le 
saogalemu o Samoa. Ou te le faamanuia atu i le faiga palota aua ou te 
mautinoa tou te toe foi uma mai lava, ia faamanuia atu i le Taitai o le Itu 
Agai, ma sui usufono mamalu uma o le tatou Palemene, ae tainane le 
faafogafoga mai o Samoa ae ou ola, soifua.  
 
  FOFOGA FETALAI:  Malo, faafetai saunoa i lau Afioga i le Tamaitai 
Minisita Lagolago, lau Afioga foi i le sui usufono mamalu mo Faasaleleaga 
Nu.1, ia tatou ave ia lea i uta. E lagona le agaga faafetai ona o tuleiga amata o 
lenei taeao, ia o lo o tatou tatalo pea i le agaga o le faafetai ma le faamanu i le 
Alii. Malo, malo tautua, faafetai foi le onosai ma le faapalepale aua le 
tauavagameaina o lenei Fonotaga aemaise foi Fonotaga ua tuanai atu, ia i le 
Atua pea Lona viiga. Faafetai i le soifua auauna. 
  Ia tulai mai Tuisa, o lea ua maua ua tulai mai le sui usufono mamalu aua le 
saunoaga i le Sagaga le Falefa. Tulai mai le sui usufono mamalu.  
 
  Tofa TUISA TASI PATEA (Sagaga le Falefa):  Faafetai atu i lau Afioga i 
le Fofoga Fetalai mo le avanoa, e fono faapipii foi i se manatu i le atu o le 
taeao ua uma ona e siitia, ua e fana foi le u o le vateatea, i le vatapuia ma le 
Atua, aua e le mafai lava ona tatou faaitiitia le viiga ma le faafetai i le tatou 
Tapaau i le lagi ona o le alofa ma le agalelei ua tatou maua ai foi lenei aso 
fou. Ae faafetai mo le avanoa, taumafai atu foi lenei usugafono aua foi se 
manatu mo le Tala Faaopopo foi o le Tala o le Tupe i lenei foi vaitausaga. Ae 
ou te le’i soaina la le Loto nai le Tutolu o Sagaga Faleata ma le Gafa pe ou te 
aopuina foi le Vaiula e pei o le Tala i le aitu tagata na fai alaga i le fale 
Tuamasaga, e ao lava ona ou tapui tapu o le Aloalii ma faapoipoi lilia faa-
alofisa o tupu nai le Malae o le Vavau. Tulouna Lepea ma Vaitagutu, o le 
Malae ma Maota e fia e afifio ai Aiga ma Tapaau, Afio ai le Tupufia ma le 
Tamafale, ae alaalatai ai lo outou Toafa, le mamalu Nofo i Pule ma le Faiga, 
ae a le Tauaitu ma le Saofaiga Atua. O lea ua maota tauave ai nei Tiafau o le 
Malae ma Maota o Samoa, o le Malae o le Faautugatagi, e lipoi i ai upufai o 
malo, aua se manuia o Samoa mo a taeao.  
  Lau Afioga i le Fofoga Fetalai, ua pau la le Maota nei, o upu i le Vagatai fai 
mai ua taoto a tai o maene, aua ua ala le mafualii ma ua to foi le fale o tautai. 
A o upu i le Vagauta fai mai, o lele ua lofia le atatia e alii seu ma ua matalupe 
ai le seuga, e pei o lenei aso, ua faafeagai sega ula.  

  Afio lau Afioga i le Fofoga Fetalai, lau Afioga i le Palemia le Taitai o le 
Malo, ma lau aiga Kapeneta, Afioga i Minisita. Ua paia foi lena talaga atoa le 
afio mai o lau Afioga i le Taitai o le Itu Agai, ma le mamalu o lena Itu, le 
mamalu o sui usufono uma, o itumalo uma taitasi o Samoa. O lea foi ua tatou 
faatasi ai ma faauluuluga o Matagaluega taitasi, lau Afioga i le Aao Tusitusi 
o le Fono Aoao ma le Matagaluega, aemaise ai latou o latou faia le faiva o le 
tautuaina o lo tatou Malo, e faatalofa atu. E le mafai foi ona faagaloina le 
tapuai faafofoga mai a le Afioga i le Ao Mamalu o le Malo, lau Afioga i le 
Tuiatua Tupua Tamasese Efi ma lau Masiofo, lau Afioga i le Sui Ao i le Sui 
Tofia lau Afioga i le Tamaaiga le Tuiaana ma lau Masiofo, ae a le faafofoga 
tapuai mai i lau Afioga i le Faamasino Sili ma le vasega i Alii ma Tamaitai 
Faamasino, ma le vasega o le Faamasinoga. O le Tafatolu o lau Faigamalo, le 
Palemene, le Kapeneta ma le Faamasinoga. E le mafai ona faagaloina le tui 
mai o le mulipapaga, le ula mai o le muli la ma po le fala i maota ma laoa o 
so o se Samoa o lo o faalogologo mai i lenei itula o le taeao. E le gata i totonu 
o Samoa, a o le lalolagi atoa, aua e tutusa pau lava latou aia, o lo o togi foi le 
maa i le atinaeina o le atunuu lenei.  
  Ou te faatalofa atu, o paia ia aua Aiga ma Tama, Aiga o Papa, Aiga o Nofo 
ma Aiga o Tupu, Aiga o E’e, Aiga o Tafaifa ma Aiga o Tafaitolo ae a le 
Usoga a Pule ma Tumua, Ituau ma Alataua, Aiga i le Tai ma le Vaa o Fonoti, 
o Tootoouli, o Tootoosinasina, o Tootooau o le atunuu o lo o faia le fatu aiga 
o le tautuaina o aiga ma Tapaau, nuu ma alaalafaga taitasi a o lo o fesoasoani 
i pulega lelei i totonu o nuu ma alaalafaga, aua le malupuipuia o Samoa ma se 
manuia ma le filemu o ona tagatanuu mo a taeao, ou te faatalofa atu. E le 
mafai foi ona faagaloina Afia i si ona Vao, le Aiga Sa Levi, i so o se 
fatafaitaulaga, so o se ituaiga ekalesia, aua e le faailoga lanu lo tatou faavae. 
Aiga Sa Levi, Auauna a le Atua, o Auauna paia a le Atua o lo o 
faapunapaulia ma faafalelemalu i so o se alaalafaga i nuu taitasi, o lo o latou 
faia le fatuaiga ma le faiva o le tatalo e nonomanu mo Samoa, aua e i ai le 
talitonuga, o la outou tatalo e manuia ai le atunuu lenei, faamalo le fai o le 
faiva. E le mafai foi ona faagaloina le tapuaiga o le Motu i Sasae, Sua ma le 
Vaifanua, Fofo ma Aitulagi, Saole ma Saleaaumua ma le Launiu na Saelua, 
Tama a le Manuatele ma le Tootoo o le Faleula, Faatuiolemotu ma le Laau na 
Amotasi, ia o paia na Samoa mai ia i Saua seia paia Agalega, ou te faatulou 
atu. Ia ou te talitonu lau Afioga i le Fofoga Fetalai, o le aso lenei, e le tele sa 
matou faamatalaga i le Tala Faaopopo o le Tupe, ona o le matou Matagaluega 
e ona le Tala o le Tupe e pei ona saunoa i ai le Afioga i le Taitai o le atunuu. 
Ae tauia ina ou faapea atu, ua lagolagoina e lenei usugafono le Tala o le Tupe 
Faaopopo, i lenei foi tausaga, ae avatu ai ma le matou faafetai tele, faamalo 
faafetai i lau Afioga i le Fofoga Fetalai mo le faatautaia o a tatou fonotaga, ou 
te talitonu le tele o taimi e siisii le tai, ia e tele foi ni faafitauli tulai mai, ae sa 
mau a le toovae.  

  Faafetai i le faatoatoa i lau Afioga i le Fofoga Fetalai, faafetai faapitoa lava i 
le Afioga i le Taitai o le atunuu, lau Afioga i le Palemia, faamalo le 
faatamatane, faamalo le onosai, sa e topule faasoa lima lelei ua tofusia ai 
Samoa i lau tofa na sama i le Atua, lea sa oulua toalua, lea na e faalagolago i 
ai, ma ua e malo ai lava oe. E te le alo foi i mea lelei aua le manuia o le 
atunuu lenei, faamalo faafetai, aiga Minisita o le Kapeneta, faamalo faafetai. 
E le faigofie lo outou faiva alofilima, aua le lagolagosua i le Afioga i le 
Palemia. O le maopoopoga o le atunuu lenei a maopoopo outou e maopopo 
foi tatou, manuia le atunuu atoa. E faafetai atu foi i lau Afioga i le Taitai o le 
Itu Agai, Sui Taitai ma lena vaega Faaupufai, i outou tiute aua foi foi le 
timaiga o lo tatou Malo. O sui usufono mamalu uma i totonu o le Maota, 
faamalo le fai o le faiva. O matou Komiti taitasi, ma sui o Komiti taitasi, 
faamalo faafetai fai o le faiva, aua lou valaauina, e le faigofie le tatou 
galuega, ae ua iu ma le manuia lenei foi tausaga, ua maea lelei a tatou 
Tulafono, faafetai faamalo mo galuega e fai mo le atunuu lenei. 
  Lau Afioga i le Fofoga Fetalai ona ou oo lava lea isi ou itumalo, masalo e le 
umi foi, o le agaga nei e pei ona avatu, o le viiga ma le faafetai, e muamua le 
viiga ma le faafetai i le Atua, ona o Lona alofa ma Lona agalelei isi ou 
itumalo. 
  Faafetai Sagaga le Falefa, faafetai i la outou tapuaiga, o la outou tapuaiga 
mau i le tui mai o le mulipapaga, o lea ua toe nei o se aga ona faaiu lea o 
lenei Paeaiga. O lele ua tala matasoa le laaloa le.....ua tuvale lupe i le afiafi, 
aua ua lata le taulaumea. Ua fou foi i fanua le tiuga sa i tafa mamao, aua ua 
goto fanu a alalo , a o tapasa tuaiu o Tuasivi o le atugaluga. O lele ua vavae le 
amotai, ua tali foi le amouta, ae sa fougata foi Moamoa i le feagai ai ma le 
faalalagamaea o le itumalo ma le atunuu nei. 
  Susu Lu i Faleula tulouna Fogaa ma maota e fia e susu ai le Toetaufanua a 
le Malietoa, e susu ai Alo o le Malietoa, e susu ai Maopu o le Tuiaana, e 
alaalatai ai lau fetalaiga Laupa, e, ae a le Faletolu ma Tapunuu, faamalo 
faafetai i la outou tapuaiga, faafetai faaeaea i la outou sui usufono. O si o 
matou nuu i Aele, Tui Aele ma aiga Laavasa, o Nuu, o Tafaigata, o Aleisa 
Ssifo ma Aleisa i Sasae, ta fia ola e i le tele o lo ta itumalo ua i ai nei. Ou te 
ofo i le Palemia ma le Malo pe a le vaeluaina i ni tausaga o lumanai, faamalo 
faafetai fai o le faiva, faamalo i lo outou agalelei ma le tali manao i le tatou 
feiloaiga, faamalo faafetai o la outou faaaloalo ua maualuga. 
  Ona ou oo atu lea i Saleimoa si ou nuu pele, e amata atu i le Falelua Levi ma 
Alamutu, susu Alo o le Malietoa, Sapau ma Leiataatimu, tulouna Fuafua ma 
le Fagava. Le paia i le aiga Sa Tilialo, ae a le pola puipui o le Faletolu ma le 
Gautaala. Tulouna Pulesoa e afifio ai le aiga Sa Pula o le Tautoefanua o le 
Malietoa, o Usoalii ma le nofo i le Maopu, ae tu ma tee ai le tootoo o Luatua  
ma le Gautaala ma le Faletolu. 

  Tulouna Leavai e afio ai oe le Faasaosao o le aiga Sa Tilialo ma lo outou 
Aiga, e alaalatai ai le Gautaala ma le Faletolu. Tulouna Niuvai o Mataale lo 
oulua Falelua, Tufulele ma Utualii, Tulafalefia a le Malietoa, Toetaufanua a 
le Malietoa ma le latou Tama ia Matiu o le Aloalii, o ou uso taufeagai ae pola 
puipui le fetalaiga a le Gautaala ma Siuolefanua. O paia na o si o ta nuu mai 
Paepaemagigi seia paia Satomai, ou te avatu le faamalo. 
  Faamalo faafetai i lo outou manatu mai i lo outou sui usufono i tausaga ua 
alu, o lea foi ua api le uli ua tatou taunuu i le faaiuga foi o lenei Paeaiga, 
faafetai i lo outou agalelei, faafetai i lo outou fai atalii. O ai ea na manatu e 
tou te manatu mai ia te au i lea tulaga ua outou sii ai foi au ma tuu au i luga o 
le mauga, ma faatietie au i le maasalafa. O ai le tagata ua outou manatu mai 
ai, o le tagata faatauvaa, o le tagata e le taualoa, ae ua outou faaaloalo mai i 
ai. Ona faapea lea o sau faamatalaga, faafetai, faafetai i lo outou agalelei ma 
lo outou fai atalii. 
  Le paia i Aiga e tolu, le Tititunoa i Lotosoa o le Malae o le Toaiga o Tunoa, 
e lipoi ai upu o le tatou fale-Saleimoa, e afifio ai Patea, Futialo ma le la tama, 
le afioga i le Maoputasi ia Nonumalo. Le fetalaiga Luatua le Gautaala ma le 
Faletolu, ua faamalo faafetai. 
  Lou itumalo atoa e amata mai i faauluuluga o nuu ma alaalafaga i pulega 
lelei i alii ma faipule, aiga ma tapaau, faletua ma tausi, saoao ma tamaitai, o 
le malosi o le nuu, o le faatuatuaga foi lea o tatou mo a taeao, faamalo, 
faamalo, faafetai fai o le faiva, e oo lava i a tatou fanauiti, faamalo faafetai. 
  Ou te faamalulu ma avatu malu i puega, o le a sa outou tagatagai mai i le 
taumafai atu a la outou sui usufono, ona ua pau o le mea ua oo i ai le mafai. E 
faatulaga ma fuafua uma a tatou galuega fai, i le polo faasoa a lo tatou Malo. 
E ui lava ina outou tagatagai ma faafofoga mai, le toatele o itumalo o lo o 
manaomia a latou galuega fai. 
  Ua uma ona toai taunuu le tele o tatou talosaga i le tele o galuega o lo o fia 
faatino i totonu o lo tatou itumalo, se i talia ia lupe o mau, ma lupe o...... aua 
le agalelei o le Silisiliese pe a tatou talo soifua i lena tausaga ma lena foi 
Paeaiga fou. Ou te talitonu e agalelei mai lava le Atua ia tatou ma a tatou 
galuega mo le lumanai. 
  Ona faapea lea o sa matou faamatalaga, ia e le toe gafataulimaina pe 
poapoavai o avea i se upu po o se gagana la outou faaaloalo, ae ia alofagia e 
le Atua, ia maua le tofa poto, le tofa loloto, le tofa mamao aua lau filifiliga 
mo lenei foi Paeaiga fou ua tatou sauni atu i ai. Ia maua le faautautaga tusao, 
le faatuatuaga e alofa ma le faamaoni ma fai mea tonu, ina ne i tuvale lo tatou 
tofi mo a taeao, aua se manuia o alo ma fanau o tupulaga lalovaoa o si o tatou 
itumalo, o le lumanai. 
  Ia alofagia e le Atua faamanuia si ou itumalo o Sagaga le Falefa, faamanuia 
le Maota nei, ae ola le leo o lo outou sui usufono. Soifua. 

  FOFOGA FETALAI:  Malo faafetai saunoa i le sui usufono mamalu. Ia ua 
logomalie ma se tai ligoligo le Maota i  lenei taeao, ua ou toe faalogoina lau 
lauga faataupou mai le amataga. E le o le amataga a o le taunuuga, malo 
Tuisa, ia tumau pea le agaga faatuatua i lau Afioga pei ona tatou auai pea i a 
tatou fono tatalo, ioe, o le agaga faaiuina lena i le maitau atu a le Nofoa, malo 
faafetai saunoa. O lea foi ua oo lau saunoaga i lo tatou itumalo, ia viia le Alii 
i mea ua Na faia. 
  Ia ou te maitau o lea ua sauni mai le sui usufono mo Faasaleleaga Nu.4, tulai 
mai lau Afioga i le sui usufono. 
 
  Afioga PESETA VAIFOU TEVAGA (Faasaleleaga Nu.4):  E muamua 
ona ou faafetai mo lenei avanoa ma lenei laolao ua maua mai i lau Afioga i le 
Fofoga Fetalai, ua maua ai se avanoa o lenei itumalo o Faasaleleaga Nu. 4 e 
molimoli atu ai sona sao i le taunuuga o le siui o lenei lima tausaga, o le mea 
lea e momoli atu ai le faafetai a lou itumalo i lau Afioga i le Fofoga Fetalai, e 
tusa ai foi ma le faatautaiga o le Fono mamalu o le Palemene, o lea ua iu ma 
le manumalo lenei Paeaiga. 
  E avea ia lenei avanoa ou te faafeiloai atu ai i Lana Afioga Mamalu, O Le 
Ao o le Malo ma le Masiofo, lau Afioga o le Sui o le Fono a Sui Tofia ma lau 
Masiofo. E faatalofa atu foi i lau Afioga i le Faamasino Sili ma le mamalu i le 
Vasega o Faamasinoga o Fanua ma Suafa. Ou te faatalofa atu foi ma 
faafeiloai atu i lau Afioga i le Palemia, le Sui Palemia, aiga Minisita o le 
Kapeneta, aemaise ai nai ou uso ma nai ou tuafafine o Minisita Lagolago. 
  Ona oo atu lea i le la itu o le malu, e faatalofa ma faafeiloai atu i lau Afioga 
i le Taitai o le Itu Agai, Sui Taitai ma le mamalu o lena Vaega Faaupufai, o 
Faauluuluga o Matagaluega ma Faalapotopotoga Tumaoti a lo tatou Malo. E 
faafeiloai faapitoa atu foi i lau Afioga i le Failautusi o le Fono ma lou Soatau, 
aemaise o le faafogafoga mai a lo tatou atunuu mai mauga tele seia oo i 
maugaiti, i le amataga o lenei tausaga fou, tatou viia le Alii O le matua o le 
lauga a lenei itumalo, ou te aumaia lea i se mau a Paulo i le Ekalesia i Kolose, 
(se i sue ifo lava a outou Tusi Paia i le mataupu 1 fuaiupu e 16) ina ia 
manino le matua lea o le a ou avatu. Fai mai; "o mea uma lava na faia e le 
Atua, na faia e le Atua ia, o mea oi le lagi ma mea oi le lalolagi, o mea e 
vaaia ma mea e le i vaaia, o alii sili ma faipule na faia e Ia, o mea uma lava, 
na faia lava mo ia,'' Ua ou aumaia lea mau e amata ai le lauga a lou itumalo.  
  O lea ua manatu lenei itumalo, masalo o i na mafua ai le Faavae o Samoa, o 
lea ua taua mai i i le Afioga a le Atua, alii sili, e foliga mai e faasinotonu lea i 
le Tafatolu, i Lana Afioga Mamalu, O  Le Ao o le Malo, le Faamasino Sili. A 
o lea foi e taua mai ai i i, na Ia faia foi ma faipule, o le mafuaaga lea ua ala ai 
ona tatou ulufale mai i le Maota lenei. Ae le i filifilia le Afioga i le Palemia, 
Minisita o le Kapeneta ma lau Afioga i le Fofoga Fetalai, na faia i tatou e le 
Atua, ua filifilia e avea ma faipule. E leai la se mea e tatou te popole ai, pe 
tatou te foi mai pe tatou te le toe foi mai foi, ua faia e le Atua faipule, ua faia 
lava mo Ia. 

  O le mea la lea, aua e tatou te faanoanoa, ioe, tatou loto fiafia.  
  A o lenei foi avanoa e momoli atu ai la’u faamalo ma la’u faafetai i lau 
Afioga i le Fofoga Fetalai ia faapea foi le mamalu o le Palemene ona o lenei 
5 tausaga e le o se taimi laitiiti o se taimi umi. Ae tatou momoli le faafetai i le 
Atua ua iu ma le manuia le folauga, e ui lava ina valaau le Atua i nisi o sui 
usufono mamalu o lenei Palemene, ae ou te faafetai ua valaau le itiiti a o lo o 
tatou molimauina le toatele e faaauauina le Fonotaga a le tatou Palemene i 
lenei Paeaiga. Ae ui i lea, e i ai se taimi ona aveatu lea o se sao o lenei 
itumalo e uiga i le Tala o le Tupe, ae avea ia lenei avanoa se i ou oo atu ai i 
lou itumalo pele o Faasaleleaga Nu.4. le paia e o Satuala le Aiga Faalagilagi 
o oe o le Aiga na masaesae ai le lagi. Ou te talitonu o lo o outou faia le tatalo 
ma le tatalo faifaipea i le ao ma le po, ina ia sao ma uli le folauga a la outou 
auauna i lenei 5 tausaga. O le mea lea ou te faatalofa atu ai ma ou faafeiloai 
atu ai i le tatou itumalo, le afio o oe le Falefa o le Falesuani, afio alo o 
Vaafusuaga, afio Falenaoti, susu ……o le Maopu o le Satuala, susu lau 
Susuga Su’a, alaalatai lau tofa le Matua o fetalai Malaeulu ma le mamalu o le 
aiga Sa Malaeulu. Alaalatai lau tofa i le Aigamalae Samaila faapea lau 
fetalaiga Faalavane, alalaatai oe le Tapunuu lau fetalaiga Seumanu faapea lau 
fetalaiga Nofoaluma Mulitalo faapea le mamalu ia te oe Salemuliaga. Lo’u 
Nuu e, i Asaga, faamalo fai o le faiva le afio o le paia o lo outou aiga Sa 
Matafeo, afio lau afioga Sulu faapea foi lau afioga Tafilipepe faapea foi lau 
afioga i le feagaiga Matafeo, alalaatai le Matua ia Lualuataua faapea le 
Faleupolu Salepatutele faapea foi le alaalatai i lau fetalaiga Leatuavao ma le 
mamalu ia te oe Salemuliaga.  
  Ona ou oo mai lea i lou nuu pele o Puapua, le paia e o Satuala e afio ai oe 
Peseta afio lau afioga Ugapo, afio lau afioga Taala, afio lau afioga Mamea, 
afio lau afioga Sauea, afio lau afioga Vui le mamalu tele i le nofoaituaiga le 
pule a Sailimalietoa ma le mamalu ia te oe Salemuliaga. Le tatou itumalo ae 
le i molimoli atu sa’u faafetai ma la’u faamalo, e tau lava ina ou aveatu sina 
mau laitiiti e matua ai la’u faafetai i le tatou itumalo. Fai mai ina ua saafi 
Tavita le fai salamo, lo’u agaga e, ia e faamanu atu i lou suafa paia, ou te fai 
pesega ia te oe ma ou usu se pese fou ou te ta le kitara e vivii atu ai ia te Oe. 
Le tatou Itumalo e ese le taua o le saafi a Tavita ua aumai ai i nei saafiafiga le 
mafuaaga na maua ai le igoa o le tofi o lo outou itumalo. Ae ou te faamalulu 
atu i sui usufono mamalu uma o lenei Maota, ne i afea se faamatalaga ia 
aemaise lava lele e afio le Afioga i le Minisita mo Tina ma Tamaitai e 
malamalama lelei isi vailiu lea. Fai mai a o feagai Ulumalae ma tiga, feagai 
ma le maitaga a o taputapuai le Tuiaana ma tina uma o Aana, fai mai sa 
pepese ma ta le fala pei a o le mau a Tavita lea aumai i i. Sa pepese ma aveatu 
pese malie e faaulufale ai le loto faatiga o le tina ia Ulumalae le alo o 
Lilomaiava le ava a Tuiaana Taimalelagi. Fai mai ina ua ulufia lenei pese ma 
faalogo i le malie o le taina o le fala, lea na mafua ai ona maua le igoa o le 
tofi o le itumalo lenei Peseta Tamalelagi. O le mea lea le Palemene lea e 
avanoa i nisi taimi ia fesilisili mai. 

  O le mea lea le mamalu e o le tatou itumalo ma nisi foi o umia le suafa lea 
ua ou faamatalaina atu, ina ia avea lenei Paeaiga aoga tou te maua ai se 
manatu lelei ma malamalama ai i le Suafa. 
 
  Susuga Hon Tuilaepa Fatialofa Auelua Lupesoliai Neioti Aiono Sailele 
Malielegaoi:  Lau Afioga i le Fofoga o le Fono….. 
 
  FOFOGA FETALAI:  Ia malie Peseta o lo o i ai le faamalamalamaga a le 
Afioga i le Palemia. 
 
  Susuga Hon Tuilaepa Fatialofa Auelua Lupesoliai Neioti Aiono Sailele 
Malielegaoi:  O le Minisita Lagolago e Minisita Lagolago mai ia te au, ma e 
masani lava ona fai ma faafaletui i mea ia faaleaganuu, faatoa pau lava lea o 
se tapuaiga ua tapuai le tupu ma tina, na o tina. Ua ou fesili atu pe mafua i se 
a ua fai ai le fale tapuai a Tuiaana ma tina ae leai ni tama na i ai? 
 
  FOFOGA FETALAI:  Ia tulai mai le sui usufono mamalu e faaauau le 
saunoaga. 
 
  Afioga PESETA VAIFOU TEVAGA:  Ia o le lave o lea ua faauilavea le 
alii Palemia, ae o lea e silafia lelei e Leulumoega silafia lelei e 
Tolofuaivalelei. Pau a lea o le mea e foia ai tiga o le tina ia Ulumalae o le 
pese malie o tina aua e le lelei ni pesega a tama o Aana na o tina lava.  
 
  Susuga Hon Tuilaepa Fatialofa Auelua Lupesoliai Neioti Aiono Sailele 
Malielegaoi:  Se i ou fesili atu la ia Tolofuaivalelei pe na te faamaoniaina lea 
mau? 
 
  FOFOGA FETALAI:  Lau Afioga i le Minisita mo Tina ma Tamaitai, pe 
faamaonia le mau leaga o mea tautino lea ua tatou o i ai e le tasi se Aiga 
Peseta ia Samoa, o lea foi e tapuai le paia o le Aiga Sa Peseta i le atunuu atoa, 
se i saunoa mai.  
 
  Tofa Hon Tolofuaivalelei Falemoe Leiataua (Minisita mo Tina ma 
Tamaitai, Atinae o Afioaga ma Agafesootai.:  Ia faafetai i le faafesili a le 
Afioga i le Palemia o le mau lava lea a Peseta ia, o lana mau lava lea. E fanau 
Peseta la ua toe fai le ava a le tamaloa ua o’o i le sefulu usuga a le toeaina. 
 
  FOFOGA FETALAI:  E pei o le agaga lena o le fesili atu Tolofua leaga 
tatou te faalele a o lea e matau le atunuu, e manatu foi o lea e logo lelei ma 
lago lelei le paia o i si Aiga Sa Peseta i le atunuu. Ae ui o lea ia o le finagalo 
lava o le sui usufono o lana foi lea mau, e tala lasi Samoa ia ae tulai mai 
Peseta e faaauau le saunoaga. O lea ua maua o lou Suafao le pese malie na 
tata i le taimi o tiga o le ava a le Tuiaana. 

  Afioga Hon Palusalue Faapo II:  Lau Afioga i le Fofoga Fetalai, 
fesoasoani atu i le vaega lea, e sao lelei lava Peseta e tatau ona faatusa Peseta 
ia Tavita. Ioe, o Tavita e fiafia e pese ia ou te manatu foi e faapena oe Peseta 
e te fiafia tele i le pese o le mafuaaga lea o lou Suafa. 
 
  FOFOGA FETALAI:  Ia tulai mai le sui usufono. 
 
  Afioga PESETA VAIFOU TEVAGA:  Lau Afioga i le Fofoga Fetalai leai 
e le i soona tu atu le tofi lenei leaga o le tofi o le Suafa o le Suafa Tauaana o 
le Suafa foi tau Satuala. Ioe, o le mamalu foi o le Aiga Sa Peseta, leai e le i 
soona aveatua leaga o lea e faafogafoga lo’u itumalo leaga na mafua ona alu 
atu Peseta ona o le mavaega a le Tuiaana. Fai mai le mavaega sau i na e alu i 
Salafai e te alu ma lo’u mamalu e te auauna mai e tautua ai le mavaega lea. 
Lo’u itumalo o le mavaega lena, e muamua ona ou faafetai i le tatou itumalo i 
la outou pule to ma la outou faaaloalo sa outou filifilia ai lou nei auauna 
faatauvaa ou te tautua ai i le tatou itumalo. Atonu o lea sa outou faafogafoga i 
le tele o le galuega ma le tele o ni tulaga ina ia oo atu ai se fesoasoani i le 
tatou itumalo. Ae peitai le tatou itumalo e, tatou faafetaia le tatou Malo pe 
tasi pe lua se galuega ae faafetai i lana faasoa utiuti, faafetai i lana faasoa 
faalelava. E ui lava e le o le tele o galuega e pei ona fai mai le mau a le tina 
lauiloa o le Lalolagi, le tina ia Mother Theresa. Fai mai le mau a lenei tina, 'a 
true loving servant does not reveal on how many works that you have done, 
but true love reveals from what heart that motivate the servant to do that 
work.' Lau Afioga i le Palemia ma le tatou itumalo e le o le tele o galuega….. 
 
  Afioga Afualo Wood Uti Salele (Salega):  Faamolemole lau Afioga, se 
faasamoa mai le mau o lea e faafogafoga le atunuu, faafetai. 
 
  FOFOGA FETALAI: Ia o lea foi sa taumafai atu ananafi i lea itu o le 
Maota ae o le a taatia pea i le Afioga i le sui usufono ou te iloa lava o lea e le 
i mae’a mai lona taimi e tatau lava ona faasamoa mai. 
 
  Afioga PESETA VAIFOU TEVAGA:  O le mea foi lea na filifili ai le tofi 
e lelei lava i so o se gagana, lea la o le a alu atu le faasamoa. O le auauna e 
alofa moni e le o le tele o galuega e fai e iloa ai le alofa, a o le alofa moni e 
iloa ma faaali mai po o le a le agaga ma uiga moni na fai ai lea galuega. Lau 
Afioga i le Palemia ma lau Kapeneta aemaise le faalogologo tapuai mai a lo’u 
itumalo, avea ia lenei sini autu a Mother Theresa e faavae ai se finagalo o le 
tatou Malo. Fai mai Mother Theresa, ‘e le o le tele o galuega tatou te faia a o 
le aano moni ma le auala na fai ai.’ Ou te talitonu lau Afioga i le Palemia ma 
le Kapeneta sa outou faia i le alofa, sa outou faia i le tagitagi atu o sui 
usufono mamalu uma o lenei Palemene i nai galuega lelei e le gata i itumalo 
taitasi a o le manuia o si o tatou atunuu. 

  O le uiga moni lena o le mau lea a le Minisita, aua tatou te mitamita i le tele 
o mea ua faia ae ia tatou mitamita i le auala na fai ai. Faafetai i lau Afioga i le 
Palemia, faafetai ia outou Afioga i Minisita o le Kapeneta o mea lelei sa 
outou faia, faafetai.  
 
  Afioga Hon Palusalue Faapo II:  Lau Afioga i le Fofoga Fetalai o se mea e 
fia faamalamalama, malie mai le sui usufono ae oka le manaia o lau 
saunoaga…. 
 
  FOFOGA FETALAI:  Ia o le ala lena lea e tau fai atu ai lau Afioga i le 
Taitai o le Itu Agai aua e te fesiligia le itu o mau taua faale-Tusi Paia tuu pea 
le Afioga i le sui usufono. 
 
  Afioga Hon Palusalue Faapo II:  Lau Afioga leai na o lou fiamalamalama 
lava leaga ua tele manatu autu ia ua aumai aemaise o galuega o lo o fai i le 
taimi nei. Po o le a le agaga lau Afioga i le sui usufono mamalu o lo o fai ai 
galuega i le taimi lenei? 
 
  Afioga Hon Sala Fata Lisati Pinati (Minisita mo Leoleo ma Falepuipui):  
Lau Afioga i le Fofoga Fetalai..... 
 
  FOFOGA FETALAI:  Ia o le a tuu atu muamua le avanoa i le Afioga i le 
Minisita ia ona tuu atu ai lea o le avanoa i le Afioga ia Leaupepe, tulai mai 
lau Afioga i le Minisita mo Leoleo ma Falepuipui. 
 
  Afioga Hon Sala Fata Lisati Pinati:  Lau Afioga i le Fofoga Fetalai, 
faafetai lava i lau Afioga. Ou te tulai atu e fia faaleo le agaga o le faafetai ia 
Peseta po o Tuala, aua o la e faafogafoga le itumalo. Ma o le molimau lea ou 
te lagolagoina le saunoaga, o se saunoaga manaia tele, ma ou te le iloa po o le 
a le isi galuega ua faaletonu i le tulai mai o Peseta. O lau fautuaga i le 
itumalo, ia tautuana ma outou Peseta, o le agaga o Peseta ua na o le itumalo 
lava. A na faapea e uma atu le ola o Peseta e tautua ai i le itumalo, e avatu 
uma lava. Ia tautuana le palota, palota mo Peseta. Faafetai. 
 
  FOFOGA FETALAI:  Malo. Iao lena ua fesoasoani mai le isi ou aiga Sa 
Tuala. O le mea lava lea e lelei ai le Aiga Sa Tuala e fesoasoani ai, ma e 
fesoasoani le isi i le vaivai o le isi.  
  Se i tulai mai Leaupepe, malie Peseta se i faasao lou taimi. 
 
  Afioga Hon Leaupepe Toleafoa Apulu Faafisi (Aana Alofi Nu.1):  
Faafetai mo le avanoa. O lea ua ou tulai atu e tutusa lelei le finagalo o le 
Minisita o Leoleo ma Falepuipui ma lou foi taofi, leaga e sefulu usuga a 
Tuala Tamaalelagi, o lea ua matou taufai tulai atu matou te lagolago i le 
finagalo o le sui usufono mamalu. 

  Ae leaga o lea ua aumai i luma, o matou talanoaga faaleona foi lea na 
saunoa ai ma tala le gafa o le Suafa Peseta. Ia o lea ua aumai i luma o le tatou 
Palemene. E ui i lea, ua faasolo ina le manino le Palemene po o fea tonu le 
mea lea e agai i ai le saunoaga a Peseta, po o le Malo po o le palota po o le 
Tala o le Tupe. Ae faamolemole e faapuupuu mai e manino ai. Faafetai. 
 
  FOFOGA FETALAI:  Ia, Peseta, na ona fautua atu pea o le Nofoa, o lea 
ua tulai mai uma lou aiga Sa Tuala ma lou Aiga Sa Peseta e lagolago lau 
saunoaga. Ae tatao maia i le moa o le ala le saunoaga. Malie se i tuu atu lava 
le avanoa i le Afioga i le Palemia. 
 
  Susuga Hon Tuilaepa Fatialofa Auelua Lupesoliai Neioti Aiono Sailele 
Malielegaoi:  Lau Afioga i le Fofoga Fetaai, o lau lava maitau i le lauga atoa, 
na amata mai lava o lauga faa-Tusi Paia. O lona uiga la, o lea lava e sosolo i 
le agaga faale-Tusi Paia. O le ala foi lena na ou fiafia ai ina ua saunoa lau 
Afioga i le Fofoga Fetalai i le tulaga o le saunoaga a Peseta, aua e saunoa loa 
le tagata faa-Tusi Paia, aua lava ne i fesiligia e se isi, e fesiligia loa e se isi, 
malaia loa. 
  O le mea la lea, faamalo Peseta. 
 
  FOFOGA FETALAI:  Malo. Ia, tulai mai Peseta. 
 
  Afioga PESETA VAIFOU TEVAGA:  Ia, ua iloa foi e misa lava tama a o 
le auso. E momoli atu lau faafetai i lau Afioga i le Minisita lau Afioga Sala, e 
faapea foi Leaupepe, o le a lava se sao foi o lea e faavailolo le Minisita mo 
Tina ma Tamaitai, o lea lava e soisoi Tolofua. E leai o nai saafiafiaga lavapei 
ona fai mai Tavita, ona talu ai, o le tatou toe ta lenei, o le tatou taimi 
mulimuli foi lenei o lo o faafogafoga mai le tatou itumalo. O le agaga moni 
na ou avatua ai le mau lea a Mother Theresa, e le o le tele o galuega. Le tatou 
itumalo e, e tele galuega sa talosagaina e le tatou sui usufono. O manaoga o le 
itumalo ma lo outou finagalo, faafetai i le Atua o lea ua taoto, afai ua le 
faatinoina i totonu o lenei lima tausaga, taatia mai laia, ou te toe avatua foi i 
le Palemene i le isi lima tausaga. E leai la se mea tatou te popole ai.  
  Lau Afioga i le Palemia e ala atu i lau Afioga i le Minisita mo Galuega, lau 
afioga Manua, e le natia i fatualavai le faafetai ma le faamalo a si ou nuu o 
Puapua i le tele o tausaga, 50 ma ona tupu tausaga talu ona faavae le Malo, a 
o se taimi muamua lenei ua ea ai le pologa o lou nuu. E fai foi le pologa i le 
40 tausaga o feagai ma le nuu o le Atua, nao le 40 tausaga. Se i silasila i le 
umi tele o pologa tele si ou nuu? Faafetai i lau Afioga i le Palemia ma le 
Minisita mo Galuega, ma le Kapeneta, ai pe sa outou faatalitali se i ou see 
maia i le Nofoa, lea ua maua le ai o lou itumalo. Faafetai, faafetai. 

  O la e ua silafia le tele o galuega ma talosaga a lenei itumalo, ae le taua ia te 
au le tele o galuega ae o le loto na faia ai lea galuega. Ua outou faia lou 
tagitagi atu, ua outou faia i lou tuitui atu, aua sai ai le manatu maualuga i ate 
au, a uma le Paeaiga lenei e leai se mea ua faia i lou itumalo, ua ou faamavae. 
O le agaga moni lena. A ou te fafetai i le tatou Malo,e ui lava ina o lea ua faia 
lenei galuega pen a o si ou nuu i Puapua, o si ou nuu pele i Asaga ma si ou 
nuu i Lano, tatou taputapuai, e toe oso pea le la. Afai foi ua le au mai le 
faasoa a le tatou Malo ona o le utiuti o le seleni o lo o tau faasoasoa nei e le 
tatou Malo, tatou faamoemoe ia i le Atua, o lea lava o lo o i ai le agaga o le 
Malo e faasoasoa atu lana fesoasoani i nuu ua ma afioaga. O le mea lea le 
tatou itumalo e, aua tatou te faavaivai. O a ni nai galuega laiti sa ou 
fesoasoani ai, tatou viia le Alii. Le tatou nuu i Lano, aua le popole, o lea ua 
uma ona faataoto nisi o talosaga. E pei lava foi ona outou mai i nisi o galuega 
e fesoasoani atu ai i alo ma fanau a le tatou nuu, o le mea lea e sili ona taua ia 
te au, o lena ua maua le fale lelei e aoaoina ai alo ma fanau a le tatou nuu. 
  Le tatou nuu i Asaga, e pei lava ona ou avatu i le taimi ua sola, se i maea le 
faiga filifiliga a le atunuu ona faatino lea o le tatou faamoemoe, aua se fale 
lelei e tua i ai alo ma fanau a Asaga, ona e faigata o au foi o le isi tama fanau 
a Asaga, lea e afio mai Lealailepule, o ia foi o le isi tama fanau a le nuu lenei, 
e ui lava ina le lagolago mai i le Vaega Faaupufai lenei, le tatou nuu, e le 
afaina. Le tatou nuu Puapua, o lena ua uma ona faaleo nisi o tatou galuega.  
 
  Tofa Lealailepule Rimoni Aiafi:  Lau Afioga i le Fofoga Fetalai… 
 
  FOFOGA FETALAI:  Malie Peseta leaga o lea sa e taua le suafa o le sui 
usufono mamalu.  
 
  Tofa Lealailepule Rimoni Aiafi:  Ua ou faalogologo pea ma lou alofa i lau 
Afioga, pe ou te le lagolago i le Itu lena, Peseta, ou te lagolago ia te oe e oo i 
le faavavau. O le tatalo a lenei itumalo, faatau uma masini ma loli a eave le 
tupe e atiae ai le Itumalo.  
 
  FOFOGA FETALAI:  Tulai mai le sui usufono e faaauau mai le saunoaga. 
 
  Afioga PESETA VAIFOU TEVAGA:  E saolele lava oe Leala, ae ua ta le 
iloa po o le a le mea o le a totogi ai aitalafu a le Development Bank ma… Ae 
le i faaiuina se faamatalaga a lou sui usufono, lou itumalo e, ou te talitonu o 
le a se aoga o lenei auauna sa ou tautuaina ai le Nofoa o le ta itumalo. Atonu 
o lena ua outou faafofoga i le tele o le mau faasalalauga i nusipepa, o leitio 
ma TV, i tulaga o le tofi o le tatou itumalo, o lau tatalo a lou nei sui le tatou 
itumalo, ia tataou maua le loto faamagalo, ia tatou lototetele, aua fai mai foi 
Tavita i le tusi a Roma, “O ai ea se faasagatau mai ia te au pe afai ua ia te i 
tatou le Alii?” Le tatou itumalo, tatou lototetele. O a ni faaletonu ma ni… 

  Tofa Lealailepule Rimoni Aiafi:  Lau Afioga i le Fofoga Fetalai, ne i toe 
vaemanua lava le lauga a si ou uso, leaga o lea na lauga i le Kolose e amata 
ai, a o lea ua lauga lava ia Tavita, o lea la ua oso sese mai Tavita i faaupuga a 
Paulo. Ioe lau Afioga, ne i te i ua toe faaletonu lava le ta lauga, o Tavita na 
maliu, e le i fanau Paulo.  
 
  FOFOGA FETALAI:  Aua e te amanaia le saunoaga a le sui usufono mo 
Faleata Sisifo, faaiu mai le saunoaga o lena e sagatonu lau o le fo e tusa ai ma 
le saunoaga a le sui usufono mamalu. 
 
  Afioga PESETA VAIFOU TEVAGA:  O le faalavelave o si ou uso o 
Leala, ua sui le Ekalesia, o le mea lea, o lona uiga e ese le Tusi Paia lea e lotu 
ai Leala, ae ui i lea, le tatou itumalo e, o lena ua outou faafogafoga i ni sa ma 
ni faigata, o ni faaletonu foi ma ni sese o la outou auauna, ia lafo ia i ao 
feagasoloai o le lagi, ia outou maua le loto faamagalo. Ua ou iloa ua ou 
faaletonu ua ou sese i ou luma, ua ou sese foi i le tatou itumalo. O se sasi foi 
lea i le Palemene, o lea ou te tatalo atu ai le tatou itumalo e, afai na tofia au 
ou te alu, alu ou te auauna ma ou tautua. O le mea lea le tatou itumalo e, o 
lena ua outou silafia, o lo o fia maua pea e lenei sui usufono le fia auauna ia 
te oe ma tautua ia te oe lou itumalo.  
  Lau Afioga i le Fofoga Fetalai, e momoli atu le faafetai ma le faamalo i le 
feagai ai o lau Afioga ma le faafoeina o lenei Paeaiga seia oo mai i le siui, 
malo faafetai i lau Afioga.  
  E momoli foi le faafetai i le Afioga i le Palemia ma le Kapeneta, faapea foi 
lau Afioga i le Taitai o le Itu Agai ma le mamalu o le Palemene ua potopoto i 
lenei aso, tatou viia le Alii, tatou faamoemoe a o alo atu le tatou Faigamalo i 
le faiga filifiliga. E pei ona fai mai le matua autu o le lauga a lenei itumalo, 
“Aua o mea uma lava na faia e le Atua,o mea o i le lagi ma mea o i le 
lalolagi, o mea ua vaaia ma mea e le o vaaia, po o alii sili ma faipule, ma faia 
e ia o mea uma lava na faia mo ia.” Ma ou te talitonu foi, o lea e fai mai le 
mau lea, o mea e le o vaaia. E ui lava e le i oo mai le faiga filifiliga, ae ou te 
talitonu, ua uma ona totofi e le Atua le isi Paeaiga fou. Ia manuia le Fono, 
manuia lau Afioga i le Fofoga Fetalai. Soifua. 
 
  FOFOGA FETALAI:  Malo faafetai saunoa i lau Afioga i le sui usufono 
mamalu Peseta, ua tulaga ese foi lau sausau i lenei taeao, ua taufai tutulai 
uma atu sui usufono o le Maota e tatalo ma talosia lou faamoemoe, o aga ia 
pele ma mamae o le mafutaga. O lea foi ua e agai i le itumalo, ia tatou ave lea 
i uta, ona i ai lea o le faamoemoe tatou tuu i le Atua, o Ia na te silafia mea 
uma i o tatou loto ma agaga, aua tatou te faalele a o lo o maitau le atunuu, o 
lo o faafofoga foi fofoga o lo tatou Alii Faaola i o tatou tagata ma tatou 
galuega o lo o fai, ae faamalo atu. 

  Ou te maitau atu toe toalua sui usufono ia e totoe ona faasolo lea o le Komiti 
o Tupe. Seiuli, iao lea ua maua le faautaga o lea ua seei lou sa, ae agai mai 
loa e saunoa, o lea ua maua lou avanoa e te saunoa ai mo lenei ono masina 
talu ona tatou mafuta. Tulai mai le sui usufono mamalu. 
 
  FOFOGA FETALAI:  O lou avanoa e saunoa ai mo lenei 6 masina talu 
ona tatou mafuta. Tulai mai le sui usufono mamalu. 
 
  Susuga SEIULI UELIGITONE SEIULI (Sagaga le Usoga):  Faafetai i 
lau Afioga i le Fofoga Fetalai, e faamalulu atu foi i lau Afioga i le Fofoga 
Fetalai, o lea faatoa taunuu mai, ona o le misia foi o le Fonotaga a le tatou 
Palemene i le so ananafi ma le taeao, ona o lea faatoa taunuu mai i fanua sa 
malaga atu foi i Initia mo le faamoemoe o le tatou Malo i fono sa usuia i 
Initia. Na taunuu mai anapo ia lea ua tatou fono i lenei taeao, faafetai mo le 
avanoa.  
  Lau Afioga i le Fofoga Fetalai, ua ou tulai atu i le ava tele ma le faaaloalo e 
fai se manatu o lenei itumalo o Sagaga le Usoga e tusa ai o le Tala Faatatau o 
le Tala Faaopopo o le Tupe, e pei ona soalaupule nei e le Maota. Lau Afioga i 
le Fofoga Fetalai, o lea ua toe o ni aso ona mae’a lea o lenei paeaiga o le 
Palemene lona XV. Ua amata foi ona siisii foi peau o le masina folifoli goto, 
ma o le ala lea o le toe taumafai atu, ona ua faatili foe o le sa o le Palemene 
mo le a’e, e le faigofie, ua sousou le vasa ua peau uma fatiloloa o le ava, ae 
ua malo le pale o lau folau, malo le tau, faamalo le onosai i tiute ma faiva 
alofilima, i galuega sa fitaituga ai le tatou malo mo se manuia lautele o 
tagatanuu. E le faagaloina lava i le agaga le tapuaiga i le Ao Mamalu o le 
Malo Tutoatasi o Samoa ma lau masiofo, faapea foi le Afioga i le Fono O Sui 
Tofia ma lau masiofo, Afioga i le Faamasino Sili, Sui mamalu o le 
Faamasinoga, aemaise le tapuaiga a le Aufaigaluega paia a le Atua, o sui ma 
Feoi o le Talalelei, paia lava lea aua Tama ma o latou Aiga, Aiga ma a latou 
Tama, le mamalu ia Pule ma Tumua, Ituau ma Alataua, Aiga i le Tai ma le 
Vaa Fonoti, tainane le faafofoga tapuai mai o tatou uso i le Motu i Sasae, le 
paia ia Sua ma le Vaifanua, Fofo ma Aitulagi, Saole ma Saleaaumua ma le 
Launiu na Saelua, Laau na Amotasi, Auvaa o le Tootoo ma upu i le 
Manuatele, ua faamalo le tapuai, ua manuia faiva o le Palemene ona o lau 
tapuaiga e pei o le patipati taoto o le Feepo.  
  Lau Afioga i le Fofoga Fetalai, ona ou oo mai lea i le Tala o le Tupe 
Faaopoopo o le Tupe ua i luma nei o le Laulau a Fono, faafetai i le Minisita o 
Tupe lau Afioga i le Palemia ma la outou Ofisa Sili ma le Matagaluega o 
Tupe, faafetai mo le faasoasoa mo mea e moomia, aua le ola fiafia ma le ola 
manuia o tagata o Samoa, aua e fai foi o le silasila i le lauamanu, ae ao foi 
ona mataitu faailo atu, ma ua matua lagolagoina e lou itumalo le Tala 
Faaopopo o le Tupe ua soalaupule nei i luma o le Maota aua tatou te mananao 
e tuli i luma so tatou ai.  

  Ae paga lea, e fua muamua le fili, ona fili lea o le malae, e fua ai le taimi, 
tagai lea i le malosi o le tupe maua pe gafatia e le tamaoaiga aua e fua le ta i 
le faatea e pei o faaagatama i malae. Aua ne i galo, o lo o pati ma po si o 
tatou atunuu, o lo o fai le lape ma tui mai le mulipapaga, e tapuaia lo outou 
alofaiva ae faamalo faafetai, o lo o mau pea le toovae i lau Afioga i le 
Minisita o Tupe, ma olioli malie le laau a le Saualii e ulimasao ai lo tatou 
vaa. E ui lava ina tautuaupega mai lo’u oo mai i totonu o lenei Palemene ma 
ua utiuti lou taimi mo lenei Paeaiga, o auala galue o lou itumalo o Sagaga le 
Usoga e pei ona folasia i lau uluai lauga, ae faafetai tele i lau Afioga i le 
Minisita mo Galuega, Felauaiga ma Atinaae Eseese i le talileleia ma le 
talisapaia faafatu-o-eleele o la’u tatalo atu pe faatino ae le i uma lenei Paeaiga 
pe faatino foi i le isi Paeaiga, ae lea lava ua faamaalo le iuofe, ma faafiafiaina 
le loto o le a faia ma faaleleia auala o lou itumalo o Sagaga le Usoga.  
  Lau Afioga i le Fofoga Fetalai, e i ai le manatu, e ao ona ou oo i lou itumalo 
o Sagaga le Usoga ona o lo o faafofoga tapuai mai aua e le galo lava Afia isi 
ona vao, le paia o lou itumalo, lou nuu o Tuanai, le Afifio o Saena ma le Aiga 
Sa Saena, Susu Luafatasaga le Alo o Fuatino, Afio Tuitea na Tofia Papa, Lau 
Fetalaiga Tupai, Lefale ma le Afu o Lealataua. Ia faapea foi lou nuu o Afega, 
le afio o le Aiga Sa Gaufaleai, lo lua toalua Fata ma Maulolo le Tuitui o le 
Gatoaitele, vagana Tulafale ma upu ia te oe Tuisamau. Ae le gata foi i lea si 
ou nuu le tapuaiga a lou nuu o Malie, I le susu o le Tapaaufaasisina le Susuga 
i le Malietoa, i le susu i lona nofoa vaevaeloloa, i lona fala folaloa, i lona 
talaga atoa, a lele ua faafofoga Samoa, afio Maualaivao ma le Matua ia 
Faamausili, Susu Seiuli o le Ulu na Taulata a le Toafitu ma Utai, Susu Taito 
le Fuaialii ma le Aiga Sa Maualaivao, mamalu tele Pou e Fitu o le Maota o le 
Malietoa ma lau Fetalaiga Auimatagi, le alo o Uliuli ma Faalepo, le Upega 
Fetalaiga i le Lautinalaulelei, faamalo i lau tapuaiga lou itumalo, o faiva e 
tapuaia o faiva ia e manuia. O lea ua toe o se aga ona maea lea o lenei 
Paeaiga, ma e o a’u o le sui usufono e aupito sili ona saasaa le taimi sa galue 
ai i lenei Paeaiga o le Palemene. O a ni galuega ua fia faaleleia, ua le mafai 
ona faataunuuina ona o le puupuu o le taimi, aua le popole ae ia to’a i aai o 
finagalo. E fai aso le Alii, e aumai lava e le Atua le tamai mamoe e osi ai le 
taulaga. Lou itumalo e, e pei lava ona ou avatua i lau lauga faataupou, e le 
iloa so ta lelei i le fanae o le tai papau, aua ua api le uli, se ivagana le fanae o 
le tai galu, faatoa iloa se galuega e fai. Sa ou utuvai utu faalanu, ae ua e le lilo 
e le lanu. 
 
  FOFOGA FETALAI:  Ia ua ou vaelupeina le saunoaga a le sui usufono, 
Seiuli manatu lea ua agai i lo tatou itumalo, ae leaga ua tatou tulalata i lo 
tatou taimi malolo, o le a vasa’i foe, tatou alo i le tatou malologa masani i 
lenei taeao, ia ona lafo atu lea o le avanoa e toe faaiu mai ai saunoaga pe a toe 
taliu mai le tatou malologa masani.  
  E faasilasila atu o le a faataatiaese Taualumaga o le Fono Aoao mo lana 
malologa masani o le taeao. 

  Na faataatiaese Taualumaga a le Fono Aoao i le itula e 10:47.i le taeao mo 
lana malologa masani ma toe faaauau felafolafoaiga i le itula e. 11:35 i le 
taeao. 
 
 
  Na toe faaauau Felafolafoaiga i luga o le faitauga faalua o le Tulafono Tau 
Faaofi o le Faatatauina o Tupe Faaopoopo (Nu.1) 2015/2016. 
 
 
  FOFOGA FETALAI:  E faasilasila atu ua toe amataina nei Taualumaga o 
le Fono Aoao Faitulafono.  
  E momoli atu le agaga faafetai i lenei vaega o le aso, o lea ua tatou taunuu 
mai i le vaega mulimuli ae le i malolo le tatou Fono i le itula e 1:00. E 
maualuga le faamoemoe ia ua maua le tatou faamalositino i lenei vaega o le 
taeao, faafetai i le Atua i kalasia ua foai e tausi ai lo outou soifua manuia. 
Manatu foi ua maua le faasiligamalosi i le maea ai o le paleauau i le taliga o 
le sua, ia ma le tautega sa feagai ai le paia ma le mamalu o le tatou Maota 
aemaise le tapenaga a le tatou Ofisa.  
  E faia le tatou malologa o lo o ua saunoa le sui usufono ia Seiuli. Ia tulai 
maia le sui usufono mamalu ia ou te manatu lea ua e lago i le tatou itumalo, 
ia agai loa e faaiu le saunoaga agai i le itumalo ia faaauau mai le saunoaga. 
Tulai mai le sui usufono mamalu mo Sagaga le Usoga. 
 
  Susuga SEIULI UELIGITONE SEIULI:  Faafetai, e talitonu o lea ua 
maea paleauau le taliga o le sua, ma ua sao foi i alo aua se faasiliga malosi 
mo le mamalu o le Palemene ma le Fonousu e pei ona i ai lenei taeao. E 
momoli le agaga faafetai i lau Afioga i le Fofoga Fetalai, Failautusi ma le 
Ofisa mo tapenaga uma, ua tali le sua ua faamalieina, ia faamanuia le Atua 
mo mea uma.  
  Lau Afioga i le Fofoga Fetalai, e le toe umi foi se lauga a lenei itumalo, ae o 
le a toe taumafai atu mo se lauga foi o lenei itumalo e tusa ai ma lenei taeao o 
le tatou Fonousu. 
  Lou itumalo e, e pei lava ona ou avatua i lau lauga faataupou, e le iloa sota 
lelei i le fanae o le tai papau, aua ua api le uli se ivagana le fanae o le tai galu, 
faatoa iloa se galuega na fai. Sa ou utuvai e te faalanu, ae ua e le lilo, ua e le 
lanu. Na sii lava si ota faiva e fia maua o se ia aua le tapuaiga ae ua na o le 
paapaa o le po masina. Lou itumalo e, sa i ai lou manatu o le a faatamalii le ta 
palota o le 2016, ona o lea ua see lou vaa, ua ou seu foi i Falemua, ae e seu i 
Falevaai. Paga lea, e le afaina, ua faitau eseese Tutuila ma Ape, o tatou 
manatu, ua le o manatu ia o le Atua, o tatou ala foi, ua le o ala ia o le Atua, 
faapea lava aluga o upufai a malo, ui i lea, o lau o le fiso, o lau ia o le tolo, ae 
ala i tasi le mauga i olo. E taaalo tama ae o le uso, ou te taulagia pea lo tatou 
usoga, e pei o le Mavaega a le Tupu o Fonoti, ua mafua ai ona maua le aiga 
Taulagi.  
 



1238 

 

27 IANUARI 2016 
 

Tulafono Tau Faaofi o le Faatatauina o Tupe Faaopoopo (Nu.1) 
2015/2016 – felafolafoaiga faaauau i luga o le faitauga faalua 

 
  Po o fea lava e taunuu i  ai le faiga filifiliga a le atunuu, ae o le igoa o le ta 
itumalo, o Sagaga le Usoga. Usoga a le fanau a Malietoa, e tasi le fala, tasi le 
aluga, tasi le siapo, tasi foi le siapo na ta aafu ai. Ua a nei? Ua matua ese lava 
lenei vaitau, ai lava ona o le lou ma lona fuata, o le fuata foi ma lona lou, ua 
maua lea, ma ua tofu ma le fala, ua tofu ma le aluga, ma ua tofu ma le siapo. 
Ua logo eseese faamea vilivili, ma ua tau fai faatutu foe o le savili, ua tau le 
pua ma lafo, ma ua lau foi tila ma lafo i Manono, ua seu tu le manu i ulu galu, 
ae ua le seu le manu, ae tagai i le galu. Lou itumalo e, ua ou ala ae, ma ou 
aapa, ua leai, ua ou toe faatautau ua le mau.  
  Lou itumalo e o Sagaga le Usoga, ua ou faatautau le mau, ma ou valuvalusia 
aa o le fau, i le tofa e tu ma lele, ae o le faautaga e tausi vaatele, ne'i ponatia i 
vao, ae liaina i le ala so tatou fefulitua ai, e le fana foi le tuitui, ae i ai le taofi, 
o a’u nei a’o oe a taeao, e fai aso le Alii. E maeu le matagofie o uso ae 
nonofo faatasi, e pei o le suauu manogi ua tafe ifo i le ua o le ofu o le 
ositaulaga sili. O le tatou vaa e fau tele, e faasoa le faatufugaga ae le o le 
taofiofi o le maea a lalo, na ou faapea lea, aumai le tuualalo ma tatala le auafa 
ma le moegalafu, e tatou te sula toga i ai, ona faigofie lea ona tausoa le avega. 
Ou te lagona lou faatauvaa, aua ua faapapagata le igafo a le tuaau, ina ua 
taotaomia talalau ma ua faatutu i tafailagi manu o le tauafiafi, a aunoa ma la 
outou pule, e ae fua le suagaipo nai Avarua. O se a foi se vaivai o le sui 
usufono i lau maitau, pe vaivai pe valavala lota lauulu, a o le valvala a 
tumanu o le vao. E vaoeseese lava lupe, a o le lupe e fuifui faatasi i le 
fealofani ona o le alofa o le Atua. O manu foi e fulu faatasi, e felelei faatasi 
ma fusia i le feoeoeai. Pe lafulafua ni ota manatu faaalia i le Maota o le 
atunuu, a o le lafulafua a tama seugogo. O le lafulafua na aemalo ai le 
velevelega tupua i le Tuamasaga, e pei o le tala ia Malietoa Laauli. Atonu 
lava e aoga sota lafulafua e sui ai le titi ma fatu ai le ula, aua le mamanuina o 
le Maota o le Palemene, i ona upufai o Malo. E ui o lea, e le fai loto le nuu o 
manu, e logo le foemuli i le nofoa.  
  O le faafetai a le Nofoa, ou te loto i le alofa ae le o le taulaga. O le alofa o le 
uso i le uso ma le toto i le toto ma le alofa o le pau i le pau ma le ivi i le ivi. I 
le ma lea, ua le o ni au upu e faausutau pe faalaeitau, e leai, leai lava. O lou 
agaga, ou toe fia sau i le aouliuli folau, ae le o le aouliuli tau e pei o le 
fetalaiga nai Tulatala. Ia manuia lou alo atu lou itumalo i le faiga filifiliga o 
le Palota tele  o lo o fou mai. Ia i ai le agaga o le filemu o le Atua i lau faiga 
filifiliga saoloto ina ia atagia pea ia fofoga alofa ma  avea ai lo outou soifua 
ma le ola ma ona nofoalii e afio tumau ai. Se a foi le aoga o le lalolagi nei ae 
maumau ai lo ta ola. Na o Iesu tatou te maua ai. Lau Afioga i le Fofoga 
Fetalai, faamalo le onosai i le taitaiina o le Fonousu a Samoa. Ua e laina ma 
timuia, ua e sautia ma e lailoa. E te le i moemoenoa, sa e moe ma usu, sa e 
moe faalogologo ma e moe manatunatu e tapue le Maota o le atunuu ia tu 
maualuga pea lona mamalu taualoa. Talofa ua e pueia i le ala ua e mafatia 
lava. 

  Ua fatuatia aua le sa o Samoa i ana upu fai, ina ia folau i lagi  ma. 
Faamanuia le Atua i lau Afioga ma ia manuia lou alo atu  mo le Faiga Palota 
o loma nei. Ia ta fesilafai le laau a Nafanua, ua e masani foi i le faiva o see. 
Liliu mai i lenei itu o le Maota Fono a Samoa, faafetai i lau Afioga i le 
Palemia ma le Kapeneta, faafetai i sui usufono mamalu uma o i totonu o lenei 
Maota. O le Maota foi e sa e teu ai tofa i auafamau ma moegalafu, e sii ai 
Samoa i ona upu fai i luma o le Atua aua se manuia lautele mo tagata. O le a 
foi sa outou silasila ua le tau tamalii le sui usufono mo Sagaga le Usoga i le 
valu masina o lana tautua, ia malu ave i fale outou finagalo ma faamagalo le 
auauna. Aua o le faiva o le tagata o le sese. Alofa le Atua ma avatu lo outou 
soifua ma lou nei ola i le Faiga Palota o lo o loma nei. Ia manuia tele lau 
Afioga i le Fofoga Fetalai ma le Palemene manuia le tapuaiga a Samoa ma 
lou itumalo o Sagaga le Usoga. Soifua ma ia manuia. 
 
  FOFOGA FETALAI:  Malo. Faafetai saunoa i le sui usufono mamalu mo 
Sagaga le Usoga. Ou te taofi e le toe tau laeia le maa osofia. O upu foi i le va 
nonofo o lea ua logona le Maota Tanumafili ma Vaopipi, o le afioaga e fofola 
ai le fala o Samoa aua Malietoa. O lea foi ua lagona lau pai mai ma le faafetai 
mai  i le Maota aemaise foi o lo tatou itumalo. Ia sagai ane ai o le tai. Ia tatou 
lagona faatasi le agaga o le Atua aemaise le tapuaiga. Ave lea ia uta. Talitonu 
ua silafia e le Alii tapenaga uma ma le faamoemoe. Ae e le na ma se laina lou 
tulai mai. Ae faafetai foi e ui ina itiiti ae itiiti a lagomea le taimi o le tatou 
feiloaiga. E le tauasuina fetalaiga ma malelega ma lauga, ae talosia tupuasa o 
tupu o Samoa. O ou mama na, matou faamanuia atu foi ma faamalosiau atu 
foi. Alo i luma lo tatou sa faamoemoe i le Alii i ana tofiga.  
  Lau Afioga i le Sui Fofoga Fetalai, tulai mai, o le a alu atu le tatou 
taamilosaga mulimuli. Ona faasolo ai lea i le tatou Komiti, tali le Taitaifono 
tali le Malo. 
 
  Tofa AGAFILI PATISELA ETEUATI TOLOVAA (Palauli Sisifo):  
Faafetai i lau Afioga i le Fofoga Fetalai mo lou avanoa. E i ai le isi tama na 
manao e fia nofo i le afafine o le tupu. Ona momoli lea o lona manao i le 
tupu, ona talia lea e le tupu. O le tala a le tupu na fai i ai. Ou te manao e 
suesue oe pe e te toa. Ona soo se isi lava e nofo i si ou afafine e tatau ona toa. 
Fai mai le tala a le tama i le tupu. O le a la le suesuega lea e suesue ai lou toa 
po o lou le toa? Saunoa le tupu, o le a aumai ni manu e te lua tauivi. E auauai 
mai, e tolu povi, a o le tulafono o le suesueina o lou toa, e te taumafai e pue le 
povi ae na o le siusiu lava o le povi e tatau ona e puea. Faataunuu loa le 
suesuega pe toa le tama pe leai. Sau le povi muamua, tilotilo atu le tama, oka 
se povi, ai o pulu ia sa aoga i taaloga foi ia o le rodeo. O le manatu o le tama, 
e faapasi lea. Sau le povi lona lua, tilotilo atu lau tama, o e uma ai ma ia. Povi 
fai seu foi ia e le alu i luga ae sau i lalo. 

  Sau le povi lona tolu, tilotilo atu le tama o le povi tonu lava lea a au, e pei e 
faamaimai pei e faalelava savali, tamoemoe mai loa le povi ae alu atu le tama. 
Na ona tamoe atu lava o le tama pue mai ma le siusiu, ae paga lea o le povi e 
siusiumutu. Na fetaui lelei lava fofoga o lau tama ma le falaipanikeke a le 
povi. Aua foi o le povi e leai se siusiu. Lau Afioga i le Fofoga Fetalai, ou te le 
tuua lou avanoa nei ne i te i ua misi lou avanoa fetaui maua ma le 
falaipanikeke a le povi.  
  Lau Afioga i le Fofoga Fetalai, faafetai i le avanoa ua tuuina mai i le sui 
usufono mo Palauli Sisifo e fai ai foi se faamatalaga e tusa ai ma le Tala 
Faatatau Faaopoopo o le Tupe ua i le Laulau a Fono a le Palemene, faapea foi 
se faamatalaga aua le faafogafoga tapuai a lou itumalo.  
  Ou te faatalofa aloaia atu i lau Afioga i le Fofoga Fetalai, e faatalofa atu foi i 
lau Afioga i le Palemia faapea le aiga Kapeneta. E faatalofa atu i le Taitai o le 
Tautua ma le Sui Taitai o le Tautua ma sui usufono o le la itu, e faapea foi 
Afioga i Minisita Lagolago o lenei itu. Ua malo pale, ua malo le folau. O lea 
ua tatou i ai i le faatausiusiuga o le tatou Paeaiga i le alofa ma le agalelei o le 
Atua.  
  E faatalofa atu i le faafogafoga tapuai mai a Samoa i le afio o Lana Afioga 
Mamalu, O Le Ao o le Malo ma lau Masiofo, Sui o le Fono a Sui Tofia ma 
lau Masiofo, Samoa o faafogafoga mai i ona tupu ma ona tamalii, o faletua 
ma tausi, saoao ma aunafaapae ma le malosi o le tatou atunuu seia oo lava i a 
tatou fanau. E faatalofa atu le sui usufono mo Palauli Sisifo. 
  O se taimi ona ou oo atu lea i lou itumalo, ae avea ia lenei itula taua ou te 
faafetai atu ai i lau Afioga i le Fofoga Fetalai i le lima tausaga o ta galulue. E 
talitonu lava e i ai lava taimi e le tuu atu ai lou tauau i lau Afioga, e i ai foi 
taimi e lagona ai le vaivai ma le le lagolagosua i lau Afioga. Ae lagona lava 
ma le mautinoa lou lavapapale ma lou onosai. Faafetai foi i avanoa sa e 
tuuina mai ia te au e fai ai ma sui o le Palemene o Samoa i fonotaga i atunuu i 
fafo, fonotaga ia ua avea ai Samoa ma le sui o le Komiti a le Palemene mo le 
2015-2018 ua avea ai au ma sui. Faafetai tele mo le avanoa. 
  Faafetai i lau Afioga i le Palemia faapea le mamalu o Minisita o le 
Kapeneta, ua se tai fofoga foi ia te outou i lo outou silasila mai o ou alu atu 
toeitiiti lava le misi le vaiaso ma lou tilotilo atu, i lou tagisa i atinae a lou 
itumalo. E tele atinae ua faatino i lou itumalo ou te le tau tolaulauina atu, 
faafetai tele i lo outou talimanao. Faafetai foi i lau Afioga i le Minisita mo 
Aoga, o lea ua ou iloaina nei le mafuaaga na tuai ai le matou malae taalo, ona 
o lea sa faamuamua le malae taalo o Safotu, o lea ua maea. A o faafogafoga 
mai lou itumalo, ou te talitonu o le vaiaso lea ua tatau ona amata le malae 
taalo o le matou aoga tulagalua i Salailua. 
  Faafetai foi i lau Afioga i le Minisita mo Felauaiga lau Afioga 
Manualesagalala i lou tali mai i le talosaga sa tuuina atu, mo le auala e alu i le 
nofoaga o turisi i le nuu lea o Taga. Faafetai tele lava i lau Afioga. Faafetai i 
le lagolagosua a Minisita Lagolago i lenei Paeaiga o le a uma atu.  

  Faafetai foi i le tuualalo a lau Afioga i le Taitai o le Tautua ma le Sui Taitai 
ma sui usufono o lena Itu aua e le na ma le laina i le tele o le aoga o a outou 
tuualalo, faapea foi ni fautuaga aua le Malo ma lona atinae.  
  Lou itumalo, tulouna ia paia ma sa ma faigata o lou itumalo, e afua mai 
Nuuuli ma Vaipaepae seia paia Falemaii i le itu i Sisifo. E le tau faauuina i se 
upu a Agafili paia o le itumalo, aua o paia lava mai le vavau e oo lava i le 
faavavau. O le itumalo foi o Palauli Sisifo e le o se itumalo taliola, o le 
itumalo tofi. O paia la ma mamalu na e tumau, pe oo i ai sau faamatalaga pe 
leai e leai lava se iota e le mafai ona aveeseina pe faaopoopoina. 
  Tulouna ia Nuuuli ma Vaipaepae o malaefono aua Aiga paia o le Aiga 
Salevalasi, tulouna le maota i Fogalotomaua o le faautautaga a Pule ma 
Tumua, tulouna le maota i Malutafa aua le paia i falefa ma faigata, lau 
tautalaga Faiumu o le Aiga Salevalasi. Tulouna le malaefono i Oloitefu, 
Vaipaepae ma Mutiatele aua le afio o Lealaitafea ma Alosina, susu 
Savaiinaea ma le Aiga Sa Amituanai, afio le Matua ma Tamatane, afio 
Leuluaialii ma alii o le Vaipaepae, la oulua faautautaga Tuato ma Tuitolovaa 
o oulua o Tama Matua o Aitu Tagata.  
  Afio foi Sa Laulu ma le nofo a Suafa, Mulipola ma Mulipola, lua fetalaiga 
Faatoafe ma le nuu faigata. O paia i Falemaii aua le afio o Faatupuinati ma 
Tuuauto, le Falesefulu o Pesefeamanaia afio mai Amitai. Afio le Matua ma le 
uso, Tama a le Fale ma le ituala mavae ma upu ia Ailaoa. Afio Letele ma 
Leaupepe ma Utumapu, mamalu mai le falelua. O paia ia o le ta itumalo mai 
le Faga i Sasae, seia paia le Faga i Sisifo.  
  Ae ou te fia avea lenei avanoa taua e momoli atu ai se faafetai faalelava a le 
sui usufono na outou tusi aao ai i le 2011 i le tatou itumalo i ona muliauma 
eseese, tupu ma tamalii o le itumalo, tootooau o le itumalo, faletua ma tausi, 
Saoao ma Augafaapae ma le malosi o le tatou itumalo e oo lava ia tatou 
fanau. Ua malo le tapuai ua malo le fai tatalo aua o lea ua iu manuia faiva o 
lenei 5 tausaga sa ou nofoia ai le Nofoa o le itumalo o le Sui Fofoga Fetalai o 
le Palemene. Ou te talitonu lava a na leai le tou tapuaiga e le tau i le manu 
faiva o Agafili i lenei 5 tausaga. E le mafai ona faagaloina ia te au le tapuaiga 
a le aufaigaluega galulue a le Atua i nuu e fia o lo’u itumalo mai Taga, Sili, 
Salailua, Gagaemalae i Satuiatua, Foailalo ma Foailuga. Faafetai mo le 
tuualalo faafetai mo fautuaga a o ou i ai i lenei tofi, ou te fia faafetai faapitoa 
i lau Susuga Tavita Roma o le Taitaifono a le Ekalesia Faalapotopotoga 
Kerisiano Samoa o le Toeaina Faatonu foi o le Pulega. Ua feuga a le faaiu o 
le Paeaiga lenei i le tausaga e malolo manumalo ai, tolu sefulu ma ona tupu 
tausaga o e galue i Salailua ae faafetai i lau galuega fai sa e tatalo, sa e punou, 
sa e faanonomanu aua le manuia mo le tatou nuu. Ae paga lea e tasi a si ou 
manaoga ua le mafai ona ou faamalieina i lenei Paeaiga, sa e saunoa mai ia te 
au e te fia faamalositino a i se taligalu mai Masinaanale seia oo i Samalela. 

  Ia lau Afioga i le Taitaifono po o le toeaina faatonu aua e te popole o le 
Minisita lea i ai e le o se tamai Minisita leaga o le Doctor le tamaloa. O Iuni 
tatou te faamavae ai e le iloa pe o’o atu i le vaiaso lea ua amata ona faatino 
lou manao ina ia e faamalositino i se taligalu mai Masinaanale agai i 
Samalela. O le tamaloa foi e amanaia lava i le lalolagi i fonotaga e oo atu i ai 
aua la e te popole lau Afioga. E tulaga ese foi lenei tausaga i le tatou nuu 
Salailua aua o le tausaga sii foi lenei o le Afioga i le Sea Ioane Tolai, e le o se 
loto o se isi ae o le finagalo o le Ekalesia e fesuisuiai laau o le faatoaga pe a 
atoa le 7 tausaga. O lea la o le a e siitia i lenei tausaga, faafetai tele i lau 
Afioga i le Sea ma le Peresetene o le Auso lau Susuga Tiasalafai Situfu. O 
fautuaga ma timaiga ma avanoa foi sa tuuina mai aua ia galuega fai i totonu o 
le tatou Nuu ma le itumalo. Ou te fia faafetai i lau Ekalesia i le tapuaiga a lau 
Afioga i le Peresetene Sili a le Ekalesia faapea le Nofo a Sea ma Faletua ma 
le saofaiga a le aufaigaluega galulue faapea foi le Peresetene Sili o le Auso 
ma le Au Uso Fealofani. E ese lenei Paeaiga i le Palemene lenei o Samoa i le 
faaeaea a le Ekalesia ia i matou o tino o le Ekalesia ua avea ma Faipule. O le 
Paeaiga muamua lenei ua i ai ni Komiti Tumau se toafa, le Afioga Afualo, 
fetalaiga ia Aveau, Tofa Tusa Misi ma au, faafetai le faaeaea faafetai foi mo 
le tapuaiga. Ua matou lagona lava le pa’i mai o a outou talosaga aua le matou 
taumafai atu i lenei itu o le galuega. Palauli Sisifo ou te le selu atu ua e 
masani i le su’e Malo, o a ni faaletonu o le sui usufono i lenei 5 tausaga ia 
malu ave i fale. O le faasoa a le Malo e faasoa tatau, o a atinae ua le mafai 
ona faatinoina i lenei Paeaiga sema se taeao e le uma ai le fai aso o le Alii. O 
a ni atina’e ua mafai ona faatino tatou faafetai i le Atua e ala i le Malo, ou te 
le tau tolaulauina atu ae ua e silafia ma ou iloa.  
  Lau Afioga i le Fofoga Fetalai e le faamata fauloaina se lauga a Palauli 
Sisifo, ua tatau foi ona lava lea lauga. Ae pau a lenei o la’u talosaga Palauli 
Sisifo ua e masani i le su’e malo. O le 1976 o le Faipule o Palauli Sisifo sa i 
ai le upu sui, Sui Fofoga Fetalai, 2011 toe sui foi, Palauli i Sisifo na ona ou 
faapena atu ua tatau ona aveese lea upu sui, tatau ona aveese lea upu sui. Na e 
fesili i le 2011 po o ai ou te auina atu, na sii lo’u lima ma ou tali atu o au 
lenei auina atu au lea na e tusiaao i ai Palauli Sisifo. Ou te tatalo atu ma lo’u 
agaga faaaloalo e tele galuega tuua, e tele galuega tuua, ou te le faapea atu se 
i vagana a o Agafili faatoa mafai ona fai galuega ia. Leai, o le agaga ma le 
faamaoni e fia faaauau le auaunaga aua le itumalo, to maia lau pule a o le 
filifiliga saoloto i le va o le tagata ma lana palota ma le Atua. Ia manuteleina 
lau Afioga i le Fofoga Fetalai, manuteleina lau Afioga i le Taitai o le Malo 
ma le aiga Kapeneta, soifua lagimanuia lau Afioga i le Taitai o le Tautua ma 
le sui taitai ma sui usufono o lena itu. Ia faamanuia foi sui Minisita ma 
Minisita Lagolago, faafetai i lau Afioga i le Failautusi ma le Sui Failautusi 
ma le tatou Ofisa i le lagolagosua i mea e manao ai le Faipule Savaii, faafetai 
tele lava. 

  Faafetai i le tapuaiga a Faauluuluga o Matagaluega, ou te talitonu a o nisi o 
outou ua se tai fofoga foi le tou vaai mai ia te au aua a misi le Palemia ua oso 
i le Minisita a misi le Minisita ua o atu ia outou. Ia e faamalie atu o le faiga 
lava lena o le taaloga o lo o fai nei, e ta te saili a po o fea e maua mai ai sa ta 
tali pe moni pe pepelo le tali ae pau a le mea ia faanofo filemu ai ta ita. O ni 
vaega o le tapuaiga a Samoa o faafogafoga mai, Lana Afioga Mamalu, O Le 
Ao o le Malo ma lana Masiofo, Sui o le Fono a Sui Tofia ma lana Masiofo, le 
loaloa o Samoa mai mauga tetele seia oo i maugaiti tatou lototetele o le mea 
sili ua ia te i tatou le Atua, soifua. 
 
  Afioga Hon Palusalue Faapo II:  Lau Afioga i le Fofoga Fetalai o se mea e 
fia faamalamalama.  
 
  FOFOGA FETALAI:  Ia tulai mai lau Afioga i le Taitai o le Itu Agai. 
 
  Afioga Hon Palusalue Faapo II:  Sa ou musu a ou te faalavelave i le 
saunoaga a le Fofoga Fetalai, sa ou manatu o ia o se tagata e iloa lelei tulaga 
aloaia o le Maota lenei. Ae peitai e pei e foliga mai e 5 tausaga o sui Fofoga 
Fetalai ae le malamalama i le nofo aloaia ai o le Palemene lenei. O le mea lea 
lau Afioga i le Fofoga Fetalai ua faanoanoa a i le saunoaga mulimuli lea. O le 
va nonofo ai o le Palemene lenei o le Malo ma le Itu Agai, o le mea lena ua 
ou tulai atu e faasao leaga ua fai soo le le mafaufau, ua le faatasi, faalua, 
faatolu, o le va nonofo ai…. 
 
  FOFOGA FETALAI:  O lea ua maua lou finagalo, ia se i tulai mai le Sui 
Fofoga Fetalai. 
 
  Tofa AGAFILI PATISELA ETEUATI TOLOVAA:  I le saunoaga a lau 
Afioga i le Taitai o le Tautua, e mau a e matau mau e faalele.  O la outou 
saunoaga lea i le ta talanoaga i luga e le o se Itu Agai ae o le Taitai o le 
Tautua, lea lava la ou te mulimulitai atu ai, faapea a au ia sa e fiafia ai laga o 
lea ua faaaloaia atu le tou faatalanoaga sa fai mai e le o se Itu Agai ae o le 
Tautua. A faapea la ua ou sese ia e faamalie atu. 
 
  Afioga Hon Palusalue Faapo II:  Lau Afioga i le Fofoga Fetalai, mo le 
mea o le tagata faamaualuga ma le faavalevalea. O fea na matou fai atu ai o le 
Taitai o le Tautua, o le nofo aloaia ai o le Malo ma le Itu Agai na fai atu ai, ae 
o oe o le Sui Fofoga Fetalai.  
 
  FOFOGA FETALAI:  O lea ua maua lou finagalo lau Afioga. 
 
  Afioga Hon Palusalue Faapo II:  E fai oe ma sui i Palemene i fafo pe a e 
malaga ae se i vaai i ai i lou faamaualuga. 

  FOFOGA FETALAI:  E faamalie atu i lau Afioga i le Taitai o le Itu 
Agai….. 
 
  Tofa AGAFILI PATISELA ETEUATI TOLOVAA:  E faamalie atu i lau 
Afioga i le Fofoga Fetalai leai ou te le faamaualuga, aua o le mea lea sa outou 
finagalo i ai e faalupe lau Afioga o le Taitai o le itu Tautua. A faapea la ua 
sese ai au ia toe faafoi mai ae le faapea ou te faamaualuga, ma e le fetaui lea 
upu o le faavalevalea. Ia leaga e te poto ae taatia maia le tamaititi 
faavalevalea ia mai Palauli Sisifo, faafetai. 
 
  FOFOGA FETALAI:  Malie ia lau Afioga i le Sui Fofoga Fetalai ia ou te 
taofi ua  manino ma malamalama le tulai mai o le Taitai o le Itu Agai, ou te 
talitonu foi o lea e sagatonu le saunoaga a le Afioga i le Sui Fofoga Fetalai 
ona o ni upu na felafoai i fafo atu o le Maota. O lea foi ou te matau lea tulaga, 
ae o lea ua faamaualalo atu le Afioga i le Sui Fofoga Fetalai ma ou te talitonu 
o le a le….. 
 
  Afioga Hon Palusalue Faapo II:  Lau Afioga i le Fofoga Fetalai o le mea 
lea e ala ai ona…… 
 
  FOFOGA FETALAI:  Ia se i faauma atu la’u tala ona e manino lea, o le 
upu lea na saunoa i ai le Sui Fofoga Fetalai o upu na outou faia i fafo atu o le 
Maota lenei a o lea lava e aloaia lau Afioga o oe o le Taitai o le Itu Agai. E le 
avea le saunoaga a le Sui Fofoga Fetalai e aveese ai lou mamalu o lau Afioga 
o le Taitai o le Itu Agai. O lea foi ua faamaualalo atu, e te le talia le 
faamaualaloga a le Sui Fofoga Fetalai se Palusalue aua e te mateitei, o upu 
ma tala o lea tatou te alo i tatou upu mulimuli. O tatou upu tumuli lea ua alu, 
e le o ni ai e avea le saunoa atu faapea o le Sui Fofoga Fetalai o lea foi ua 
faamaualalo atu. A o le tulaga sagatonu ia o lea e silafia i faiga faavae o le 
Maota, leai e le aveesea ai lau Afioga o le Taitai o le Itu Agai. O lea ou te 
taofi foi o upu a ia na felafoai i fafo atu, ou te le amanaia la fafo atu o le 
Maota. 
 
  Afioga Hon Palusalue Faapo II:  Lau Afioga o lea ua talia le 
faamaualaloga a le sui Fofoga Fetalai, talia ma le faafetai ae aua le toe faia. 
 
  FOFOGA FETALAI:  Ia o le a la le isi mea lea e te ita ai? O le a toe fai i 
fea o le tatou aso mulimuli lenei. Se malie ia fale i le Atua lou finagalo lau 
Afioga i le Aoao Fesoasoani, malie ia o lea o le a tatou tulalata i le taimi e le 
toe i ai ai ni tatou tofia i inei o le a tatou foi i le atunuu e ona le pule. Ia lau 
Afioga i le Sui Fofoga Fetalai, tulai mai Lealailepule. 
 
  Tofa Lealailepule Rimoni Aiafi (Faleata Sisifo):  Lau Afioga i le Fofoga 
Fetalai, o le a ou lauga. 

  FOFOGA FETALAI:  Ia se i faauma atu la la’u tala lea, lau Afioga i le Sui 
Fofoga Fetalai ia ou te taofi o lea e faafofoga le tatou Maota tusa ai foi ma lau 
faatalauula. O le ta galuega o upu tautino o le Fofoga Fetalai o le Sui Fofoga 
Fetalai lava lena, o le a se galuega ua ta taumafai toalua i ai, ia aua ia le alo le 
foe ma faanape i le faafofoga a le itumalo. O le ta galuega o le galuega e fau 
faatasi a ou leai o oe e tauaveina full power, e leai se mea e ese ai oe ma au 
nei. A o le taualumaga o le tatou va nonofo ai ia faafetai atu foi i le tauaveina 
o le Nofoa i taimi uma ta te galulue faatasi ai. E te silafia le ta matagaluega e 
auau a maa i taimi uma, o lea lava ta te taumafai i le mea e gata ai le mafai o 
le Failautusi ma le Sui Failautusi e tauave le tatou galuega. Ae faafetai atu foi 
i lou onosai ma le faapalepale i nisi o taimi, tatalo i le Alii e pei a ona ou 
faiatu o le Fofoga Fetalai o le Sui Fofoga Fetalai a lena. Ia tatou lafo laia i le 
Atua o le tali e aumai o tatou lena mo le lumanai, ae malo le galue. Tulai mai 
le sui usufono mamalu, Lealailepule. 
 
  Tofa LEALAILEPULE RIMONI AIAFI:  Faafetai i lau Afioga ua ou 
faapea o le taimi tonu lenei o Lealailepule leaga o le Fonotaga mulimuli lenei 
a Samoa mai ananafi seia oo mai i le aso e ese foi le matau ma le vaai. Se o 
aso nei tatou te le toe omai tatou te vavao ma ita le isi i le isi, ae tatou omai 
tatou te faafetai i le Atua, faafetai i le tapuaiga a Samoa ia ma ave le faamalo 
i le e tatau ona ave i ai le faamalo. Ua lata ina tuta le tatou Sa sa tatou malaga 
mai ai i lena 5 tausaga. A oo la ina lutaluta le gataifale ma sousou i inei i le 
mea o lo o i ai le fuluasou ia ona tu loa lea o le tootoo o faleata e aveatu ia se 
vaimalu ma faanofo filemu le tatou fonotaga i lenei aso. Ae ui i lea ia faafetai 
mo le avanoa lau Afioga i le Fofoga o le Fono, ae ou te muai faatulou i le 
fono usu a Samoa, lau Afioga i le Fofoga Fetalai, lau Afioga i le alii Palemia 
ma le mamalu o le Kapeneta ma lena itu. Lau Afioga i le Taitai o le Itu Agai, 
sui Taitai ma sui usufono mamalu uma o lenei itu, afifio foi faauluuluga o 
Matagaluega a le Malo. Lau Susuga i le Failautusi o le Fono, sui Failautusi 
ma le paia o le aufaigaluega ae a se faafofogaaga a Samoa ma lau tapuaiga. 
Lana Afioga Mamalu, O Le Ao o le Malo ma lau Masiofo, le Aufaigaluega 
Totofi a le Atua, le paia o Samoa i ona tulaga faalupe ia tulou, tulou lava.  
  E fia amata la’u lauga i le upu lea sa faaaogaina e le Afioga Toeolesulusulu 
ananafi, leaga le upu e matagofie. Ae sa faapalagi ona e le i maua se 
faasamoa, o lea la o le a ou faasamoaina atu le tusi a Paulo ia Filipi e faapea, 
‘Le au Uso e, o le toe upu lenei, o mea uma ua moni, o mea uma ua tauleleia, 
o mea uma ua tonu, o mea uma ua mama, ma mea uma ua matagofie, o mea 
uma ua uma ona lelei, afai foi sesi amio poo se tasi mea ua uma ona tuuina 
atu ii a lava mea, o mea foi ua aoaoina ai outou ma outou talia ma outou 
faalogo i ai ma outou vaai mai ia te au, ia outou faia ia lava mea ona o ia te 
outou lea o le Atua e Ona le manuia. 

  Lau Afioga o le talitonuga faa-Saina o le tausaga lenei tatou te i ai e 823 
tausaga o tatou omai, o le tausaga lenei e fa ai aso uma o le masina o Fepuari, 
ona faapea lea o le tausaga o faamanuiaga, o le tausaga lenei ua tatou iai, ua 
fetaui ma le tausaga ua faaiu ai le tatou Paeaiga, ua sauni Samoa e totofi nisi 
o le Paeaiga fou. O lona uiga o le aso o le faafetai, God is good, all the time. 
Amen. Ua faamalo folau i lena lima tausaga, ua toe o se aga ona tatou tuta lea 
o lo tatou Sa, le Sa sa tatou faafoeina faatasi. O upu a le atunuu, ‘ua po ni aso 
ua, a o asofolau e le tuua.’ Ma o le taimi e tatou te faafoea ai le Sa o Samoa, o 
le a le ituaiga tau, po o le a le ituaiga tai, lagilelei pe louloua, tatou te folau 
pea. I lenei lima tausaga e 135 e lata i le 140 Tulafono ua tagofia e le 
Palemene ma pasiaina. O se matua matati’a i le tele ma le anoanoai o tatou 
galuega. O lou lava talitonuga ma le atoatoa, ou te matua fiafia o le a tuta le 
Sa, sa tatou faatautaia. Ua sili atu lona malosi, ua sili atu lona tele, ma ua toe 
lava tapena aua le isi folauga fou. 
  E momoli atu ai le faafetai  i lau Afioga le Palemia ma le Kapeneta, faamalo 
le tautai, faamalo le toa, le onosai, faamalo le tautua matavela. E le tau selu 
atu, o la outou galuega totofi ai outou e le Atua, ua fua mai e le Malo, ua fua 
mai e le atunuu. Ae aua, aua lava ne i ia te outou le viiga ae faafoi le viiga i 
Le na aumai ai le poto ma le malosi. E fia faapitoaugafa foi se faafetai se 
faamalo  i lau Afioga Tuiloma Lameko, lau Afioga Le Mamea. Faamalo tau, 
malo galue, amuia la outou itumalo, amuia le atunuu o Samoa ua 
faamanuiaina i la oulua tautua. E le ni tala avane ai na oo mai Le Mamea ma 
Tuiloma i le Palemene, o o’u aoga i le tulagalua o lea ua tatou toe nutimea 
faatasi a o lua tautua pea. Ua iloga lou taimi, o oulua o sui pupula o le 
Palemene, ua matua faamanuiaina foi nei itumalo i la oulua tautua. O le upu a 
Paulo, ua tau le taua lelei ua i’u ia te oulua le tausinoga. Faamanuia le Atua i 
le faiga malologa ia maua pea le malosi e tautua ai i nisi o feau ma maua le 
malosi.  
  E momoli le faafetai i lau Afioga i le Taitai o le Itu Agai, le Sui Taitai ma le 
mamalu o le tatou vaega, e le tau ta’u atu le tatou sao i le faatautaiga o le Sa o 
Samoa. E le’o se vaega faamamafa vaa po o se vaega tietie vaa, leai o lea sa 
tatou siila faatasi ma tatou toso maea, aua e le o se loto o tatou e faagoto le 
vaa pe faamama le vaa, leai o finagalo ma manatu ia tatou galulue faatasi ia 
manuia le Sa o Samoa. Faamalo le onosai, malo le lototele, tele luitau sa 
feagai ma tatou ae finau pea.  
  Faafetai faapitoa foi i lou uso a tuaoi vaeane le Afioga i le sui usufono mo 
Faasaleleaga Nu. 3, Tuileutu, faamalo ua lima tausaga o ta galulue faatasi ma 
e faufautua mai i lou atalii. Ia lea ua folasia i malae aua ua sui fanua lou Sa, ia 
faafetai mo lou sao, manuia foi lou feagai ai ma faiga malologa. O le a foi se 
tuufesili o le atunuu ma le Palemene ia Lealailepule, aua le popole fua i ai, 
aua, aua le avea mea ma mea tatou te popole i ai.  

  O lea ua saunoa lou uso Faleata ananafi, o le mea a ete i ai ou te i ai, ua ou 
fai atu i ai, aua tatou te toe o faatasi, tutu atu oe i le isi itu ae se i ou alu i le isi 
itu. A alu atu e lelei e alu atu, ae a alu atu e le lelei, ia e toe foi mai, ae ui i 
lea, taatia lena mea mo lenei taimi.  
  Lau Afioga i le Fofoga Fetalai ona oo mai lea o se faamatalaga i lau Afioga 
ma le faatautaiga o le tatou Fonotaga. O le nofo aupito sili lea ona faigata i le 
Palemene ma o le tagata e loloto le tofa, mamao le utaga toe tele le faatuatua 
e mafaia le Nofoa lea o Samoa. E le faigofie, o le tele o taimi e sosopo ai le 
manuvale tatou finau ai le laulaumalo a o lo o mau pea le toovae aua le Nofoa 
o Samoa. Malo faafetai, ua e tagai mai, e toatolu isi sui usufono mamalu o 
Samoa na Fofoga Fetalai, o lo o faaauau pea, o lona uiga o le Fofoga Fetalai 
lea ua i ai lau Nofoa e oti lava i le Palemene, ia manuia le faaauauina o lou 
Nofoa.  
  Ia lau afioga i le Failautusi ma le Sui Failautusi o le ofisa, ia faamalo 
galulue e le tau selu atu i la outou faaeaea ma la outou tautua aua sui usufono 
mamalu o le atunuu. Malo galulue. Faauluuluga uma o Matagaluega a le 
Malo, ia o outou lava o vae ma lima o le Malo. E tasi a le mea lea e iloa ai 
Samoa i atunuu uma malosi, mautu, faataitaiga strong leadership. O le mea 
foi lea e atagia i vaega uma o le pulega le atunuu e oo lava i lalo. Sa 
faafiafiaina lava a’u e fai ai a’u  ma sui o Komiti o Tupe i lea lima tausaga, ae 
ui i lea tatou te mafuta ai pea ma Matagaluega i lea tausaga ma lea tausaga. O 
i foi lea e fua ai i lau vaai o Matagaluega o la e alu i luma, Matagaluega la e 
tutu ma le Matagaluega la e solomuli i tua. Ou te iloa o lea ua fua mai lea 
tausaga i lea tausaga aua e faia ma faipea lou vaai atu e tele tagata atamamai i 
totonu o le atunuu lenei ae e le’o tele ni tagata ta’ita’i. E tele la o le vao pe a 
manuia laau foi lele e aoga, e malosi. O le uiga o la’u faamatalaga e tatau ona 
aua le augata e vaai tagata, aua le augata e fai faaiuga. O le Minisita e tau le o 
tagata e vaai, o le Minisita lea o lea e galulue ana CEO i lo’u a lea talitonuga. 
I le faaiuga o le tausaga na te’a nei, o le mea e faafetai ai i lea sefulu tausaga 
o le tele o atina’e o lo o i ai, tele o Matagaluega o le Malo ma Faauluuluga ou 
te finau pea i ai, finau pea iai. I le faaiuga o le tausaga ua tea nei sa matou 
feiloai ai ma se tasi o Matagaluega ma sana loia i se mataupu talosagaina. Alu 
lea o le fonotaga faapea mai Leala e sili ai le sulu i le Minisita po o le 
Palemia i le tatou mataupu, ona ou faia atu lea i ai, se o lena mea e le mafia 
ona ou faia, aisea le mea o le a ou alu ai i le Palemia ma le Minisita e fai mai 
e latou le faaiuga e tatau ona fai e oe? Afai ou te alu e aumai le faaiuga i luga 
atu o outou, o lona uiga e tau mai ai i ina, e le tatau ona outou faia se galuega, 
e le tatau foi ona outou tulai mai i tiute o lo o i ai. E le o se tala e aveane ai 
lau tala, a o le faamalosiau ia i latou nei. Po o le a le tulaga o i ai, e tatou o 
lava i le process ma le mea e tatau ona fai. Ae ui lava i lea, ou te talitonu ua 
lava le tomai ma le agavaa o tama fanau a Samoa e faafoe ai lava e outou lo 
tatou atunuu. 

  E ao lava ona fai sau faamatalaga i le Tala o le Tupe, pei lava ona ou talanoa 
atu, e tele lava se aoaoga i lou tagata i le avea ai o au ma Komiti o Tupe, ua 
lava ai le malamalamaaga e faatinoina o galuega a le Malo i so o se itu o 
Matagaluega. E faafetai foi i le matou Komiti, o lena foi Komiti, ou te 
talitonu e le o se Komiti e faaulaula i ai se isi, leaga e toalua Minisita o Tupe 
lea sa i ai, e tolu, e lua Minisita o Tupe sa i ai i le Nofoa ma le Minisita o 
Tupe agai, lona uiga e tolu Minisita o Tupe ia e i ai, i ai ma le Afioga i le 
Taitai o le Itu Agai sa Minisita foi ma nisi o tagata iloga. O lona uiga e pasi 
mai loa i le Minisita o Tupe le Tala o le Tupe, leai se mea o toe faaletonu. E 
momoli atu ai le faafetai tele i le tatou Komiti. 
  O le Tala lava ia o le Tupe, e na o le tolu lava mea taua, o le tupe maua mai 
e fua ai lau tupe faaalu ia ma le tupe e nono mai e fesoasoani ai i atinae pe a 
le lava. A talatalanoa loa i mea nei o aitalafu, e ese lava lou faalogona, leaga 
o le aitalafu i lou faauigaina e au, ou te faaigoaina o le fesoasoani po o le 
laveai. O aso ia a o ou tuputupu ae, e valaau mai loa lou tina po o lou tama ou 
te alu e faatau, ia tu atu loa, ou te vaai atu loa ua tuu mai le tupe, ou fiafia, ou 
te tamoe fiafia i le faleoloa, ae ou te vaai atu loa ua sauni mai le api aitalafu, 
matuai ou ma faanoanoa. A avatu loa le api aitalafu lea, e tiga ona e muamua 
i le faleoloa, e fai muamua uma lava faatau a tagata o la e i ai tupe, seiloga ua 
uma, ona tilotilo mai loa ma fesili mai, o le a, o le a le mea e te manao ai? Fai 
atu lea, malie lau susuga se i tau tusi atu nai mea ia ua tuli mai au e 
fesoasoani, e faapena le olaga na tatou ola mai ai ma faaauau ai pea. O le ola 
aitalafu i lou talitonuga, lea ua i ai le faaeaina lenei. E le mafai le mafai e le 
Malo lenei o Samoa le tulaga o i ai ma isi Malo pei o tatou, ona alofia mea 
nei, faafetai foi i le Itu Agai le faamanatu pea i le tulaga ina ia gafatia pea e 
tatou ona totogi a tatou aitalafu, ae o se mea e le mafai ona alofia. O le..... 
 
  FOFOGA FETALAI:  Malie le sui usufono o lo o saunoa, se i avatu le 
avanoa i le Afioga i le Palemia. 
 
  Susuga Hon Tuilaepa Fatialofa Auelua Lupesoliai Neioti Aiono Sailele 
Malielegaoi:  Lau Afioga i le Fofoga Fetalai, e manaia foi le fai ma malolo le 
sui usufono e toe silasila i lana lauga, ae se i fai atu sina au tala puupuu lava 
lea. O aso ia a o faigaluega i Europa, o le fa o ou vaiaso faatoa ou alu ai e fai 
sau aitalafu e faatau ai lau taavale e feaveai ai lou aiga. O lea ou te alu atu ma 
lou mafaufau foi lele, o aga ma masani a teine, a e alu atu e te manao e 
aitalafu sau $2000 ae tipi le....ae fai mai, leai ua lava le $1000. Ona ou alu atu 
lea e nono sau tupe ua uma foi ona ou vaai i le taavale, ona fai mai lea o le 
palagi, e fia lau nonogatupe e fai, e $5000, o lea ou te fua i le tau o le taavale 
e leai se tiute mo matou nei o le aufaigaluega faava o malo, e leai la ni tiute e 
totogia, o o i tagata Europa i le mea lea ou te galue ai, o le tau o le taavale 
lena e $15,000, e faatulai atu nei lau $5000, ae ou vaai atu i mata o le palagi 
lea ua lapoā lava, fai mai lea ia te au, e mafai ona fai sau nonogatupe aua o 
lea e i inei ia teugatupe a la outou faalapotopotoga. 

  E mafai ona ou nono ni tupe pe $200,000 tala Amerika, leai ua lava le 
$5000. O lea la ou te mafaufau i le toe totogiina ma e leai se mea o le a ou alu 
ai fua e aumai se $100,000.00 ae la e gafatia le mea na ou manao ai e 
$5,000.00, pei la ua ou avatua le tala lea, ona e ese foi le ituaiga aga a tatou 
iinei, e ese aga a latou i fafo o mea o le faagaoioiga o pisinisi, faataatia le mea 
lena lea la ua ou oo mai i le saunoaga lea ma taua ai le Itu Agai e fia 
faamanatu, e le tau faamanatua mai e le Itu Agai, leaga foi o le galuega lea a 
le Malo e mataitu i taimi uma, taimi uma taimi uma, taimi uma, e oo i le 
tulaga o lo o i ai ia fua e fua i ai le malosi o le malo, i le totogi o aitalafu ma 
mea e tatau ona fai, o le ala lena lea ua ou tulai atu ai e faasao le mea lea. E le 
tau faatalia le malo i ni fautuaga a se Itu Agai, ona o lea lava e i ai taiala, e 
mulimuli tai i ai lo tatou malo. O le faasaoga lena lau Afioga i le Fofoga 
Fetalai. 
 
  FOFOGA FETALAI:  Malo, se i avatu pea le avanoa i le Minisita, avatu ai 
lea o le avanoa i le Taitai o le Itu Agai, se’i tulai mai le Minisita o Tina ma 
Tamaitai.... 
 
  Tofa Hon Tolofuaivalelei Falemoe Leiataua:  Faafetai i lau Afioga i le 
Fofoga Fetalai, o lea foi ua saunoa le Palemia e faapulapula se isi vaega e tau 
faasaosao ai le lauga a le sui, ae ou te iloa le sui leaga o lea ua saunoa le sui i 
lona tulaga ua foi mai i aoga ma ua faamanuiaina lona soifua tai pei a foi o le 
tulaga lea na i ai ona matua lea na tulia e fai le aitalafu. Manatua foi o le 
tagata matua ua tele tausaga ua ave i ai, e iloa faasoa le tupe, e tusa a pe e i ai 
le tupe i le pusa a le loomatua, ae faapea, afai o le tupe lea ae te i ua tupu mai 
se faalavelave pe maliu mai se isi o le aiga o le loomatua, e tatau ona sefe le 
tupe lea ae faaaoga le aitalafu. E leai ma se mea o le a popole ai fua matua, ae 
o le mea lea ua saunoa i ai le sui, la ua faataitai, la ua avatu o tatou finagalo e 
i lona tulaga faapea ua ma, i le tusi lea ua fai le aitalafu, ae i lo’u talitonuga, o 
la e tali sa’o Paulo i lana tusi foi lea ia Korinito sa laititi sa fai amio 
faatamaiti, ina ua matua ua mafaufau faatagata matua. O lea la e mafaufau 
faatamaititi ia le example la e aumai, o lona uiga e le i taitai lava oo le 
mafaufau o le tamaititi i le faasoaina o le tamaoaiga, ae o le tagata matua, la e 
malamalama lelei a, la e i ai tupe la e i le pusa, ae la e poto e faasoa, aua afai 
e ave uma tupe ia, ae tulai mai le faalavelave tuga ogaoga i totonu o le aiga, o 
ai la a tua i ai? A la foi e silafia e le tagata matua, e mafai a, la e lelei a le 
tauaveina o le totogiina o le aitalafu. O le mea lena i lou talitonuga e tasi a le 
isi itu o lea ou te nofo ma faauiga i ai le experience o le sui, afai ae i ai se 
afafine o le faatauoloa, e faamanaia i ai, o lona uiga la e faamanaia i ai. A le o 
lena, o lona uiga la e amio faatamaititi tautalaititi i le toalua o le faatauoloa, 
ioe, o mea uma na e tutupu. O lona uiga e le i matua le mafaufau a lea ua 
aumai le example o le tamaititi e le i matua ae la e tuli e fai le aitalafu. Ia o le 
fesoasoani lena, o Lealailepule o lou uso. 

  FOFOGA FETALAI:  Ia lea ua maua lou finagalo lau Afioga i le Minisita, 
Palusalue sa i ai se mea sa e fia saunoa ai? Malie Leala se i avatu le avanoa, 
tulai mai le Taitai o le Itu Agai. 
 
  Afioga Hon Palusalue Faapo II:  Faafetai a, e sao lelei a le saunoaga a le 
Afioga i le Faipule, tusa a pe laititi ae alu e aitalafu e tatau a ona ma, a o le 
saunoaga a le Afioga i le Palemia lau Afioga i le Fofoga Fetalai, e matua 
teena a matou fautuaga e avatu, o lana saunoaga lea. Ae faamolemole lau 
Afioga, e fasa a le vale, ae taunuu a, i le molimau ola o lau nofoaiga 1.1 ma le 
2 miliona  
 
  Susuga Hon Tuilaepa Fatialofa Auelua Lupesoliai Neioti Aiono Sailele 
Malielegaoi:  Lau Afioga i le Fofoga Fetalai, o le mea lena lea sa faaumiumi 
ai lau talanoa ananafi, ina ia malamalama lelei, afai o nonogatupe a tatou, e 
10 tausaga e le totogia ai se vaavaai i tua e 30 tausaga faatoa amata ona 
totogi, o lona uiga e 40 tausaga e totogi. O le mea la lea e le malamalama i ai 
le Itu Agai, o lona uiga e leai se mea e tou te popole ai, vaai e oo a i aitalafu 
mamao i tua i le 70 o lea e totogi. E leai a se isi o pisa ai pe tiga ai, aua foi o 
lea e lelei faafoe, o le ala foi lena a outou faafogafoga mai, e faigofie a, e 
faigofie a le pule e matuai e alu e fai sau nonogatupe i le DBS, ae le mafai le 
DBS, aisea? A faapefea le faulaiga la e i ai? A faapena le World Bank, o so o 
se taimi a e taatia atu ai, tatala mai, aisea? Ona o le tulaga la e lava le faasoa. 
Lau Afioga i le Fofoga Fetalai, o le ala lena, ou te le o fai atu o teena le tou 
fautuaga se i vaai i le sese o le mea na e fai mai ai. O lau tala e le tau faatalia 
ia fuafuaga a le Malo i se tou fautua, leai, leaga o le a e mulimuli a le Malo, i 
taiala malamalama e fua i ai nonogatupe a le Malo. O taiala la e mulimulitai 
ai Malo uma la e malamalama, ia lau Afioga i le Fofoga Fetalai, o le tulaga 
lena, aua e te toatamai gofie, vaai foi lea na sao a le saunoaga a le Sui Fofoga 
Fetalai, ae e toatamai ai a ma inaina. O le faalavelave o lau Afioga i le Taitai 
o le Itu Agai, e te le o matau upu, aua o le mea lea e tupu ia te oe, na ona alu 
atu a pa oso, pa oso, matau lelei upu. 
 
  Afioga Hon Palusalue Faapo II:  Lau Afioga i le Fofoga Fetalai, leai na o 
si mea a sia e fia faamalamalama, fai mai e le o afaina le atunuu. 
 
  FOFOGA FETALAI:  Ia e manatu ua manino le mataupu Palusalue, o le a 
le isi mea lea e te le o malamalama ai? O lea ua maua lou finagalo, o lena la 
ua e toe oo i isi mea e tele ai le tatou finauga e faamalulu. Ia se i 
faamalamalama atu e le Palemia. 
 
  Susuga Hon Tuilaepa Fatialofa Auelua Lupesoliai Neioti Aiono Sailele 
Malielegaoi:  Matuai ou le malamalama a po o le a le pologa lea e fai mai ai, 
ae a o outou a ma outou faaupuga na e fai, ae leai a se pologa. O la e pau 
maualalo le tau o tatou falemai nai lo Private Doctors. 

  O le a le mea la e tupu? La e o tagata i Private Doctors, e oo foi i uta, e le o 
taitai a faitio tagata, ma e faamaonia le mea lea sa fai ai le pisinisi a le fomai 
lena e i ou tafatafa. E tiga na maualuga ese, ae leai a se isi e faitio, o le a 
faitio o tagata e lelei, o le matua polofesa a o le fafaiga o nifo. 
 
  Afioga Hon Aeau Peniamina Leavaiseeta:  O le mea e fia faasao, e le se 
pisinisi, o le auaunaga mo tagata. 
 
  Tofa LEALAILEPULE RIMONI AIAFI:  Lau Afioga.... 
 
  FOFOGA FETALAI:  Ia ou te manatu, tulai mai Lealailepule. 
 
  Tofa LEALAILEPULE RIMONI AIAFI:  Faafetai faauilavea, a outou 
matau lelei le faasologa o la’u lauga, oka le manaia. E oo mai i le aitalafu, o 
le aitalafu, ou te faaigoaina o le laveai, o le fesoasoani e faapea, e le mafai le 
mafai ona alofia, i le mea lea, ae fai i le mea e gafatia. Lele ua aumai e le 
Afioga i le Minisita i le mea o le faatamaititi, ia ou te le fia talia leaga ou te 
alofa foi i si toeaina i te i ua ma finau ai, ma e ou te le amanaia lea mea. O le 
mea lea na ou avatu ai le faataitaiga i nai o’u matua, e le o se ma, lea na ou fai 
atu ai, o le atinaeina o le aiga, vaai i le toa, ou te loan ma fai uma a, so o se 
mea ou te loan ai, ona aumai lea tuu i lau account, nei tei ua i ai se mea ou te 
manao ai ae ua leai se tupe. Aua foi na matou amata e leai se fanua, nofo lisi, 
matou o mai faatau le fanua ae nofo i le faleoo, fai le fale palagi, fai le taavale 
ma fai mea uma. O le olaga lena o le Samoa na amata mai ai i le masani i le 
loan. Ua uma na ma talanoa ma lou tina, fai mai Leala..... 
 
  FOFOGA FETALAI:  Malie le sui usufono, se i tulai mai le Afioga i le 
Palemia. 
 
  Susuga Hon Tuilaepa Fatialofa Auelua Lupesoliai Neioti Aiono Sailele 
Malielegaoi:  Ne’i te’i ua tiga le finagalo o le sui usufono, o le manaia ia o le 
faamalamalamaga, e le o se faamalamalamaga e sosoa ai le faamatalaga a le 
sui, ae pei o se faamalamalamaga e pei e tapue atili ai, aua o au foi ia, ou te 
alu atu loa e fai se aitalafu, ae la e i ai le afafine o le tamaloa, ou ma loa, ou te 
le ma o le aitalafu, ae ou te ma o le afafine o le tamaloa la e ou te faatilotilo 
foi au i ai, mea uma na sa tatou faia. Masalo a ou manatu i le mea lena, e sao 
le Minisita sa e faatilotilo, ona uma a lea, ae la sa manaia le tulaga sa 
faatuatuaina ia matua. 
 
  Tofa LEALAILEPULE RIMONI AIAFI:  Lau Afioga, o le eseesega lea o 
au ma le Palemia ma le Minisita, o laua e fia fai teine, o Lealailepule e avi, o 
le eseesega la lena, ioe, o lo’u gao lena, a ita lou toalua ia te au, e lau a lena 
mea, ui i lea taatia ia mea o le a tatou pisa ai fua, ae e faatupu manatu, lea na 
tatou malamalama i ai. 

  Ia faafetai i lau Afioga i le Minisita mo Elelele, Samoa Land i lenei taeao, 
toe tatalaina o le avanoa lea mo nai tagata faipisinisi. Matautia, 7 aso, a’o au 
ia, oka le manaia i le vaai i le taulaga ina ua mu i lalo le fale lea. Ua leva ona 
tatau ona aveese, ia talosia ia ia toe fetuutuunai le tofa po o fea tonu se mea e 
talafeagai mo nai o tatou tagata nei, faipisinisi e atiae ai, ma e manaia iina le 
vaega lena e toe tilotilo i ai po o le a se isi mea aoga mo le matagofie e 
faaaulelei ai lo tatou taulaga. Faafetai, faafetai lava, pau a lea o le mea lea e 
fesootai ma le vaega lea i le mu. Leai ou te le toe fia tautala i le vaega lea, ae 
o le mea e tatou te tilotilo i ai mo le agai i le lumanai, ona o lea na ou maua i 
le interview a le Alii Pule o le Fuimu, ua fiu tagata e valaau le numera la e 
ese le numera la e valaau, ese mai le numera a le Fuimu. Sa ou faamanatu pea 
mea nei, sa ou lauga ai foi i nisi o tausaga. Manatua foi o tatou sa i ai le 
numera foi lea 999, sa tatou faia i aso ia, i taimi na e leai se technology 
faapea, ae lea ua oo mai i lenei vaitau, ae lea ua eseese numera. Ou te le o 
maitaua foi po o le a le numera a le Fuimu, o le a le numera a leoleo, ae o le 
999, na o ta manatua mai i aso o ota laititi e oo mai i le aso e le galo. O le a le 
mea e le mafai ai ona toe fai, ae tasi le emergency centre e fesoasoani i ai, ia 
o isi atunuu mamao, e tasi a le numera of emergency mo faalavelave, o la’u 
fautuaga lena i a outou Afioga, o lo o gafa ma ia mea o lou tilotilo i le numera 
lea, e tatau a ona toe fai. E aoga foi mea tutupu, tatou te toe tilotilo i ai o le 
taimi a o mea nei se fai mai le tamaloa palagi e, faaaoga ai le mea o le 
common sense. 
  Ia lau Afioga ona oo mai lea i lou itumalo, Faleata Sisifo, ia o ou Sa ma 
Faigata, ua taoto a se alaoo e le tau oo i ai se faamatalaga, a o paia ma sa e le 
avea, mai lea Ituvai i le Susu o le Alo o le Malietoa Seiuli ma le Falefia 
faapea foi lau Tofa Ulugia ma le Paia o le tou Aiga, seia oo atu foi i lena 
Ituvai o alalatai ai le Igoamatua Ale ma Ulu ma Tuani, ia faamalo le tapuai, 
faamalo foi le faaeaea i lenei 10 tausaga, ua loa le tatou mafutaga, o le a sau 
tala e fai atu, o lo outou silafia. Tou te le toe taumate mai, ia e le tauanauina 
foi le tatou itumalo, aua ua lava le moe ma le uta e fai ai lau filifiliga, pau a 
lea, tatou filifili ma le Atua, po o ai se isi, e agavaa uma a tagata, maua se 
tagata e tala feagai, e faaauauina pea le nofoa o le tatou itumalo. A lea ua 
outou tagatagai i ai, e pei foi ona tatou feiloai i Fogavaiusu le Aso Toonai na 
mavae nei, lau Susuga Seiuli ma Ulugia ma le tatou aiga, e le mafai ona 
taofia e le malo le atinaeina o Faleata, leaga e pau lea o le vaega o lo o mafai 
ona faatupulaia pea le afifio mai o le atunuu, ia ma tele foi fanua o le malo, i 
ana atinae e fia faatino, ae leai se vaega o le Malo, i Ofisa ma pisinisi e le o 
mafai ona toe faatinoina e le Malo. O le ala lea, e tatou te faafetai ai foi i le 
tele o nei galuega ma atinae, aua e leai se isi e muamua sasaa i ai le manuia, e 
muamua a sasaa faamanuiaga i lo tatou itumalo.  

  O lea foi ua i ai le fuafuaga a le Malo, ina ia siitia le falepuipui ae faaavanoa 
lena eleele mo nisi foi atinae, ia aemaise foi ia se isi aoga fou mo le tatou 
itumalo ona ua faatupulaia, faatumulia le aoga o le Kolisi o i ai nei, mea uma 
na e aoga mo le lumanai. 
  Faafetai foi i lau Afioga i le Minisita mo Galuega, tele galuega o lo o 
faatinoina pea, aemaise le auala lea o faatinoina nei, ua matua siitia ai le 
matagofie o lenei itumalo. O le mea lea ua i ai i le afiafi lau Afioga i le 
Fofoga o le Fono, na o le o mai savalivali i le auala ma tafafao ai fiafia, 
matagofie, pau a o lea lau Afioga, ua uma ona ave le talosaga i le 
Matagaluega, le Afioga ia Leasi, ona nei te i ua toe afaina ai le matagofie 
atoatoa o le tatou galuega. O le fesili pe aisea ua le faia ai ni foot path i le pito 
i tai i le agai atu i le malae vaalele, amata atu i le tausiusiuiga o Lepea, Vailoa 
ia ma le aai atoa lea i Vaiusu. Ona toe amata lea i talaatu o Vaigaga i pito 
uma e lua. Lau Afioga pei e pau lea o si vaega e tatau ona toe taga’i lelei i ai 
ina ia faaatoatoa pea auala savali aemaise o le ogatotonu lea o le aai i Vaiusu. 
E le gata i le foot path ae lau Afioga e tatau ona taga’i i se pa uamea i le pito i 
tai ona ua maualalo ia fale o aiga ae maualuga le auala. Ae o le vaega tonu lea 
e saosaoa tele ai taavale, manatua le pioga lea i luma o le pamu penisini i le 
tuaoi o Vailoa ma Vaiusu tele tele faalavelave mai lava i aso la seia o’o mai i 
aso nei. Faafetai o lea ua toe fai ia patupatu ma kolosi o le mea e ao ona fai, 
faafetai tele a i le mea lea leaga po o le a le fia lemu o lau taavale ae le mafai 
ona lemu lau taavale i le manaia ma le matagofie o auala. E ave lau taavale 
fuai le environment ma le auala la e te alu ai, ae faafetai ua toe fai ia kolosi ia 
e fesoasoani ai i lea vaega. Ia ae tatalo la i lau Afioga pe a e toe ui atu ai ma e 
toe tagai i le pito i tai ina ia faia nai pa puipui faapea aua nai aiga aemaise le 
tatou auala savali. A o nisi atina’e ma nisi galuega ma nisi mea e fai taatia ia 
ae tatou alo i le Palota. Aua o le fesili lea e fesili mai ai tagata ia te au faimai, 
Lealailepule oa mai le campaign ae ou faiatu i ai o le campaign e ave i tagata 
fou tagata la e fia malo ma fia sau i totonu o le Palemene. A o le sui usufono 
e 5 tausaga e alu ai i le Itumalo e fai lana campaign, o lona uiga la afai e uma 
le 5 tausaga e leai sau mea na faia e te le malo foi a pe a oo atu i le aso o le 
Palota.  
  Lau Afioga i le Fofoga o le Fono e faaiu sa’u faafetai i le tapuaiga a le tatou 
atunuu, lau Afioga i le Ao mamalu o le Malo ma lau Masiofo ia ma Samoa 
atoa ma ou Sa ma ou Faigata ia aemaise lava le au fai tatalo a le Atua. Ia o lea 
foi ua amata ona tatalo le tatou atunuu ina ia tofi mai e le Atua ni Taitai aua 
le Sa o Samoa i lea foi 5 tausaga. O le ala lea tatou te le faanoanoa ai pe 
popole ai aua o tatou o le atunuu faatuatua, o tatou o le atunuu e faalagolago i 
le Atua. E aveatu ai foi moomooga alofa i sui usufono mamalu uma lava o le 
Palemene, le tatou Faiga Palota ma le faiga filifiliga ia fetaai a tatou a o tatou 
a e tasi. E le toe faiaina se i si ia ae tatou finau ma faamalolosi o ai lava o le a 
toe filifilia mai ia faamalosi aua Samoa ma si o tatou atunuu.  

  Ua alu lenei vaiaso, ananafi ma nei o ta’u pea Tavita, talofa ia Tavita, Peseta 
pau lea o le sui usufono sa lauga ai se tasi o Faipule ae lei Faipule Peseta. 
Peseta e te sau ia te au ma au masini ma au T9 ae ou te alu atu ia te oe i le 
Suafa o le alii, sau a le T9 a Peseta sua i lalo le Faipule. 
 
  Afioga Peseta Vaifou Tevaga:  Lau Afioga i le Fofoga Fetalai…. 
 
  FOFOGA FETALAI:  Ia leaga o lea ua e taua le suafa o le sui usufono, 
tulai mai Peseta. 
 
  Afioga Peseta Vaifou Tevaga:  Sa ou faalogo lava ma le toto’a i le manaia 
o le lauga a si ou uso o Lealailepule. O le ala foi lea na alai ona ou fautua 
leaga o lea ua sui lana Ekalesia. Ia ai ua galo ia te oe, sau i le isi feagaiga o 
Tavita, sau i le isi feagaiga o Paulo ae o le mea mautinoa lea ua ou fai atua. O 
Paulo e ona le upu lea e te saunoa mai ai, o lea lau Afioga i le Fofoga Fetalai 
e momoli atu lau faafetai tele isi ou uso, ia manuia le lauga Lealailepule. 
 
  FOFOGA FETALAI:  Ia faaauau le saunoaga Lealailepule. 
 
  Tofa LEALAILEPULE RIMONI AIAFI:  O le a faauma atu le lauga i 
lenei aso, lou itumalo ia faafetai faamalo. Ae tatou feiloai pea e le o toe 
mamao, o lea ua outou tagai mai o lea ua usu le Fonousu a Samoa i Faleata, 
faamalo faafetai i nei mau atina’e ma nei mea ua tatou usufono ai i totonu o 
Faleata, e lagona le fiafia ma le faagaeetia o le itumalo. A o le fesili, faamata 
e aveese le mamalu o Tiafau pe a tatou toe fo’i i ai? Ailoga, o mamalu a o 
Tiafau e le toe aveesea a o le tupe lea e fuafua e fai ai le Maota Fono ia na o 
se tuualalo lava pei e manaia foi ae tuu e fai ai nisi atina’e ae tatou usufono 
loa i inei i Faleata. Ia o le a le eseesega o Faleata lava e saili malo o lea ua i ai 
le Faigamalo a Samoa, a o le mamalu a ia o Tiafau e sisi ai le tatou fu’a ia 
Iuni ae tatou fono i inei. Ia ae ui i lea o se tuualalo lea i lau Afioga i le Fofoga 
Fetalai, lau Afioga i le alii Palemia ma le tatou Palemene, Palusalue manuia 
lou alofaiva. Ou te manao e te lua malo faatasi mai ma le Afioga ia Manua, 
manuia tele le faafofogaaga a Samoa faafetai mo lo’u avanoa soifua. 
 
  FOFOGA FETALAI:  Ia faamalo saunoa i le sui usufono mamalu o 
Faleata Sisifo, Lealailepule ia ou te manatu e le o oe o se tagata faigofie. O le 
matau a le Nofoa ma tulaga ma lutaluta o le savaliga o lou soifua ia o oe o se 
tagata e talitiga tele foi. Ia manatua le faauuga o taua e le Faifeau Assembly 
of God i le 2009 ina ua tatou sauni e fai le 2011. Na ou lagona lelei le upu a 
le Faifeau na fai atu ia te oe, a o lea ou te vaai a e te le usitai. O lea ou te 
lalagi atu lava and you still and still ia ou te leiloa la, ae a e usitai ona ou 
faapea atu lea and forever. 

  Ia ua tatou taunuu mai i le tatou taimi malolo, e i ai le agaga e faafetai atu i 
le tatou Maota i lenei itula o le aso o lo o taatia pea le lafo i lona mana e ala i 
le tatou galuega faaauau i le po a nanei. E tatalo atu ai foi i le mamalu o sui 
usufono e le i saunoa, ia o le tatou Komiti lea ua oo i ai le faasologa vaeane ai 
le afio o le Susuga i le Taitai o le Itu Agai ma le sui Taitai, ia ona tali ai loa 
lea o le tatou Malo.  
  O le agaga lava ma le faaaloalo, onosai le tatou Maota Fono e mataitu 
taualumaga e i ai a le talitonuga o le a tatou tiga puupuu ia ona faaauau ai lea 
o le tatou galuega ma pasi le tatou Tala o le Tupe ma nisi o tatou Tulafono ia 
ma Lipoti faataatitia ao loma ai le tatou faamoemoe mo le Aso Faraile. Ona 
manatu lea o lea ua tapena le tatou taligasua ia tatou faia le faamalositino ona 
tatou toe feiloai mai lea i inei i le tatou Maota Fono i le itula e 3. 
 
 
  Na faataatiaese Taualumaga a le Fono Aoao i le itula e 12:55 i le aoauli ma 
toe faaauau Taualumaga i le itula e 3:00 i le afiafi. 
 
 
  Na toe faaauau felafolafoaiga i luga o le faitauga faalua o le Tulafono Tau 
Faaofi o le Faatatauina o Tupe Faaopoopo (Nu.1) 2015/2016. 
 
 
  FOFOGA FETALAI:  E faasilasila atu ua toe amatalia nei Taualumaga a 
le Fono Aoao Faitulafono.  
  E lagona pea le agaga faafetai i le Atua i lenei vaega o le aso, e talitonu o lea 
ua tatou taunuu mai i le taimi faatulagaina o le tatou Fonotaga. E momoli 
atuai pea le agaga faafetai ma le faamalo i le paia ma le mamalu o le tatou 
Maota Fono mo le onosai mai e tusa ai ma tatou polokalame ua uma ona 
faataatia. E i ai le talitonuga, e leai lava se mea e toe tuua, o le aso e 
papaaveloa ai le tatou galuega ma pasi le tatou Tala o le Tupe. E tatalo atu ai 
pea i le tatou Maota Fono, ia lavapapale ma lava mai pea lo outou onosai. E i 
ai le faamoemoe mo nisi o tatou Tulafono e pei ona faatulagaina o tatou 
galuega tuua, o lea ua uma ona faatulaga e le tatou Failautusi o le Fono, e 
tatau ona tapa uma i le afiafi nei i le tatou Maota ae tatou te le i taliu mo 
tapenapenaga o le tatou lotu faamavae i le Aso Faraile nei. 
  Ia, e faia le tatou malologa ua maea ona saunoa le susuga i le sui usufono 
mo Palauli Sisifo, ma ou te manatu o lea ua faagasolo Sui o le tatou Komiti o 
Tupe. Ia, tulai maia lau Afioga Tialavea Fea Tionisio Seigafolava, o se tasi o 
Sui o le Komiti o Tupe, ua avanoa le Maota mo lau saunoaga.  
 
  Afioga TIALAVEA FEA TIONISIO SEIGAFOLAVA (Vaa o Fonoti):  
Faafetai i le alofa o le Atua ua toe taliu mai i le Maota nei le sailiga malosi a 
sui usufono uma o le Palemene. E faatalofa atu ai i lau Afioga i le FoFoga 
Fetalai, aemaise foi o le Afioga i le Palemia ma le paia o le Kapeneta. 

 E faatalofa atu foi i le Taitai o le Itu Agai ma le la itu aemaise foi o le paia o 
Minisita Lagolago. 
  E faatalofa atu foi i Ofisa Sili o Matagaluega ma Pule Sili o 
Faalapotopotoga Tumaoti a le Malo o lo o tatou faatasi i le tatou Fonotaga i 
lenei aso. Ae talitonu lau Afioga i le Fofoga Fetalai, e faigata le faafogafoga 
tapuai mai a Lana Afioga Mamalu, O Le Ao o le Malo ma lana Masiofo, le 
Sui o le Fono a Sui Tofia ma lana Masiofo, faapea foi le Afioga i le 
Faamasino Sili ma Alii ma Tamaitai o le Faamasinoga, aemaise le 
aufaigaluega a le Faamasinoga. 
  Faafetai foi i lau Afioga i le Fofoga Fetalai faapea foi le Failautusi o le 
Palemene nei ma le Matagaluega aemaise le Afioga i le Palemia ma le paia o 
le Kapeneta, e faatalofa atu i lo outou paia ma lo outou mamalu aemaise o le 
Afioga i le Taitai o le Itu Agai ma le Sui Taitai ma lena Itu. 
  E talitonu a o le i faia se manatu o lenei itumalo, e muamua ona momoli atu 
le lagolago a lenei itumalo o le Tala Faatatau Faaopoopo o le Tupe o lo o i ai 
nei, ona o lo o i ai i totonu i i se isi o vaegatupe o lo o fuafua mo vai tumaoti 
o lenei itumalo. E momoli atu ai le faafetai i le Afioga i le Minisita mo Tina 
ma Tamaitai aemaise foi o Vai Tumaoti, ona o le agalelei i le faatinoina o le 
galuega o lo ua amata nei, e $800,000 o lo o i ai o lo o fai ai le vai tumaoti o 
lou itumalo, i Uafatoa ma Samamea, aemaise foi isi vai ua maea. Faafetai i 
lau Afioga i le Minisita le agalelei i lenei Paeaiga. 
  E momoli foi le faafetai i le Afioga i le Minisita mo Fesootaiga e tusa ai ma 
pou telefoni ua faatutu ne ii Uafato, ua mafai ona maua ai le telefoni i lea nuu 
o leitumalo, aemaise o le atu Aleipata ua faigofie ona maua fesootaiga mai 
atunuu mamao e alo ma fanau o lo o alaala ai. Ae pau o le talosaga i lau 
Afioga e auala atu i le Minisita mo Fesootaiga, ae masalo e tai fetaui ma le 
Minisita mo Galuega ona o le pou lea o lo o faaola pea i le afi a le Blue Sky, 
pe mafai ona fesoasoani ifo le CSO mo se vaegatupe e faaola ai le pou lea i le 
power a le EPC ona o le taimi nei o lo o faaaogaina le afi e faaola ai i lea 
taimi ma lea taimi, a uma le penisini ona pe lea, ae talitonu e i ai se vaega e 
mafai ona fesoasoani e fai le CSO le tatou Malo mo le faatinoina o le 
faaolaina o le pou lea a le EPC. O lenei lima tausaga ua tuanai atu, e tele ma 
anoanoai ni galuega sa feagai ma lou itumalo. E momoli mai le taele o le 
agaga o le itumalo i a outou Afioga i le Minisita le faafetai mai le Minisita 
mo Punaoa Faalenatura ma le Siosiomaga, o le talivai i lou nuu o Faleapuna 
ua uma lelei ona sopoia e le nuu i lea taligalu. Ae talitonu le agaga o lo o i ai 
pea nai isi mea laiti e fia faamaea, ae talitonu le agaga o i ai pea nisi mea laiti 
e faamaea, ae talitonu e tuu atu i lau Afioga, o lena ua i ina le talosaga mo le 
faaauauina. E talitonu foi o lo o i ina le talosaga mo le taligalu i le agai mai 
lea i Salimu ma Musumusu, o lena sa tatou asia ma pasiaina ai e tatau ona fai 
muamua  le taligalu ona faataunuu ai lea o le auala.  

  Ou te talitonu foi o lena ua maea ona tapena le Matagaluega o lenei Paeaiga 
in a ia mafai ai ona faataunuu le faamoemoe lea mo le taligalu aua nuu ia e 
lua o lou itumalo ona o lo o faaletonu le auala e oo atu i ai, ae le mafai ona 
faia le auala se i vagana ua fai muamua le taligalu, o lo o faatalitali le tupe o 
lo o maua mai i le Siosiomaga, aua le taligalu ona o le alu i luga o le mauga. 
Ae faafetai i lau Afioga mo isi galuega ua faatino mo le tele o galuega a si ou 
itumalo.  
  E momoli atu le faafetai tele i lau Afioga i le Minisita mo Galuega, e le toe 
tau faailoaina le galuega ma le agalelei o le Matagaluega e ala atu i lau 
Afioga i le Fofoga Fetalai, faafetai ona ua mafai ona faamaeaina ma faataina 
le auala e agai atu i Uafato. O le auala lea sa tele tama ma tina matutua sa 
faapea e le o le taimi lenei e fau ai, ona ua 50 tausaga a o lenei ua faatoa 
fausiaina le auala lea. E le o se aulaa galue a o le alatele o le Malo. 
  E momoli atu ai le faafetai e fai ai au ma sui o le itumalo o Fagaloa aemaise 
o nuu ia o Uafato ma Samamea o latou ia o le a latou faaaogaina le auala i 
faatoaga ma… Aemaise foi o le agai atu ina ia vave ma faigofie le fesootaiga 
ma le ala ona o lou agalelei ma tuu mai lou aao. E talitonu ai lava le taga foi 
lele, e le o totonu o le Palemene e te sailimalo ai, o le tauau o le Minisita ma 
le Ofisa e te usu i ai i le taeao, e le mafai lava ona le tatalaina mai le faitotoa. 
E faamalulu atu foi i a outou Afiioga i le faasoesa atu i lea aso ma lea aso ona 
o galuega e fia faatinoina i lou itumalo. E momoli atu ai le faafetai e auala atu 
i lau Afioga i le Fofoga Fetalai, le Minisita mo Galuega, aemaise foi o le tele 
o Minsita, aemaise o le Minisita o lo o feagai ma le maketi na tatalaina nei i 
le taeao. Ou te talitonu o se galuega… faafetai le galulue, ua matagofie foi lea 
ituala ona o le taulaga ina ua faataunuu le faamoemoe i le taeao nei i se laoa 
mo tatou tagata aua pisinisi mo alamanuia o aiga. 
  Lau Afioga i le Fofoga Fetalai, e talitonu le taofi o lenei Fonotaga o le 
Fonotaga mulimuli lea a lenei Paeaiga le lima tausaga o le a mavae atu nei. E 
momoli atu le faafetai i lau Afioga mo le faatautaia o le Fono, e tele ni 
faafaituli ma fita ae o lo o maitau pea lau Afioga, e tele faafitauli e lau atu i 
lau Afioga, ae o lo o mafai pea ona e faatautaia le sa o le tatou atunuu i le 
onosai ma le faapalepale. E momoli atu foi le faafetai a lenei itumalo i 
Minisita uma lava, aemaise foi o le Palemia, e momoli atu le faafetai a lenei 
itumalo i lau Afioga, aua le taitaiga o le sa o le atunuu aua se manuia lautele 
o le atunuu. 
  Ia ou uso a Minisita Lagolago, o se taimi mulimuli lenei tatou te tutulai ai 
faapenei, e talitonu sa tatou mafuta e ala i Komiti eseese ma galuega sa tatou 
galulue ai, faamalo le galulue. A i ai foi se faaletonu o lou tagata i tatou 
mafutaga faa-Komiti, e faamalulu atu. 
  I le matou Komiti o Tupe, e talitonu faafetai ua maua se avanoa e galue ai i 
lenei Komiti, lenei lima tausaga ua faamaea. E momoli atu le faamalo i le 
Taitaifono, Sui Taitaifono ma le mamalu o le Komiti, aemaise foi o le Malo i 
le tuu o lou nei sui usufono i totonu o le Komiti o Tupe, ua tele ai lota 
malamalama i le faasoasoaina o le atinae o le atunuu. 

  Ou te iloa e tele foi galuega fita sa feagai ma le tatou Komiti, sa tatou le 
galulue faalogologotiga, ae sa tatou galulue ina ia maua se faamanuiaga mo le 
tatou atunuu, faafetai ai mo le avanoa sa tatou galulue ai. 
  Lau Afioga i le Fofoga Fetalai, e le umi foi se manatu, ae talitonu tau ia ina 
ou saua i le va, ina ne i ou malaga loa ae se i ou afea lape o upu i sala le 
gagana, aua e faigata Samoa o le aomamala i le faasouga o ao ma le 
atufolasa. Le paia e o Samoa, nuunuu atu ia faatini o tausala ou mamalu 
maualuga ma ou paia faalupe, o le a le oo i ai sou leo. O paia ma mamalu e 
tumau e faavavau. 
  Ae avea lenei avanoa e faaleo atu ai se upu taumolimoli faatauvaa mai lou 
nei tagata i le paia o le tapuaiga a si ou itumalo, e faigata la outou faaaloalo 
ma le lagolago faaauau sa outou faia mo au i le lima tausaga lea o le a mou 
atu. 
  Tulou le paia maualuga i le afio o Ulualofaiga, afifio Aiga e lua o Salevalasi 
ma Sa Fenunuivao. Afifio Usoalii, afifio le Toafa ma le Matua ia Talamaivao. 
Alaalatai e na taitai faapea foi Atualefauono ma le mamalu tele i le atu 
Fagaloa. Mai lou nuu i Faleapuna i le afifio o Gafa ma Alosina, afifio Suafa, 
lau Tofa Molioo o le Too o le Fua ma lo outou Aiga Sa Molioo. Afio le 
Ailaoa o le malu o Maauga ma Lalogafuafua, alaalatai Malepeai o le Aitu o le 
Nuu. 
  Afifio ma Susu le Aufaigaluega paia a le Atua, i lau Susuga i le Toeaina 
Faatonu ma le faletua, afifio Patele ma Patele faapea le nofo a faafeagaiga e 
fia i Ekalesia eseese o le itumalo o le Vaa o Fonoti. Faamalo le  soifua, malo 
folau i lagima, malo foi le tauatai. Ua moemanu nei le ata ua moe foi i 
fogafalefasa, uatuanai atuava ma atuvasa. Ua se ese mala ina ua taunuu le 
faigamalaga ua le afe se atua o le ala, o lenei ua tatou auliamai lenei tausaga 
fou o le siui foi o le piriota faale-Paeaiga a le Malo o Samoa, aua sat u i 
Fagalilo le Tapaau o le Alataua, sa taumate i le ete lo outou soifua ma lou ola. 
O faailoga ia o le alofa ma le agalelei o le Atua. 
  Le mamalu e o lou itumalo, e amata mai mauga tetele seia paia maugaiti, 
faafetai faafetai faafetai tele lava lou faaeaea. O lou titi faitama aemaise o lou 
talitonuina o lou tagata e ala i lo outou finagalo malamalama na ou tulai mai 
ai e fai ma sui o le tatou itumalo, le faigamalo a Samoa i tausaga e lima. E 
momoli atu foi lau faafetai i lau Afioga Ulualofaiga mo le fautua lelei ma 
faamanuiaga a o ou tauavea le tofi o le itumalo. E faapito lau faafetai i le paia 
o auauna a le Atua mo talosaga ma faamanuiaga. Faafetai tele i lo outou 
faafalelemalu i lenei itumalo aua so matou manuia. O le avanoa na aumai ou 
te galue ai, o le viiga ma le faafetai e o le Atua ona o se fiafiaga ma se 
auaunaga matagofie aua e taulai le auaunaga i le faatauaina o tagata lautele o 
le tatou itumalo ma le atiaeina o le Malo o Samoa. Le tatou itumalo, o le a se 
tautua ua le atoa mai ia te au i lenei Paeaiga, e faamalulu atu i lo outou 
mamalu, e poto lava le tautai ae le atoa atu i le liu o vaa. 

  O le tulaga i le tofi, e i ina le tofa ma le faautautaga i le musumusuga a le 
Agaga Paia, aua o le tofi e mai le Atua. E tele galuega e fia faia i le isi lima 
tausaga aua le atiaeina o le itumalo, ae tatou tuu i luma o le Atua lo tatou 
faamoemoe e ala i le tatou faiga filifiliga. Manuia le alo atu i le palota. 
Faafetai i lau Afioga i le Fofoga Fetalai, faafetai foi i le Maota nei mo le 
tapuaiga. Soifua. 
 
  FOFOGA FETALAI:  E momoli atu le faafetai i le sui usufono mamalu 
Afualo, o se tasi o sui usufono mo Salega. Ou te talitonu ua le o toe po malae 
i le faafogafoga a le tatou Maota nei i lenei lima tausaga i lo oulua va 
faafeagai ai ma le Afioga ia Tapuai. Ia, malo le faaaloalo, ou te talitonu ua 
faafofoga manino le tatou Maota i lenei aso i la oulua galuega faifaipea e fai 
ai oe ma sui o lena itu o le itumalo. E le tau fofola se fala e tate fetilafa’i foi i 
gafa ma ulugafa ma matavai ma mulivai fetaia’i.  
  E momoli atu le faafetai ona o le saunoaga faamavae i lenei aso, ia o ou 
mama na. Ia alofa tele atu, o le sao o le Afioga ia Tapuai o le faasagatonu aua 
le tatou taulaga i le Atua. O manu na o le folauga aemaise le faiga filifiliga a 
le atunuu. Ia tulai maia lau Afioga Faumuina Tiatia Faaolatane Liuga. Ou te 
manatu o lea lava ua faasolo atu le tatou Komiti ona tuu ai lea o le avanoa i le 
Sui Taitai ma le Taitai o le Itu Agai ona tali ai lea o le Afioga i le Taitaifono. 
  Tulai mai le sui usufono mamalu mo Palauli le Falefa. 
 
  Afioga Hon FAUMUINA TIATIA FAAOLATANE LIUGA (Palauli le 
Falefa):  E muamua lava ona faafetai atu i lau Afioga i le Fofoga Fetalai. Ua 
uma na e siitia le tatou faafetai ma le faamanu ua e toto foi le niu i le tuaoi ma 
le tatou Matai oi le lagi ona tatou aufaatasi ai lea. E tele foi vaega o Afioga a 
le Alii ua tatou faalogologo i ai, ua faamanatu mai ma faalaeiau mai i le tatou 
folauga, ua tatou latalata ne ii le siui o galuega o lenei foi lima tausaga. O le 
itumalo o Palauli le Falefa, e matua lagolagoina le Tala o le Tupe pei foi ona 
folasia i le Lipoti a le Komiti, ma o le agaga faafetai i le Malo, e le o i ai se 
faaopoopoga o tupe pau, o lo o maitauina pea le taofiofi pea o le iumaea ina 
ia faasoa ma le tatau ma le atamai foai a le Atua mo si o tatou atunuu. 
  Ou  te faafetai i le tapuaiga a Samoa aemaise lava i le aufaigaluega o le 
Talalelei. Ou te iloa o le faaiuga o Tesema ma le oo mai i le masina nei, ou te 
iloa ua tolu i le fa afa malolosi. Ona ou manatua ai lea o le tatou Faavae, e 
Faavae i le Atua Samoa. O le galuega fai lea a le aufaigaluega o le Talalelei, 
lea foi ua tatou solisoli muliaao a ii le Palemene ma Taitai o le atunuu. Sa 
tatou nofo tatalo mai le amataga o lenei Paeaiga seia oo mai lava i le taeao 
nei. 
  Lau Afioga i le Fofoga Fetalai, o le mea lea ta te mitamita ai ona o le filemu 
o le Atua ua tuuina atu i lau Afioga ma le mamalu o lenei Palemene. Aua o le 
filemu lea ua tatou maua ai le saolotoga tatou te faasoa ai le tamaoaiga o le 
Atua ua matalasi ma anoanoai mo lana fanau.  

  Faafetai i le tapuaiga a Lana Afioga Mamalu O Le Ao o le Malo, le tapuaiga 
a le Sui o le Fono a Sui Tofia, le tapuaiga ia Samoa aoao, mai lava ona tupu 
seia oo i se ua aupito itiiti. Le aufaigaluega a le Faamasinoga le Faamasino 
Sili ma Alii ma Tamaitai o le Faamasinoga, faafetai i le tapuaiga. Le tapuaiga 
a Ofisa Sili o Pulega ma Pule Sili o Matagaluega ma Faalapotopotoga uma a 
le tatou Malo, o lo o galulue faatasi mo le atiaeina o se manuia mo Samoa.  
  Faafetai i lau Afioga mo lou lavapapale ma lou onosai i le taitaiga o tatou 
Fonotaga, e le faigofie, o le galuega e matua fita ma faigata, ae faafetai i le 
Atua ua Ia tuuina i lou finagalo Lona filemu e te taitaiina ai le Maota o 
Samoa. Faamalo i lau Afioga. Faamalo foi i le Failautusi ma le Failautusi 
Lagolago ma le Matagaluega o le Fono Aoao. Ua uma lava lenei lima tausaga 
o ota fiafia e vaai atu i le matamata, le augofie ma le faaaloalo, tumama ma le 
aga tausaafia. O le manatu foi lea i le tele o Matagaluega a le tatou Malo, e le 
gata i Matagaluega a o Faalapotopotoga Tumaoti o lo o fai le latou tautua i le 
po ma le ao aua se manuia mo le tapuaiga a Samoa o lo o faatalitali mai.  
  Ou te maitauina pea se tasi o fuaitau na saunoa i ai se tasi o sui usufono, fai 
mai o mea e vaaia ma mea e le vaaia. E le i lelei ona faamatala mea le vaaia, 
ae tasi lea vaega o tulaga faataitai o mea e le au i ail au vaai. Ou te manatua ai 
le manu lea o le aeto, na pau lava lea o le manu e mafai ona pulatoa i le la, e 
oo lava ia tatou e le mafai ona tatou vaavaa O le foi lea e talitonu e tele foi le 
vaega o Afioga a le Alii ua tatou faalogologo i ai ua i i ai. O le mea foi lea a 
alu i le vanimonimo e vaavaai i lalo ma sue ana meaai i le malolosi o ona 
mata. Ou te iloa o le mea foi lea e faatusa ai e le Fai Salamo le tagata malosi 
po o le tagata talavou i le manu lea o le aeto, o le manu e mamao lana vaai. 
Ma o le tulaga foi lena o lea ua amata ona tatou faaali le agaga faafetai i tatou 
mea ua uma ona fai. O le agaga foi lea e avatu ai le faafetai tele i le Palemia 
ma le Kapeneta ma lenei Palemene, i galuega faatino o le Paeaiga o le a maea 
nei. Ae o le amataga foi lea o mea o lo o foufou mai. 
  Lau Afioga i le Fofoga Fetalai, ou te manatua ai ua agai atu tatou i le tulaga 
o le matua afaina o tatou i le fesuiaiga o le tau i lau lava faamasinoga toatasi, 
o se taitai o le atunuu e ala i le tofiga o le faipule, ua tatau ona silasila tatou 
uma i totonu o lenei Maota, i le tulaga tatou te sauni ai i le isi lima po o le 
sefulu po o le sefululima tausaga mai le taimi nei, e faaavanoa ai resources o 
le a faaavanoaina mo galuega e faaleleia ai le tatou atunuu. 
  Sa taua e le toatele o nisi vaega o taligalu, sa taua e nisi talivai. O vaega ia e 
taua, o isi foi vaega e tatau ona silasila i ai le tatou Palemene o le a amata i le 
masina o Mati po o le masina o Aperila, o le tatou vaavaai lea i le fausia o 
auala, e oso i le ogatotonu o motu e lua. I le matou motu i Salafai, e tatau ona 
vaai se auala e tatau ona kolosi i le isi itu, aemaise lava i le itu lea e lautele ai 
le motu i Palauli le Falefa, e tau atu i Safotu po o Sasina, po o Manase foi. O 
le lelei foi o i ina, e mafai ona faaaoga ai punavai ia e i ai mo le itu i Asau ma 
atinae e ono mafai ona fai e le tatou Malo. 

  I le vaavaai atu faalemafaufau lau Afioga i le Fofoga Fetalai, i lou talitonuga 
pe a faapea e finagalo i ai se Malo o le a tulai mai, e tatau ona silasila i se 
tulaga e fausia ai se Matagaluega, e taua o le Climate Change, po o le 
Matagaluega o le Suiga o le Tau. O lona uiga, e tatau ai ona tuufaatasi e lea 
Matagaluega tatou atinae e tuuina atu i le tupe o le a faaagaaga mo le vaega. 
O tupe ia pei lava foi ona saunoa i ai le Afioga i le Sui Palemia, e le o ni tupe 
itiiti. Ae a lelei ona tatou tapue, e matua fesoasoani tele i a tatou atinae ma le 
puipuiga o le tatou atunuu. 
  Lau Afioga i le Fofoga Fetalai, o vaega ia ua tatau ona tatou mataitu, leaga a 
tatou le faia nei, tatou te le iloa pe soifua mai ni o outou alo ma ola mai ni a 
matou fanau e latou te le maitauina le tulaga o le faagasologa o le sailiga o 
manuia aua foi Faalapotopotoga faava o Malo ua amata nei ona faavaeina aua 
le sailiga o nei tupe mo le puipuiga o tatou laueleele po o tatou laufanua, 
faapea foi le faiga o auala aua le agai atu i le ogatotonu o le motu. Ou te iloa 
foi pe alu alu a tatou sauniuniga nei ae le iloa pe faapea mai le Malo o Toelau 
e fia omai e nonofo i i ua leai se latou motu ua lilofia i le vai, e ono faapena 
foi Niue. O lona uiga e ono avea tatou o se nofoaga e sulufai mai i ai tatou 
uso ia i Malo laiti e pei o tatou. 
  Lau Afioga i le Fofoga Fetalai, o vaega ia e pei ona ou vaavaai i ai. I le 
tulaga o le tatou motu i Salafai lau Afioga i le Palemia ma le Kapeneta ma 
lenei Palemene, o lau tatalo ia faamaea le uafu i Salelologa, le uafu faava o 
Malo. O le tulaga lea ua i ai, ua faasolo mai tagata o le matou motu i Upolu 
nei e saili ai ni galuega. Ua tatau ona fai ni vaega i totonu o le motu i Salafai 
ia faatele ai ni galuega, e taofiofi ai le omai o tagata ma nonofo i totonu o le 
taulaga, ma avea ma auala e ono alu ai i luga solitulafono ona ua leai ni 
galuega, ma ua utiuti le faasoa i le suavai, o fanua, ma nisi mea e ono 
moomia i le soifuaga o i ai nei. O le tatalo a lenei sui usufono lau Afioga i le 
Fofoga Fetalai, ina ia silasila le Malo po o ai lava o le a tulai mai i le Paeaiga 
fou, ia faamauina le agaga o le motu tele i Salafai ina ia fesoasoani mo le 
fausia o ni mea e atili faatupu ai galuega mo tagata i Salafai. 
  O le isi mea lea sa taua i le Saunoaga Faaminisita a le Afioga i le Palemia po 
o le Minisita o Tupe, le $100miliona lea mai Saina, se i tagai ane i le 
relocation o le headquarters a leoleo mai Tuasivi i Salelologa, lea ua uma ona 
faasino i le Minisita o Leoleo le fanua. Afai la e maua mai sina vaega i i e teu 
ai le fanua ma amata ai ona sifi mai fale ia, ona sefe ai lea o le tele o tagata e 
omai ma o i Tuasivi, a o lea e i Salelologa le mea e taulai uma i ai fesootaiga 
ma faigofie a ii nai tagata o si o matou motu i le femalagaai ma tau pue foi ni 
pasi e o ai i Tuasivi. Ae manaia pe a silasila le Afioga i le Palemia ma le 
Afioga i le Minisita mo Leoleo e faauma le vaega lea o la e ua i ai le lua eka 
pe fa eka a leoleo, ona faatulaga ai lea o le latou ofisa. O le naunautaiga lava, 
ina ia faigofie i nai o tatou tagata ona access i auaunaga nei, aua e fesoasoani 
i le saogalemu ma le soifua sololelei o tatou tagata. 

  Lau Afioga i le Fofoga Fetalai e lagolagoina atoatoa e lenei Itumalo le Tala 
o le Tupe, ae se i fai atu sau tala i si ou Itumalo o lo o tapuai mai. Palauli le 
Falefa, faafetai i la outou lagolago, faafetai i lo outou faatuatuaga, faafetai 
tatalo i le aufaigaluega paia a le Atua. Lau Susuga i le Toeaina Leaso, o oe o 
le tama o le Pulega faapea foi le tina o le Pulega lau Susuga i le Faletua 
Makerita. Faamalo le galulue, faamalo le tapuai, faamalo le tatalo. Niulala 
Kupa o le aao tusitusiga o le Pulega ma si ou faletua ia Loreta, faafetai. Le 
nofo a faafeagaiga taulagi i Ekalesia e fia i totonu o si o tatou Itumalo, 
faafetai le tatalo, faafetai le tapuai, faafetai i lo outou lagolago mai. Amosa, ia 
e ui lava ina ou faanoanoa ua valaaulia oe e le Ekalesia e te toe foi mai i 
Faleula ae le vaivai ai lou loto. Ou te faafetai i le Atua i la oulua galuega, 
galuega maeaea le fatu na lua toto o le a tupu ma ola ma fua mai, e le gata mo 
le Matagaluega i Gataivai a o tupulaga lalovaoa a le afioaga. Faafetai i lo 
oulua onosai, Fetineiai ia o oulua mama na, tatou feiloai i le Aso Toonai ma 
tatou faatofa ina ia manuia lo oulua afifio atu i le lua galuega fou o faatali 
mai. E ui lava ina puupuu le tatou mafutaga ae o se mafuataga matua 
vavalalata i luma o le Atua, faamanuia le Atua i le lua galuega.  
  Si ou Itumalo e, lau Tofa Tiatia o oe o le ituala mavae, le lua vaa seelua 
Togiai ma Faalaa, le falevalu ma Salemuliaga,. Susu le Tagaloa Aiga Sa 
Amituanai ma le Gafa, lau faautautaga Safune ma Taulauniu. Susu le 
Faasuaiau, afio le Aloalii, afifio oulua Suafa Ili ma Togoae. Lau fetalaiga 
Laumau le paia ia Satala, le Taufaasisina ma alaala matuatala lo oulua vaa 
seelua Ulu ma Lemaota. Le paia i le Toiloto ma le tatou Nuu i Tafua, afifio 
oulua Suafa Faumuina ma le Silafau, lau Afioga i le Tamaitai, alaalatai lau 
Tofa Maui le paia ia Sauluitoga.  
  O paia na o si o tatou Itumalo, faamalo le tapuai faamalo le tatalo faamalo le 
tu’i mai o le mulipapaga, ua faaiuina foi galuega o lenei Paeaiga. Faafetai i 
lau faaaloalo, faafetai Palauli le Falefa i lo outou faatuatuaga i la outou 
auauna. O ou moomooga ia faapena ona manuia tupulaga o si o tatou Itumalo 
ia avea le tatou itumalo o se tasi o Itumalo e avea ma faataitaiga i isi Itumalo 
o le atunuu nei. 
  Ia ona faaiu atu ai lea o sa’u tala i lau Afioga i le Fofoga Fetalai, lau Afioga 
i le Palemia ma le Kapeneta, faamalo le galulue e le faigofie. E iloagofie lava 
le tautai e matua matapalapala e mafai ona folau i so o se tai, sousou, malu, 
timu ma le la o outou faiva e le faigofie faamanuia le Atua i la outou galuega 
fai. Faafetai i galuega na fai i si ou Itumalo ia e le i fausia Roma i se aso se 
tasi, ae malo le galulue aua e le na o Palauli le Falefa e tele foi i si Itumalo ae 
faafetai mo le galuega. 
  Faafetai i lau Afioga i le Taitai o le Itu Agai ma le Sui Taitai o lena Itu 
toatele, malie foi pe afai ua fai ma ou tau aveeseina tama o le tou Vaega aua e 
toatolu pe toafa lea ua ia te au, lea o le a o uma i o i le HRPP ia ona toalaitiiti 
ai loa lea o outou. Ae faafetai i Minisita Lagolago ia o tou mama na, ou te le 
fai atu tatou te toe omai uma aua e sese ma ou taufaasee e tele tagata o tatou e 
faigata ona toe foi mai, o le tala moni lea. 

  Susuga Papalii Lio Faavaivaiomanu Taeu Masipau (Faasaleleaga Nu. 
2):  Lau Afioga i le Fofoga Fetalai, faafetai lava i le sui usufono mamalu 
malo foi le lauga i lau Afioga. 
 
  FOFOGA FETALAI:  Papalii o le a le mea lea e te tulai mai ai? 
 
  Susuga Papalii Lio Faavaivaiomanu Taeu Masipau:  Leai na ona 
faafesili atu lava i le sui usufono mamalu, po o lavea atu ai ma au i lau lisi. 
Ae po o le HP po o le HA lea e i ai lau vaega? 
 
Afioga Hon FAUMUINA TIATIA FAAOLATANE LIUGA:  Faafetai i le 
faauilavea a le sui usufono… 
 
  Afioga Hon Palusalue Faapo II:  Lau Afioga i le Fofoga Fetalai, e 
faamalulu i atu i le sui usufono mamalu leaga o la e faalogologo Samoa. O 
lea ua saunoa ua toafa sui usufono o lenei itu, e le taugofie faapena sui 
usufono o le itu lenei mo le tau faaatoaina o le tou fuainumera. Ioe, e le 
faapena le itu lenei afai ua e malo i le toatasi ia ua lava le toatasi e aveatu. 
 
  FOFOGA FETALAI:  O se mea faapena lea e tupu lau Afioga, ia faaiu 
maia le saunoaga a le sui usufono. 
 
  Afioga Hon FAUMUINA TIATIA FAAOLATANE LIUGA:  Ia faafetai i 
lau Afioga i le Fofoga o le Fetalai, ou te aveatu le faafetai tele ona o lau 
galuega. A tele foi ni faafetai e aveatu sala a ina tele leaga e masuisui ma ua 
faapena foi ona matou aveatu i lau Afioga le faamalo ma le faafetai, ia 
manuia le tatou Fono. 
 
  FOFOGA FETALAI:  Malo, ia faamalo saunoa i lau Afioga i le Peresetene 
Sili o le Lotu Nasareta, e talitonu le faamoemoe o lea ua maua i ala. O tuleiga 
ma saunoaga ia faafetai Faumuina, tate le feseluai pei o ia upu, e fai foi o lena 
a o lenei. E maitauina foi ma le agaga faafetai o oe le isi sui usufono o le 
Maota e te talitiga ma e saunoa i mea lelei aemaise le tatou motu i Salafai. 
Faafetai i lou silasila lautele. O lena lava ua toe momoli mai le tatou auala 
laupapa ma tatou inland roads ia e lua, ia malo. Talosia i le soifua manuia o 
Manua a toe foi mai sau toe fai.  
  Ia Palauli leaga o lea faatoa maua atu o lea faatoa taunuu lou sa ua e afulelea 
i le sauniga o lou faleaoga. Tulai mai le sui usufono mamalu. O le a avatu pea 
le avanoa ona o le tulaga o le va faafeagai ai ma o le tatou Fono mulimuli 
lenei. Tulai mai Afoafouvale. 
 
  Afioga AFOAFOUVALE JOHN MOORS (Palauli):  Faafetai i lau 
Afioga i le Fofoga Fetalai, e talitonu lava le agaga e ui ina le i i lou tino ona o 
tuatuagia faale-Itumalo ae sa faatasi mai lou agaga i le tatou Fonotaga.  

  FOFOGA FETALAI:  Malie. 
 
  Afioga AFOAFOUVALE JOHN MOORS:  Ou te muai sii le viiga ma le 
faamanu i le Tapaau sili o lo o i le lagi ona o lenei avanoa le au maua.  
  Ou te tulai atu ai ma le faaaloalo tele aua foi se faafetai le auau e le gata i 
lenei Paeaiga i le Palemia ma le Malo o Samoa mo galuega lelei e tele naua 
aemaise foi le tapuaiga malu a le atunuu pele o Samoa. E faafetai atu i le 
tapuaiga... e le faagaloina lava Auauna a le Atua o lo o faafalelemalu i so o se 
itu lava o le tatou atunuu pele. Ou te manatu e le tele se faamatalaga e agai i 
le Tala o le Tupe o lena ua maea ona tapenaina ma e lagolagoina foi e lou nei 
sui usufono aua e le lilo o mea e lelei ai le Malo o mea ia e lelei ai le atunuu. 
Ua faafogafoga lou itumalo pele o Palauli i le afifio o Faasisina ma Sa 
Lilomaiava, Sa Faleletaua na potopoto ma upu ia te oe le Pule, le Pule na saili 
i le toto, aemaise o auauna a le Atua o lo o faapea ona faatinoina le latou 
galuega o le asuina o le upu o le ola i totonu o le matou itumalo o Palauli. 
  O se faafetai ona o le avanoa na avea ai au ma outou sui usufono e tulai mai 
i le tofi ona o la outou lagolagosua aua se manuia tele mo le tatou itumalo. O 
le faamoemoe lava lea, a leai se faamoemoe e auauna mo le itumalo, ou te 
matea ua le agavaa foi se auauna e tulai mai. Ae peitai o le naunautaiga lava o 
le manuia o tupulaga lalovaoa o lo o faapena ona alaala ma papaaao e le gata 
i totonu o le tatou Itumalo aemaise foi totonu o le tatou atunuu pele. 
  Se i fai se tala, fai mai se tasi o faafeagaiga tau i le lagi na i ai se  tagata e 
tolu lava ana uo pele, peitai ane e eseese lona alofa i le numera 1 lona 2 
faapea le lona 3. E i ai se aso sa faafuaseia ona valaauina ai o ia e le 
Faamasinoga ina ia oo atu e faailoa lona ituaiga tagata. Ia, manatu le alii, o le 
a ou alu e ave lana uo pele lea sili ona alofa i ai. E oo atu fai mai le uo pele, 
talofa e, sau ia ina alu o au e fai lava si ou vevesi o lea ou te tuatuagia, ia na 
tau faanoanoa laititi. Ona ia manatu lea o le a alu i le lona lua. E oo atu i le 
lona lua ae faapea mai ia ua lelei o le a ta o, ae peitai ou te gata i le faitotoa o 
le a ou faamuli atu i fafo. Ua le fiafia le alii ona faapea loa lea ona tapa i le uo 
e fai sina mamao o le mea e alaala ai e le manatu tele foi i ai. E oo atu ae 
talisapaia e lenei alii ma faapea mai, ia o le a ta o. E le gata ta te o ae ta te o i 
totonu o le a avea au ma molimau i lou ituaiga tagata. Ia o le faatusa e faapea, 
o le uo muamua o le alii lea o tupe. A tele lau tupe e fiafia ia te oe ae a leai se 
tupe, e alu atu lava leai se mea e maua. Ioe, e maua nei uma taeao. O lona lua 
o au tamaoaiga po o au meatotino, e faapena lava. A o le lona tolu, o au 
galuega e molimau ia te oe, e molimau i lau tautua ma le ituaiga tagata o lo o 
e i ai, o au galuega. Ia, o se tala faatusa lena na ona taatia atu i o outou 
tafatafa tatou te manatunatu i ai aua o le Nofoa lenei tatou te pale ai ma tatou 
nonofo ai o galuega lava e tautatala. O Nofoa nei e ala ona tatou omai i ai ona 
o le mafai po o le silafia ma iloa e mafai ona outou faia galuega aua le 
lumanai o le itumalo. 
 
 
 



1265 

 

27 IANUARI 2016 
 

Tulafono Tau Faaofi o le Faatatauina o Tupe Faaopoopo (Nu.1) 
2015/2016 – felafolafoaiga faaauau i luga o le faitauga faalua 

 
  Ou te faamoemoe e ui ina ou iloa e laititi sa’u galuega ua faia mo lo’u 
itumalo ia ae paga lea na ou faia le mea ou te mafaia i lea lava taimi i le utiuti 
o lea taimi ma mea sa faapena ona faaavanoaina e mafai ona tautua ai. Ae 
peitai o lea e i ai le malosi ma i ai le naunau, tele foi metotia i le lumanai e 
mafai ona faaogaina, tele fuafuaga lelei o lo o faapena ona faataatitia. Ia ae i 
ai foi le agaga o le tatou atunuu o le upu e faalele ae tautala galuega, o le mea 
lea e iloa ai le auauna lelei ma le auauna faamaoni ma le auauna fia tautua. 
Ou te faafetai atu i ou uso a sui usufono, a outou Afioga i Minisita tainane le 
afio o le Afioga i le Palemia ma le Sui Palemia faapea Minisita Lagolago, i 
lena itu i le Taitai o le Itu Agai faapea le sui Taitai ma le vaega a le Tautua. 
Ou te talitonu sa tatou naunau uma e fai se galuega ina ia manuia ai le tatou 
atunuu, e leai lava se Faipule e le oo mai i totonu o le Maota lenei e le o 
naunau e faatino se mea e manuia ai e le gata mo lona itumalo a o le atunuu 
atoa. Ou te talitonu sa tatou faatasi ai i lena manatu. Ia ou te molimoli atu ou 
alofaaga ia manuia a tatou taumafaiga tatou tuu i le Alii po o le a lava le 
malosi o le tagata ae o le tofi lava e tofi mai e le Atua. E le vale foi se taui ia 
outou Afioga aua o outou lava na tautua ma le faamaoni. O le tulaga foi lea o 
le faamoemoega o le a lava le taunuuga o le a lava se faaiuga o le a faapea 
ona oo i ai le Faiga Palota a si o tatou atunuu ae ia maua se tatou fealofaniga, 
ia saogalemu le tatou atunuu ma tatou felagolagomai aua le manuia ma se 
lumanai o le tatou atunuu. Ia tatou tuu i luma o le Atua o tatou tagata foi o 
tagata ua aoaoina e faatasi le agaga ma i latou o tagata o le Alii. A lea 
molimau le tele o mala na faamalumalu mai, ae leaga o tatou e mata’u i le 
Atua o le atunuu e matau i le Atua.  
  Lau Afioga i le Fofoga Fetalai, ia manuia lava lau Afioga ma lau galuega 
faapea foi le sauniuni atu i le Faiga Palota a le tatou atunuu faapea le 
aufaigaluega a le tatou Palemene sa gafa ma le galuega fita ma le faigata ao 
ma le po. Ou te molimauina leaga e i ai taimi e oo atu ai le aufaigaluega e 
aveatu tusi o mea faapea ua leva le po. Faafetai mo le tautua matavela, ia 
soona faamanuia le tatou Tama o i le lagi ia te outou ia mafai ona maua ni 
lumanai lelei mo tou aiga aemaise fanau o lo o taputapuai mai. Ou te tatalo o 
le a faapea ona faatasi mai le agaga o le Alii i lenei aso, amatalia i Lona 
manuia ma Lona agaga faapea foi ona faaiu i Lona manuia ma le faatasi mai 
o lona agaga. Ia manuia Samoa atoa aemaise si ou itumalo pele, ia faamanuia 
foi le tatou Tama o i le lagi i Lana Afioga Mamalu, O Le Ao o le Malo ma 
lana Masiofo ma Sui o le Fono a Sui Tofia. E faamavae atu i lenei Paeaiga, o 
lau faafetai le auau atu lea soifua ma ia manuia. 
 
  FOFOGA FETALAI:  Malo faafetai saunoa i le sui usufono mamalu o 
Palauli i Sasae, lau Afioga i le sui usufono Afoafouvale. Ia e momoli atu foi 
le agaga faafetai ma le faamalo, ia o manu na o le tatou folauga. Malo foi le 
onosai matou te talitonu o lea sa e agai ona o nisi o tulaga taua mo lou 
Itumalo, ia ua e tulei saunoa foi aua le faafetai mo le Maota nei. 

  Ia lea ua faafofoga atu ma le agaga faafetai ma le talisapaia tuleiga ma 
saunoaga, e le ititi foi lou sao taua i le nofoaiga ma le faasologa o le tatou 
galuega. Ia tatou faapena ia ona fai, ia lau Afioga i le sui taitaifono Tafua a 
maea ona lafo loa lea o le avanoa mulimuli i lea itu o le Maota ae lei tali le 
tatou Taitaifono. Tulai mai lau Afioga i le Tuiatua Faanofonofo, lau Afioga i 
le taitaifono. 
 
  Afioga TAFUA MALUELUE TAFUA (Aleipata Itupa i Lalo):  Faafetai 
lava i lau Afioga i le Fofoga Fetalai, ia e momoli atu foi le agaga faafetai ma 
le faamalo i lau Afioga i le faatautaiina o le tatou galuega. Faafetai foi i le 
Afioga i le alii Palemia aemaise le sui Palemia ma le mamalu o le Kapene ia 
faapea foi le afifio atu o Afioga i Minisita Lagolago, afio foi lau Afioga i le 
taitai o le Itu Agai faapea lou sui taitai aemaise foi lena vaega o le tatou 
Maota o lo o agaia le Malo. E momoli atu foi le faatalofa ma le faamalo i le 
Afioga i le alii Faamasino Sili faapea foi le Peresetene o Faamasinoga tulou 
ou Suafa ia ma le vasega o alii ma tamaitai Faamasino aemaise le 
Matagaluega o Faamasinoga.  
  E faatalofa atu foi i le Failautusi o le Fono ma le sui Failautusi ae le gata i 
lea o le Matagaluega na tatou mafuta i le ao ma le po ia e le faafiti lava la 
outou auaunaga. E faafetai atu foi i Faauluuluga o Matagaluega o lo o tatou 
faatasi ai ae le gata i lea faapea foi ia ulu o Faalapotopotoga Tumaoti a le 
Malo ma Pule lagolago ia faapea foi le paia ma le mamalu o lo o sasao nei i 
le Maota ia faapea foi le Susuga i le agai ia ma le Satini o le Maota. E 
faatalofa atu i tou paia ma tou mamalu, ua ala ai ona ou taua outou leaga toe 
pau a lea o le lauga a si o matou itumalo o Aleipata Itupa i Lalo. Ae le i oo 
atu la i le i sina vaega ia tau ia ina ou faamalulu atu i lau Afioga i le Fofoga 
Fetalai se i ou paia si ou itumalo aoaotetele ia ona toe fai ai lea o sau tala 
mulimuli i ai. E faigata le susu o le Alaalamalae ia faapea foi Susu o le na 
pule na taitai lalovi ma laulala ia faapea foi le susu o le alii o le itu ia Tauiliili 
ia ma le tala o le itu i amoa ia faapena foi le mamalu ia saleaaumua. Ou te 
faatalofa atu foi i le tapuaiga ia Samoa aemaise Lana Afioga Mamalu, O Le 
Ao o le Malo ma lana Masiofo, Tui Atua Tupua Tamasese Efi ma le Masiofo 
Filifilia ia faapea foi le Sui o le Fono a Sui Tofia ma lana Masiofo. O paia o 
Samoa ua o se alao’o ia o paia foi mai le vavau e oo i le faavavau, le paia o 
Tama ma Aiga, o Aiga foi ma Tama, le mamalu ia Tumua ma Pule, Ituau ma 
Alataua, Aiga i le Tai ma le Vaa o Fonoti. E le faagalo foi nai o tatou uso o lo 
o alala ma papa aao i Tutuila ma Manua. Ia e molimoli atu foi ou alofaaga i si 
au uo le Afioga i le Kovana ia Lolo Mualiga ma le Faletua ia faapea foi le 
afio o le Peresetene ma le Maota maualuga ae tainane foi le afio o le Fofoga 
Fetalai ia Savali ma le Maota maualalo. O le paia lava lea aua Sua ma le 
Vaifanua, Fofo ma Aitulagi, Saole ma Saleaaumua ma le Launiu na Saelua ia 
faapea foi le Tootoo o le Faleula, tama tau aitu, tama tau tagata, tama a le 
Manuatele ia faapea Faatuiolemotu ma le na Amotasi. 

  E le faagaloina le tapuaiga mamana a Auauna paia a le Atua o lo o 
faafaletuluia solo aua talosaga i po ma ao mo se manuia ma se lumanai lelei o 
Samoa, faafetai i la outou tapuaiga mamana. O le alofa o le Atua ua uma ona 
sula ma o le a ou le oo i ai, ou te talitonu o le Maota nei o le Maota ua afio ai 
le Atua ma ua fua ma lauusiusi ma ua matalasi e faailoa ai le alofa ma le 
amiotonu o le Atua. Faafetai i le alofa, faafetai i le lagi e mama ua molimoli 
mai lo outou soifua ma sou ola tatou te mafuta ai i lenei taeao liugalua. 
Talofa e ua ootia foi le agaga i le fiafia, sa ou faalogo i se tasi o lauga analeila 
faapea e i ai le muagagana foi lea faapea o se tasi o mea aupito sili ona 
matagofie i le Lalolagi e lagona lea e le loto ae le vaaia e mata. One of those 
significant things in the World is where you can feel with your heart but you 
can not see with your eyes. Ia pei o le agaga fiafia lea ua tau lau o le 
faamoemoe ua tatou oo i le siui o le tatou Paeaiga i lenei foi 5 tausaga e leai 
se mea o faapopoleina ai. O le agaga o le fiafia ma le faafetai e le gata i le alii 
Palemia ma le Kapeneta ia ae faapea foi lau Afioga i le Fofoga Fetalai ma le 
tatou Palemene. Malo i la outou auaunaga, faafetai le tautua, faafetai foi le 
soalaupule ma manatu lelei e faaalia aua se manuia o Samoa lautele. O le 
tulaga i le Tala Faaopoopo o le tatou Tupe ia na o le $8 ma ona tupu miliona 
lea i ai ma e leai sau tala tele e faia e i ai se taimi ona saunoa atu lea o le 
matou Taitaifono e faamalamalama atili ia nisi vaega. Ae o fautuaga pei ona 
tuuina atu i le Lipoti ia o matou manatu uma ia pei ona saunoa i ai nisi o sui 
usufono o le Komiti.  
  Ae faafetai ua maua foi lenei avanoa e molimoli atu ai le agaga faafetai i lau 
susuga i le Taitaifono aemaise le Komiti mamalu. E ese le manaia o le sui 
fefiloi o manatu, a tele manogi ia ua maua se mealelei a le tatou atunuu aua o 
le Komiti malosi lava lea e faasoasoaina tupe a le Malo. Ua tele le fia tali atu 
i nisi o fesili sa aumai ae o le a lafo atu a i le matou taitaifono, ae matua ou 
lagolago malosi i le Tala o le Tupe. A o i ai pea i le tupe, i le fesiligia pea o le 
Matagaluega faapea foi i latou o i ai le tomai faapitoa e forecast ia po o 
assumptions mai lea tausaga i lea tausaga. O lea lava o lo o sologa lelei le itu 
tau tupe a le tatou Malo ae le gata i lea o lea foi tatou te mulimuli ma solisoli 
mulivae i faataotoga ma faiga faavae (policies) o lo o mulimulitai ai le tatou 
Malo. E faalogologo pea i saunoaga a nisi ae o lo o faalogologo le Atua ma o 
le tala moni lava lea ou te tuuina atu o lo o sologa lelei tatou i luga o le tatou 
Faavae e ala lea e le gata i nonogatupe ia ae faapea ma tupe faaoga. Faafetai i 
le tatou Komiti, faafetai foi i lau Afioga i le taitai o le itu agai aua e ese le tou 
loto tetele ma le loto malolosi i tatou fonotaga a le tatou Komiti. Ae le gata 
foi i lea ae ua maua foi le avanoa e momoli atu ai lau faafetai i le tou 
lagolagosua i matou talosaga ou te faia i ulu o Matagaluega ae le gata i lena o 
ulu o Matagaluega tumaoti a le Malo. Ia sa ou talosaga lava i le matou TV e 
le o ola ae le gata i lea o nai auala foi sa fausia ia o le suavai ma mea uma 
faapena, ia o lea lava ua sologa manuia le faaiuga o le 5 tausaga. 

  E faafetai atu ai i lau Afioga Tuisugaletaua ua ola le TV a matou i Aleipata, 
ua fiafia lava i le fusuaga na mavae atu nei ia sa matamata ai le mamalu o le 
Itumalo. Ae le gata i lea e faafetai foi i le Afioga i le Minisita mo Galuega ua 
lelei le matou suavai ua taumamafa uma. Ia le itumalo e le gata i lea ua uma 
foi ona fai le matou taligalu e amata mai Satitoa seia paia Utufaalalafa ma 
Saleaaumua, ua manaia lea fuafuaga e momoli atu ai le agaga faafetai.  
  Faafetai foi i lau Afioga Sala le Minisita mo Leoleo, ua maea ona aveatu le 
taavale lelei po o se taavale fou mo le pou a Leoleo i Lalomanu ma o lo o 
vaaia pea foliga o lea taavale o fealualuai e petrol solo aua le saogalemu o 
tagata o itumalo, e momoli atu ai le agaga faafetai.  
  Se i fai sina au tala puupuu i le tatou Matagaluega o Aoga, ma e momoli atu 
lava le agaga faafetai Magele, faafetai atu foi i lau CEO vaeatu le susuga ia 
Falanaipupu Matafeo, mo le polokalame foi lea o le toe faamanatu o Tu ma 
Aga aemaise le tatou aganuu. Sa ou faitau i le tusi i le vaiaso na tea nei, o le 
tusi mai se tagata e foliga o se tagata e aoaoina lelei, a o le agaga o le tusi, e 
foliga mai o le Faamatai ma le Faakerisiano e aoao a tatou fanau ina ia aua ne 
i tali mai, o le faatonuga foi e fai atu e matua, e le mafai ona tali mai le fanau 
e tatau ona usitaia – ma fai mai le mau a lea tagata na tusi i le pepa i le vaiaso 
na tea nei, o uiga ia ma foliga o le kerisiano ma le faamatai, o le pule faa-
Hitila po o le pictorial, o lona uiga la pei e faapea mai i le tusi, e tatau ona 
aoao le fanau ia tali mai, aua ne’i pau se upu a matua. Faafetai i lau Afioga i 
le Minisita i le mau o le toovae. 
  Sa ou laga foi i le mataupu lea e taua tele, o le faaaloalo, faafetai lau Afioga 
i le vaega lea o siva faale-Aganuu, e le gata i lea a o le toe aumai o tatou tala 
faa-Anamua, e molimoli mai ai le feau taua lea e lafi mai tua pe nana mai tua, 
o le faaaloalo lea. Faafetai tele lau Afioga aemaise foi o le sa avea ma Pule 
Sili o lau Matagaluega. O se mea e aupito sili la ona taua i lou mafaufau, o le 
faamanatu o Tu ma Aga a Samoa, ia o tatou nei o lea e tatou te faamoemoe i 
le malosi, maua le $400miliona mai le vaega o Turisi, ia e le mafai ona 
faataunuu lea vaega, pe afai o le a tatou liliu i tu ma aga faa-Europa, e le 
fiafia se isi e alu lava le tagata e fai lana pisinisi, ua leai se laufofoga fiafia, 
ua leai se tu ma aga masani a tatou, o le tausaafia, e viia lava e tagata tafafao 
maimoa mai le tulaga lea, ma afai e tatou te tamau pea ma mau le toovae i le 
tulaga lea o tatou tu ma aga, e i ai lou talitonuga, e matua siisii i tausaga o 
lumanai ma tatou tagata tafafao maimoa mai. O sau faafetai puupuu lea, 
faafetai foi i le Minisita mo le Soifua Maloloina, e pau lava se matou talosaga 
ia tautuana se matou fomai tumau i Lalomanu mo le lumanai. 
  E le faaitititia, e faafetai atu i lau Afioga Le Mamea, afai e 12 a tatou 
container talo i le va o le 12 i le 14 o lo o ave i le masina, o se matua tupe tele 
lea o lo o maua e lo tatou atunuu mo le aufai talo, ma e faafetai foi i le 
aufaifaatoaga, manaia lea atinae i le atunuu, faafetai Mamea. 

  Le Minisita mo Tina ma Tamaitai, Atinae o Nuu ma Agafesootai, faafetai i 
lau Afioga i le vaega lea o tatou fala lauie, e te le Taitaifono e Taitaifono le 
Afioga i le Palemia, a o le le taua ia o lau Matalagauega, i le toe fafagu ma le 
toe nana o tu ma aga, aemaise lava o le au lalaga ietoga, o le aufai siapo ma le 
totoina o le ua, aua tasi lea laau ua le o toe ola i lo matou nuu, tailo i isi nuu o 
lou itumalo, a o le mea moni e le o toe ola i lo matou nuu le ua, ae faafetai 
mo le tulaga lea, faafetai mo le toe fafagu o lea atinae taua mo lo tatou 
atunuu. Ua pau ia te au Faamoetauloa, faafetai lava mo le siosiomaga o le 
atunuu, tasi lea vaega taua i le matou tilotilo i tua. Faamolemole, ou te le iloa 
po o lau Afioga po o ai Minisita e patino i ai, ae mo le silafia lau Afioga, ua 
tele lava sone mamafa i lenei vaitau pe a mamafa timuga, a o le matau a 
matou lea e oso atu i Lemafa, pei e lilifa le vaega lea o lo o ua amata ona ta e 
tagata luga o le mauga, o lea la a malosi le timu ua solo mai le papa ma le 
maa taomia ai lea o alavai ia ma motusia ai ma faaletonu a matou auala. Ae 
talosaga ma le faaaloalo a o faafofoga mai foi le Minisita o Galuega Eseese, 
faamolemole e tatau ona faamanatu i le konekarate e tasi lea auala e foia ai ae 
le i sosolo le papala, aua a faapea e tuu pea e punitia le alavai, e timu loa, tasi 
lea vaega e tele ai le tupe alu a lo tatou Malo, ma le faaaloalo.\ 
  Ona ou oo mai ai lea i le Afioga ia Lautafi, ia e le na ma se laina le mea na 
tatou i ai nei i le taeao, faafetai i lau Afioga, e fitu aso, oka manaia tele foi sia 
record ua e faatuina, malo le tauatai, malo le lavapapale, malo le taumafai, o 
lena e te talavou e malosi lou tino, faafetai mo le auaunaga, manaia nai faleie 
ua tatou maimoaina i lenei taeao, ia afai e mu e fitu aso faigaluega, a o lea ua 
tulai mai le tatou maketi, faafetai ua faamama avega i lenei foi vaega o le 
atunuu sa sili ona mafatia i le mu na se i tuanai atu nei. Na faafesili mai se 
tagata ia te au, Tafua o le a ni mea e te manatua ai la outou nofoaiga, o le a ni 
highlights o le tatou Paeaiga? Ia e faigofie lava lau tali, ia o le mea muamua 
lava e oso mai i lou mafaufau o le faamanatuina po o le faailogaina o le tatou 
50 tausaga talu ona Tutoatasi le atunuu sa sisi ai e Aeau Taulupoo le tatou 
Fua, ia faafetai foi i e sa taitaifono ma Faauluuluga o Matagaluega sa auai i le 
Komiti o le matua manaia o lea sauniga, e talanoa lava tagata sa ou vaai ai i 
le initaneti ma tusitusi mai, o le agaga faafetai ma le faamalo i le tapenaga i le 
faailogaina o le taotu 50 tausaga. 
  O le isi mea e manatua tele le tatou Paeaiga o le Fonotaga foi lea a Malo 
Laiti o le Pasefika o Malo Aufaatasi lea na afio mai ai le failautusi o le Malo 
Aufaatasi o le SIDS Conference, pe 160 ia faauluuluga o atunuu na afifio mai 
ai o palemia ma peresetene, ia ma lauiloa atu ai lava si o tatou tamai atunuu o 
Samoa i le taligamalo, e le gata i siva i le mananaia a o le lelei foi o le taliga o 
a tatou malo. O taaloga foi o le Taupulega, e tasi lena o lena e oo mai i le 
manatu ma le mafaufau le Taaloga o le Commonwealth Youth Games, 
Taaloga o le Taupulega i ai latou e laiti, e matua manaia foi lea taligamalo, 
faafetai atu ai foi i fuafuaga ia i latou sa aafia i lea vaega, malo le tautua, 
faafetai. 
 
 



1270 

 

27 IANUARI 2016 
 

Tulafono Tau Faaofi o le Faatatauina o Tupe Faaopoopo (Nu.1) 
2015/2016 – felafolafoaiga faaauau i luga o le faitauga faalua 

 
  Ona ou oo mai lea i le vaega lea o le fesili lea e aumai, o a ni mea e speed ai 
le tatou Paeaiga? Ia o le Taaloga foi lea a le All Blacka ma le tatou au o le 
Manu Samoa, e ui ina aupito i lalo lo tatou atunuu, ae sa matua lilifa le 
atunuu atoa i le taligamalo, e le gata i le teuteuina o maota ma laoa, a o le 
teuteuina o le alatele e aunoa ma se totogi, ia a o le totoina o laau ma le 
faamanaiaina o togalaau. O se vaaiga matautia lea i lau matamata talu ona ou 
toe foi mai i le tatou atunuu. Faamalo faafetai i pulenuu, aemaise foi o lau 
Afioga Tolofua, faamalo i le vaega lea. 
  O le vaega mulimuli, o le matou fonotaga mulimuli nei Faapalemene sa faia 
e le Polofesa lea na ma fetaui nei i le aoauli, o Richard Herr e sau mai 
Ausetalia, o si toeaina la lea masalo po o le faafa pe faalima na malaga mai e 
sau e fai a matou workshops po o matou fonotaga e agai lea i le tomai o le 
siitia o le iloa ma le silafia i tulaga Faapalemene, e le gata i lea ia a o pulega, 
governance, e maeu foi le aoga o lea vaega sa malaga mai Ausetalia, e 
faafetai atu foi i le Malo o Ausetalia mo le fuafuaga na aumai mo matou le 
au-fou, i matou nei faatoa ulufale mai i le Palemene.  
  Ia a o le i faaiu, ia sa manatu lava ina ia faauma galuega a si ou itumalo sa 
talosaga ai, ae leaga e utiuti le tatou seleni, pei ona saunoa lava le Afioga i le 
Palemia, ia e fuafua lava le ofu i le tele o le ie, e faapena foi se manatu i lou 
itumalo a o faafogafoga mai, ia ou te faafetai atu lava i le tapuaiga, faafetia i 
la outou titi faitama, faafetai foi i la outou faaeaea na tuuina mai ia te au. O 
lea pei ona faafofoga mai ua maea le matou Paeaiga e lima tausaga, ia 
faamalo le nofo tapuai, faafetai le nofo tatalo e le gata i lo tatou itumalo, ae 
faapena foi i le tapuaiga tatalo ma le mamana a Faafeagaiga, e faamalulu atu 
o le a ou le tauina uma o outou suafa, leaga ua utiuti le taimi, ae pau o le mea, 
leai o la e sisila le Atua alofa, e sisila le Atua e Na te silafia mea uma, i lo 
outou tautua tatalo i le ao ma le po aua se manuia o la outou auauna, e le o 
toe mamao foi le tatou Faiga Palota, e lafo atu lava i la outou filifiliga 
mamalu, o outou mama na, e leai sau upu e faia, o le loto faitalia o lau 
aiatatau, e te palota ai le e te filifilia. Manuia lo tatou alo atu i le Faiga Palota.  
  E faapuupuu atu lava lau tala e tuumuli atu le agaga faafetai i o tatou uso o 
le a tatou le toe faatasia i le isi lima tausaga, Afioga ia Tuileutu, faapea le 
Afioga ia Alo, e le gata i lea o tama matutua ia Tuiloma ma Le Mamea, e 
faapitoa lava i tama matutua ua fai sina leva o tautua i le tatou Palemene, 
malo faafetai mo le auaunaga, faafetai foi mo metotia lelei sa outou aoaoina 
ia matou e fou mai, faafetai ia agalelei le Atua i la outou malologa, a 
manumalo ia faafualoa lo oulua soifua e tautua ai pea aua nisi auaunaga e 
tofia ai oulua e le Atua i le lumanai, ia agalelei le Atua e faapea foi le 
tapuaiga a oulua aiga. 
 
 
 
 
 
 



1271 

 

27 IANUARI 2016 
 

Tulafono Tau Faaofi o le Faatatauina o Tupe Faaopoopo (Nu.1) 
2015/2016 – felafolafoaiga faaauau i luga o le faitauga faalua 

 
  Ou te vaaia foi le vaega lea o si ou itumalo o e ua maliliu, e le gata i lea e 
manatua ai foi si toeaina o Tuiloa sa tatou mafuta, e le gata i lea a o le Afioga 
i le Tamaaiga ia Mataafa, ma le toatele o nisi o lou itumalo ma lou nuu ua oo 
i ai le valaau a le Atua. O faamaisega lava ma tatalo e le aunoa ia te outou, e 
manatua e la outou sui usufono outou ua maliliu i le tele o lo outou aoga ma 
le alofa sa tuuina mai ia te au. 
  Ae malie lau Afioga i le Fofoga Fetalai, sina minute lava se i ou pai atu ai 
isi ou itumalo, e lelei lava le faalogologo mai, o lea ou te faalagia atua o latou 
nuu ma suafa, e le atoa se minute lau Afioga ma le faaaloalo. 
 
  FOFOGA FETALAI:  Ia tatou faapena ona fai. 
 
  Afioga TAFUA MALUELUE TAFUA:  Faafetai lava lau Afioga, Ona ou 
oo atu lea i Mutiatele, Malaela ma Lotopue, e faigata le afio o le paia ia 
Alaalamalae, faapea foi le afio mai o oe Laupola o le saofetalai, ia ma lau 
toalima o le aiga sa Laupola. Afio mai la outou tama o le Saotalevalasi. Ia lau 
afioga Tusila, o oe o le vaa fauese o le tama a le Faasuaga ia oe le Matua, o le 
solosolo i savili, afio mai oe le Tuitogamatoe o le faauluuluga o le aiga 
Salevalasi, afio maia Fagasooia o oe o le alo o le Tuiatua, afio maia 
Lesatauanuu ma Luamanuvae, afio mai oulua o Aliiolefono, maliu maia Tiu 
ma Afolau ma le mamalu ia te oe Saleaaumua. 
  Ona ou oo mai lea i le nuu o Alii po o Utufaalalafa, afio mai Alaalamalae, 
afio mai Matautia o le Saopapa, afio mai Falele o le Fuialii, susu mai Ifopo 
ma Saumalu ma le Matua. Maliu mai le fetalaiga.....ma upu ia Saleaaumua. 
  Ona oo mai lea i le tatou nuu ia Satitoa, e le mafai ona faagaloina lau Afioga 
Faliuila ma le Saota ia Teo, ia afio mai Faasisina ia Lesa ma Lesa. Susu mai 
Aigaelua o Uso ma Seupule, maliu mai Faleatua ma upu ia te oe Leatitofi ma 
Faiga. 
  Tiavea si ou nuu pele, ia afio mai Tuiavii ma Usoalii, susu mai Vagai ma le 
Tauso, Seiuli susu mai le Maopu ia Sua, maliu mai Faleulu lau tofa le 
Faleupolu, maliu maia la oulua Nofo le Falelua ia Fiu ma Malaesala, maliu 
maia oe Saleaaumua ma le Fagaoalii. 
  Ona oo mai lea i le nuu o le Afioga i le Tamaaiga, afio maia lau Afioga 
Mataafa, lau Afioga i le Tama Aiga, susu mai le Matua Tauiliili, susu mai le 
Usoalii, afio mai Alotutusa ia Mataafa, Tupuola, Fonoti Faasuamaleaui, afio 
mai Tamapaa, Ilemaleota Tuimavave, ia faapea le afioga ia Luamanuvae, 
alaala maia oe aualuma o Fonoti. 
  Ia Samusu, e faigata lau afioga Tago ma le aiga Sa Tago, maliu maia lau 
fetalaiga Amoa, o oe o le Matua o le tane o le itu, maliu maia le nofo a vaega 
ia Samusu, ma upu ia te oe le Faleatua. 
  Ona ou oo mai lea isi ou nuu o Saleaaumua, afio mai Tuiatua Faanofonofo, 
afio mai Matua, maliu mai Leifi ma Tautoloitua, mamalu maia le Nofoaluma 
ma le Nofoapule, mamalu mai.........mamalu maia le Tauanaeseese ma le 
Lautinalaulelei ia te oe Saleaaumua. 

  Lou itumalo e, ua ou tolaulau atu lo outou paia ma lo outou mamalu, o 
mamalu lava e le avea ma mamalu e tumau, e faavavau. O lenei itula e 
momoli atu le agaga faafetai i lau Afioga i le Fofoga Fetalai, e le faigofie lau 
tiute ma lau galuega, faafetai mo ia tausaga e lima sa tatou mafuta ai. E 
talitonu le agaga, e pulepuletetele le Atua, o a foi nisi tofiga o lo o i ai, ia 
faapena ona muaau ma muliau le Atua i Lona alofa. Lau Afioga i le Palemia 
ma le mamalu o le Kapeneta, faapea foi le Taitai o le Itu Agai ma lea itu o lo 
o agaia le Malo, o ou uso a sui usufono, ia agalelei mai le Atua i le tatou 
Faiga Palota, ia manuia le faafofoga a Samoa, manuia foi le tapuaiga a si ou 
itumalo, faafetai. 
 
  FOFOGA FETALAI:  Malo faafetai saunoa i lau Afioga i le sui usufono 
mamalu mo Aleipata Itupa i Lalo lau Afioga Tafua, po o lau Afioga foi i le 
Taitaifono. E talitonu ua tu manu ae le tu logologo, aemaise foi o lau tulei 
saunoa i lenei aso e ala i le tatou Tala o le Tupe, aemaise foi o lau faalalanu 
ma lau faalagi aua le paia o le itumalo, ia tatou ave ia lea i uta, ia faamoemoe 
ia i le Alii le tatou savaliga ma le faamoemoega o le atunuu mo le tatou faiga 
filifiliga, e manatu e ulimasao mea uma. 
  O lea ua tatou taunuu i le tatou taimi malolo masani o le aoauli, e manatu o 
le a tatou alo i le faiga malologa, toe taliu mai ia ona faaiu loa lea o le tatou 
Fono i le Afioga i le Taitai ma le Sui Taitai o le Itu Agai, tali le Taitaifono, 
ona faasolo lea o le tali a le tatou Malo. 
  E faasilasila atu o le a faataatiaese Taualumaga a le Fono Aoao Faitulafono 
mo lana malologa masani o le afiafi. 
 
 
  Na faataatiaese Taualumaga a le Fono Aoao mo lana malologa masani i le 
itula e 4:54 i le afiafi ma toe faaauau i le itula 5:26 i le afiafi. 
 
 
  Na toe faaauau Felafolafoaiga i luga o le faitauga faalua o le Tulafono Tau 
Faaofi o le Faatatauina o Tupe Faaopoopo (Nu.1) 2015/2016. 
 
 
  FOFOGA FETALAI:  E faasilasila atu ua toe amata nei Taualumaga o le 
Fono Aoao Faitulafono.  
  Ia faamalo atu le onosai i lenei vaega o le taeao na liugalua, e i ai le 
talitonuga ua maea le taliga o le sua, aemaise foi le tautega aua le paia ma le 
mamalu maualuga o le tatou Maota Fono nei. Ua talitonu le faamoemoe ia ua 
tatou sauniuni aua le faaumaina o le tatou galuega o lenei afiafi. Malo le 
onosai, malo foi le tauata’i ma le tuu sau pea ia tatou fono aua lenei vaega o 
le afiafi. 

  E faia le tatou malologa ua faaiu le saunoaga i le Tuiatua Faanofonofo, 
Afioga Tafua le Afioga i le Sui Taitaifono. O le taimi lenei ou te valaau atu i 
lena itu o le malu le masaga toalua. Le afio o lau Afioga le Taitai ma le Sui 
Taitai ia oulua Afioga o totoe i le Tala o le Tupe aua le saunoaga faaiu. 
  Tulai mai lau Aioga Aeau, ona tulei saunoa ai lea o le Taitai o le Itu Agai, 
tali le Taitaifono ia ona faasolo ai lea o le Malo. Tulai mai le sui usufono 
mamalusaunoa ai lea o le taitai o le itu agai e tali le taitaifono ia ona faasolo 
ai loa lea i le tali a le Malo. Tulai mai lau Afioga le sui usufono o le toe 
ulutaia foi o lea itu o le Maota, lau Afioga Aeau. 
 
  Afioga Hon AEAU PENIAMINA LEAVAISEETA (Falealupo):  
Faafetai mo le avanoa lau Afioga i le Fofoga Fetalai, i le agaga faaaloalo ma 
le ava tele e tatau ai ou te tulai ai i le pau o le Fonousu a le tatou Palemene. 
Ua ese foi se lagona i lenei vaitau i le matamata atu i le ee ma papaaao o sui 
usufono mamalu o le Palemene.  
  Lau Afioga i le Palemia le Taitai o le Malo, faapea foi le Itu o lenei vaega e 
Agaia le Malo. E logo i tino matagi lelei, e atagia i le taiala o le tatou 
mafutaga, o le tatou toe Fonotaga lenei o lenei Paeaiga. E ese le alofa o le 
Atua, ma o le mau o le tatou toe mafutaga o le agaga faafetai. Faafetai i le 
faatofalaiga i lau Fofoga Fetalai i avanoa mo sui usufono e tomanatu i le lima 
tausaga o le tatou Paeaiga, o le a lalafo foe o le Paeaiga XV lenei o le 
Palemene, e tatau ma onomea ona faatino le agaga ua mafai ai ona tatou toe 
taunuu i lenei toe taimi o le tatou mafutaga, o le agaga faafetai e tatou te 
fetufaai i mea na tutupu, o mea na tatou molimauina, atoa foi ma le agaga e 
faufautai ai lo tatou alo mo le lumanai. E afua atu i le Maota lenei le tapuaiga 
a lo tatou atunuu, o lea e tatou te faafetai ai i e na tofiaina i tatou, tatou 
tomanatu foi pe se a se tatou sao, pe sa faamalieina le tofiaina o tatou ua fai 
ma o latou sui e avea ma taitai e fausia se tatou Samoa manuia toafimalie, o 
le agaga lea ua tupu ae, e mua ai le agaga faafetai. Faafetai i lau Afioga i le 
Palemia le Taitai o le Malo aemaise o lau Kapeneta, leaga o i ina na 
faatinoina ai galuega ia i le lima tausaga ua molimauina e Samoa. So o se 
galuega fai, e talitonu, na ave uma i ai la outou fai mea lelei, o lea ua tino mai 
lau Afioga i le Palemia ma lau Kapeneta, o le agaga faafetai lea. Aisea? Aua 
a lelei, e lelei uma tatou, o e o lo o i le Palemene, o le galuega lena a lenei itu 
e lagolago atu, e le o se itu e tilotilo maseiga, e talitonu e le faapena, leaga e 
tasi lava le faafitiga o aleaga na tatou omai ai, fai so tatou sao, pe itiiti, pe 
leleoa, pe le mailoa, a o la e silafia e lo tatou Matai i le lagi. Ma o le 
faatumutumuga foi lena o le agaga faafetai e tatou te tutu faatasi, ona o le a 
tuua ma faaiuina a tatou galuega i lenei lima tausaga, o le faafetai sili o tatou 
uma lava. 
  Ona oo mai lea o se faamatalaga i lenei ituaso ma le faatofalaiga ma le 
faalogologo ma le matagofie, o le agaga lava o le faafetai. O le a se i muamua 
la le pau o le Palemene, ae se i ou liliu ane i o matou itumalo na filifilia au, 
aua o tatou upu ia, e tatou te faafetai ia i latou na filifilia i tatou. 

  Tulouna le Maota, ae se i ou liliu ane i le tapuaiga a si ou itumalo o 
Falealupo. Tulouna le ee tapuai o lou itumalo pele Falealupo i le afio o 
Auvaa, Tupu na Faanofonofo, puipui Aunofo o le fetalaiga i le Soifua ma le 
mamalu i le tapuaiga. Ia tulouna foi le Matua o Lamositele ae alaalatai ai le 
fetalaiga Fuiono mamalu i le Lautinalaulelei. Tulouna le Maopu a Nafanua, 
Solia ma Foaimea, Peseta ma Tuimaoe, alaalatai ai le fetalaiga Taofinuu ma 
le mamalu i le Lautinalaulelei. 
  Tulouna Alo o Sina, aiga Sa Seumanutafa ma la tou Tama ma le Matua ia 
Sile, alaalatai ai le fetalaiga mau ia Silialaei ma le tapuaiga. Tulou Faleolo e 
afio ai le Naa, ae a Ugapo ma Faletagoai, ae alaalatai ai le fetalaiga mau ia 
Taii ma le Lautinalaulelei. Tulouna foi le itupa paia lea i faletua ma tausi, 
saoao ma tamaitai, e oo foi i le malosi o le nuu, e faasilisili ma faatulou. O le 
mamalu i susuga i Faafeagaiga i so o se fatafaitaulaga e fia i totonu o 
Falealupo o lo o nonoina manu a si o tatou itumalo. E taofi le taofi ua sologa 
lelei galuega a lo outou sui usufono, ona o le mana lava o a outou talosaga. 
  E manatu lau Afioga i le Fofoga Fetalai, sina upu itiiti i lo matou itumalo o 
Falealupo, faamalo tapuai, faamalo i mea silisili ua outou faia mo la outou 
auauna. O lea ou te faafetai i le Malo ona o tatou atinae sa fai talu ai, o lo o 
tausia lelei e le Malo, o le faafetai foi lea i lau Afioga i le Palemia atoa ma le 
Minisita o lo o fitoitonu ma le galuega, auala, eletise, suavai. Sa tatou i ai lau 
Afioga i le Palemia i le tatalaina o le vai, e matagofie, e oo mai la i le taimi 
lenei, ua silisili atu ona lelei, e ui lava ina tau taugata laitiiti mea foi ia lea e 
avatu e faaola ai le matou afi o le vai, ae le afaina, ua ou fai atu i ai isi o 
matou itumalo, onosai lava ae faaputuputu ae se i ou alu atu ma se tala lelei e 
convince ai le Afioga i le Minisita, a maua lava sina 6 masina o.....ifo, e 
maua. O le mea la lea o lea ua alu atu le isi vaega o talosaga. 
  Ou te faafetai tele i le galuega a le Malo a outou Afioga i Minisita, e leai ma 
se faaletonu o auala, vai, ma le moli. E tasi la si a matou galuega o lo o totoe, 
matou te taumafai ai i lenei Paeaiga atoa foi ma le faafofoga mai o lo matou 
itumalo, o le matou eletise lea e matou te fia tama autu foi, i le tulaga e alu i 
le la i lo matou itumalo e matautia. O le isi lava mea lena e matou te fia ola ai 
i le 20sene i le iunite. O le matou polokalame lena e na ona faalagi atu, e 
talitonu lava e tou te talisapaia, ua matou sauna i ai o le laufanua atoa ma le 
leipa, atoa ma fuafuaga uma i tafatafa ane, ae ui atu lava i le Malo, e muamua 
atu ia te outou, o lea ua faataatia atu. A matou maua loa sina eletise e alu i le 
la, o le matua....e sipaka uma ai lava ma o matou tuaoi pe a faapea o le 
finagalo lena, aua e taugofie. 
  Ona oo mai lea o se matou faamatalaga lau Afioga, e vivii ma faafetai i lo 
tatou va nonofo ai le Malo aemaise tiute o le Itu Agai. Ua maitauina pea i le 
tatou Paeaiga i lenei lima tausaga ne i te i ua faapea ane, po o le a lava le 
agaga ua matou pisapisa atu ai, ia malilie lena itu o le agaga ia i matou, aua e 
i ai foi taimi matou te lagona pe matou te oo atu foi i ai, galulue faatasi. 

  O le agaga o matou ina ia lelei tagata, o tagata e matou te amanaia tele ina ia 
toe faalelei. Pe itiiti lava ae outou faalogo i se leo, e le o outou, o le tagata ina 
ia lelei. O le matou lena polokalame faataatia, ina ia matou amanaia uma le 
tatou service e faatinoina e sui usufono o le Palemene mo le faaleleia o 
tagata. 
  E le tele sa matou mau lau Afioga i le Fofoga Fetalai, pau lava lea o le 
agaga faafetai i le itumalo, atoa foi ma le mamalu o lena itu o le malu, e tusa 
ai o le tatou mafutaga i lenei lima tausaga. O le tatalo, ia alofa le Atua, ia toia 
pea i tatou i le agaga tutu faatasi, tatou te toe omai uma i le tatou palota e 
tatou te galulue i so o se mea mo le lelei o tagata uma o lo tatou atunuu. O le 
a foi se faaletonu, ia tatou te le toe manatu e vaai masei, ae tatou galulue e 
ofoina atu i tatou uma ia fai mea lelei ma mea silisili, e viia ai le Atua, 
faafetai, soifua. 
 
  FOFOGA FETALAI:  Ia e lagona le agaga faafetai e tusa ai foi i tuleiga 
ma saunoaga a lau Afioga i le Sui Taitai Aeau, ou te taofi, amuia lenei Maota 
o lo o totoe pea ia ao sinasina i totonu o lenei saofaiga o lenei Paeaiga. E i ai 
le manatu ma le agaga lotomaualalo, ia e fai tofiga le Atua, e le i soona tofia 
foi lau Afioga i lena itu o le Maota, ona e i ai ou itu taua i galuega uma sa 
feagai ma lau Afioga, e le gata sa e seei foi i le Nofoa i fatia ua sola ma aso 
ua alu, ia o lena foi ua e seei i lena tulaga ona o le agaia ma le fautuaina o le 
tatou Malo.  
  E lagona foi i tino matagi lelei tulaga ma saunoaga, o lea foi ua e faamanuia 
i le Maota, ia matou te faamanuia atu foi, ia maua pea lou soifua manuia aua 
le feagai ai i feau ma tiute ma le valaauina, tatou te faamoemoe i le Atua po o 
le a le isi valaauina lea o le a sosoo. O ou mama na. 
  Tulai maia lau Afioga i le Taitai o le Itu Agai, lau Afioga Palusalue Faapo 
II, ua avanoa le Maota mo lau saunoaga. 
 
  Afioga Hon PALUSALUE FAAPO II:  Faafetai tele lau Afioga i le 
Fofoga Fetalai mo se avanoa ua maua e lou sui usufono. Ou te tulai ma lou 
faaaloalo, e fai foi se sao e le gata i le Tala o le Tupe, a o lenei foi ua faaiu le 
tatou Paeaiga. E faalogo lava ma le totoa, ua soo taiao i pese eseese, e malie i 
le faalogo, pei e foliga e faatauanau le itumalo, ioe. Pei e foliga ua i ai se 
popolega i le Maota e oo lava i saunoaga, pei e maniti o ta tino. Aisea? Ia ai 
ua faapea ua lata le palota. Ia ae momoli atu le faamalo ma le faafetai aua e 
pei ua maitau, ua tau le ano i le mea na tatou o mai ai i le Maota lenei, o le 
silasila totoa, o le Tala Faaopopo o le Tupe,  
 
  Susuga Hon Tuilaepa Fatialofa Auelua Lupesoliai Neioti Aiono Sailele 
Malielegaoi:  Lau Afioga i le Fofoga Fetalai,  
 
  FOFOGA FETALAI:  Ia avatu le avanoa i le faauilavea.. 

  Susuga Hon Tuilaepa Fatialofa Auelua Lupesoliai Neioti Aiono Sailele 
Malielegaoi:  Faalava fau o lo o folau le vaatele, i le saunoaga i le Taitai o le 
Itu Agai, ou te taofi ne’i tau lapelapea saunoaga a sui mamalu o le Maota, ae 
e i ai la le taofi, a silasila mai matou te le’i tutulai atu a, e faalavelave ao 
sausaunoa sui mamalu o le Maota e momoli le faafetai, e le toe i ai se isi 
taimi. O aga ia e masani o le Maota. O le momoli o le faafetai i e ua tatau i ai 
le faafetai tusa o le latou tofia o i tatou. Afai lava e le fia faafetai le sui ia, 
aemaise le Taitai o le Itu Agai, aua e te faafetai oe, a lea ua uma ona folasia e 
le Maota, ia saunoaga a sui mamalu o le Maota lenei, ae ta’u atu o isi ia 
saunoaga ua matua maoae ona lelei tapena. O le latou faaeaea i lo latou 
itumalo, e le taugofie lea mea o le to mai o le matupalapala, o le agaga lena 
lau Afioga, tuu mama ia le sausau, lea ua uma ona molimoli ia le faafetai a 
sui mamalu o le Maota, i o latou itumalo e tusa ai o le matupalapala to ua 
mafua ai ona o mai i totonu o le Palemene. E le o se aga faatauvaa, o se aga 
taua tele i totonu o le tatou Maota nei, ae ua matau atu ua e tau mamaina ia 
saunoaga a sui mamalu o le Maota, pau a lena o si a’u, faamalulu atu ona ua 
tau atagia mai e i ai a mea tatou te talatalanoa ai foi lele pei e faatausuai, ae o 
mea ia, o saunoaga faaeaea o sui i o latou itumalo ma faafetai i ai, o saunoaga 
e sau i le fatu, e sau i le loto fuatiaifo, tatou ave lea i uta mo lenei aso ae soia 
ia tatou te ulagia saunoaga ua fai o saunoaga na ave mamalu e tusa ai ma o 
tatou tofiga mamalu.  
 
  Afioga Hon PALUSALUE FAAPO II:  Lau Afioga i le Fofoga Fetalai, e 
leai se isi o ulagia, leai lea na ou fai atu, faamalo sausaunoa, le ala foi lea na 
ou tilotilo i le tatou Tala i le Tupe, aua e tele mea taua lea e i ai i, ae le faapea 
o le a tau faatauvaaina ai a outou saunoaga, malo faafetai le sausaunoa.  
  Lau Afioga i le Fofoga Fetalai, ou te i ai i le Komiti o Tupe, ma e tasi a lea 
mea sa ou fesiligia ai, siitia ia totogi o Sui Tamaitai o nuu, faafetai i lea 
tulaga, a ua uma a le nofoaiga lenei, o matou tatalo atu i totogi o pulenuu, 
atonu e le o po Malae, i sui usufono mamalu o le Maota lenei, le taua o le tofi 
pulenuu. Ioe, a silasila i le totogi na e i ai, e le taitai ona lava e tusa ai ma le 
faatinoga o latou tiute i totonu o le nuu.  
 
  Tofa Hon Tolofuaivalelei Falemoe Leiataua:  Lau Afioga i le Fofoga 
Fetalai..... 
 
  FOFOGA FETALAI: Se i tulai mai le Minisita mo Tina ma Tamaitai, 
Atinae o Nuu ma Agafesootai. 
 
  Tofa Hon Tolofuaivalelei Falemoe Leiataua:  Ia e momoli atu le faafetai i 
lau Afioga i le Fofoga Fetalai, vaeatu le faafogafoga o le Paia o lenei Maota, 
ae ua ou tulai ma le agaga faaaloalo ona o lea ua matau atu lea e saua i le 
saunoaga i le Taitai o le Itu Agai, ia le tulaga i lo latou tuitui mai i totogi o sui 
o nuu, ae ia te a’u ia, o le Minisita. 

  Ou te leiloa la se taimi na lauga ai Palu i lea vaega i totogi o sui o nuu po o 
pulenuu. Ae ao foi ona ou faailoa atu, e ese le manaia o le tali mai a sui o nuu 
o afioaga i alii ma faipule i pulenuu i le fuafuaga a le Malo ina ua faailoa i ai 
le tulaga o le toe faaopopoina o totogi o Sui Tamaitai o nuu. O i e atagia ai, le 
mea o Pulega la e maopopo ma talitonu o mea e fai e le malo ia lelei uma 
vaega e lua o se afioaga. Aua a silasila foi i galuega a tina i Sui o Nuu, e le 
mama foi le latou galuega, e ese le taua. Ae o le faamoemoe foi lea o le malo, 
e ese le taua, ia maua le galulue faatasi i le tane ma le Sui o le Nuu i 
Tamaitai, ae o lo o maualuga a le totogi o Sui o alii pulenuu. Ma e ou te 
molimau atu lau Afioga i le Fofoga Fetalai ma le paia o lenei Maota, o le 
tulaga lena, aua o masina uma a, e fai ai le fono a faapea o sauniga taualoa foi 
ia e pei o Aso o Tama ma Aso o Tina, ona tuu faatasi mai laia o sui Tamatai o 
nuu ma Alii, a le o iinei ia o Salafai, ina ia maua a, ma faafofoga uma i se 
finagalo o le Malo i lea taimi. O le mea foi la lea lau Afioga i le Taitai o le Itu 
Agai, aua e te atugalu i le tulaga o lea e te naunau faapea e te tulei mai ma e 
unai mai le tulaga o le faamanuiaga i sui o nuu po o pulenuu foi. Ae leai e le 
o nofonofo le Malo, o lo o taumafai le Malo ia tau faapaleni ia le tulaga o 
galuega fai o Sui Tamaitai ma Sui o Nuu, fua i le tatou seleni o lea e i ai. E le 
o faatauagavale le Malo i sui o nuu, ae ou te fai atu i le suiga lea ua i ai nei, e 
ese le lagolago. Ou te faafetai i le agaga malamalama ma o latou finagalo, 
faigofie na ofi ai, le fuafuaga a le Malo lea ua faatino, la lea foi la ua talia ia 
ma latou faafetaia e le uma ai le fai aso, e le uma ai le fai aso. E oso pea le 
mata o le la ia ma faapena ona a’e mai faamanuiaga e foai e le Atua i le tatou 
atunuu, e faasafua ai ia le silasila a le Malo i tulaga o faamanuiaga i vaega ia 
o Community taitasi, ia lea tatou te galulue faatasi ma aumai lo latou tauau e 
tausoa ai le avega, ma le tatou Malo e ala i le tapueina ma le atinae o afioaga 
ma alalafaga ma le faaaloalo lau Afioga. 
 
  FOFOGA FETALAI:  Malo faafetai, ua malamalama le saunoaga. 
 
  Susuga Hon Tuilaepa Fatialofa Auelua Lupesoliai Neioti Aiono Sailele 
Malielegaoi:  Lau Afioga i le Fofoga Fetalai, o lena  
 
  FOFOGA FETALAI:  Tulai mai lau Afioga i le Palemia:  
 
  Susuga Hon Tuilaepa Fatialofa Auelua Lupesoliai Neioti Aiono Sailele 
Malielegaoi:  Lena ua faamalamalama atu e le Afioga i le Minisita o lo o 
gafa tonu ma mea ia. O lea ou te iloa o lea e agai tonu mai le sui, ia aua o mea 
foi ia e lololo tele i mea o faaoloataua i taimi faapenei, o le agai i totogi aua 
foi e lololo tele i le faafogafoga mai a e e vaivai, ae o le fono lenei a Tina lea 
tau tomanatu pe faatoa faatuina i le 10 tausaga talu ai e fou, e le faapea na i ai 
i le amataga. 

  O le faiga faavae lea a le tatou Malo e pei na o pulenuu lea mai le amataga, 
o galuega ia e gafa ma toeaiina ae tele foi le galuega o lo o fai e tina i totonu 
o le nuu. O lea la na ae ai se tofa e tatau foi ona fai se fono a Tina e pei o 
fono a Pulenuu. Lea na sui ai le Sui o le Malo, ae talu ai la e fou le latou 
fonotaga, ma o lo o tatou fuafua le latou galuega, ona i ai lea o le agaga, e 
amatamata malie, lona uiga, e maulalo a le latou alauni na i ai, e faatusatusa 
lea i Pulenuu aua ua leva, ua tausaga, masalo e mai a i le taimi o nofoaiga a 
Siamani, a lea la faatoa faatu nei ananafi le Fono a Tina, e faatinoina le 
ituaiga galuega i totonu o afioaga i mea lava tau o tina, e lagolagosua i le 
galuega a Tama, o lena la lea ua amatamata malie ai le latou galuega a ua 
alualu nei, ua faaopopoina ma faaopoopoina ma faaopopoina pea le latou 
galuega, ma ua ae loa le manatu, ua tatau ona toe tuutuu atu teisi ae i luga ia 
le latou foi alauni, e tusa ai ma le latou galuega o le ala lea, ae le faapea sa 
tutusa totogi e manaia i le faalogologo mai, a lea e faamatala lelei atu mea ia, 
ia ona tau lea o le mea lea e te agai i ai, o le faaoloataua.  
 
  FOFOGA FETALAI:  Ia se i tulai mai le Taitai o le Itu Agai. 
 
  Afioga Hon PALUSALUE FAAPO II:  Ia lau Afioga i le Fofoga Fetalai, o 
le uiga o lau tala, faafetai i le amanaia o tiute o tina, lea faatoa sii i le taimi 
lenei, ae lea ou te fautua atu leaga o lea ou te malamalama i tiute o le 
Pulenuu, e le faigofie, atonu o lena e silafia uma e a outou Afioga i sui 
usufono, o aso uma aso uma, aua foi o le fesootaiga lea ma le Malo, o le ala 
lea, tuu atu i outou tafatafa, tuu atu i outou tafatafa leaga e taua tele le tofi o 
le Pulenuu. Faafetai o lea ua i ai ia faamoemoega ina ia faatutusa ia siitia i 
totonu ia oo i nai tina.  
 
  Susuga Tuilaepa Fatialofa Auelua Lupesoliai Neioti Aiono Sailele 
Malielegaoi:  Lau Afioga i le Fofoga Fetalai, e le tau faatonua mai e le Taitai 
o le Itu Agai. O le mea tonu lea o le a nanu Talai ae nofo le papalagi. O lea e 
silafia lelei a e le Malo le galuega, galuega a le Pulenuu, ia ma e faapena foi 
ona faatatau le taui i galuega o lo o faatino. O lea e fai ma le malamalama, o 
matou lea e faafeagai, ao oe lea e autago mai i tua, o le tulaga lena lau Afioga 
i le Fofoga o le Fono lea ma manino le  
 
  Afioga Hon PALUSALUE FAAPO II:  E ala la ona ou tautala atu, leaga o 
le pulenuu lea ma te faafeagai, ma te faafeagai i totonu o le nuu.  
 
  Susuga Tuilaepa Fatialofa Auelua Lupesoliai Neioti Aiono Sailele 
Malielegaoi:  E faafeagai o le a? E te faafeagai ma le Pulenuu, pau a le mea o 
le faaoloataua.  

  FOFOGA FETALAI:  Ia, ou te taofi o lea ua tatou i le siui o le tatou 
galuega, ae fautua atu pea i lau Afioga i le Taitai o le Itu Agai, ou te avatua 
lau avanoa lelei ae sei tausi ma faamalamalama lou finagalo. E le mafai foi 
ona nofonofo le Malo i le tali atu, o lea ua saunoa le Afioga i le Minisita o 
Pulenuu, ia taatia laia i lena, lea foi ua saunoa le Afioga i le Palemia, ou te 
manatu ua matua lava ma totoe lena e tali ai le mea na e te atugalu ai, ae se i i 
ai se isi mataupu, faaauau lau lauga i maimau tapenaga e tele.  
 
  Afioga Hon PALUSALUE FAAPO II:  Ia o le a ou see ese, ae leaga i lou 
tulai mai e matou te galulue faatasi ma le Pulenuu ma le Sui Tamaitai o le 
Malo, ou te malamalama ai la i le mea lea. Ia lau Afioga i le Fofoga 
Fetalai..... 
 
  FOFOGA FETALAI:  Ia tuu ia lea ua tali le tatou Malo. Ia  
 
  Tofa Hon Tolofuaivalelei Falemoe Leiataua:  Lau Afioga i le Fofoga 
Fetalai, o le matuia ia o le saunoaga lea a le Taitai o le Itu Agai. E foliga o ia 
e galulue faatasi ma pulenuu e fia selau o le atunuu ma sui tina o afioaga 
taitasi, sui o Malo mai le vaega o Tina ma Tamaitai, ae na o lana Pulenuu a 
ma lana Sui Tamaitai e toatasi o lona nuu la e latou te galulue pe a fai o lena, 
ae leai a ma se mea a e tatau ai ona galulue faatasi ia le Taitai o le Itu Agai, 
ae ou te masalosalo, e sao ai le saunoaga a le Palemia, e le malamalama le 
Taitai o le Itu Agai i mea ia e saunoa ai, o lona uiga e lavea i le mea foi lele o 
le nanu faalogo. Ioe, e tiga ona le malamalama ae nanu a, ae o mea faalogo 
uma a, o lona uiga e sau ai le tala ua matua oti atoa a le pisinisi.  
 
  Afioga Hon PALUSALUE FAAPO II:  Lau Afioga i le Fofoga Fetalai, lea 
ua sese i Sini le faauilavea, e ala la ona ou talanoa atu, e mafuta au ma le 
pulenuu, ma sui o tamaitai. Ou te malamalama lelei i ai, o lea e taumafai e 
faaleaga le mea lea ou te fai atu ai. 
 
  Tofa Hon Tolofuaivalelei Falemoe Leiataua:  Ia se’i uma a, ou te maitau 
atu a i le Taitai o le Itu Agai e maitaita gofie, ae mo le silafia, o tiute o sui o 
nuu ma tiute o sui tamaitai o nuu, e faataoto lelei e le Matagaluega, ia terms 
of reference ma latou job descriptions, o le mea lena e te le o silafia. O le mea 
lona lua, o le taimi lenei i le silasila a le Malo i le faatauaina o tofi nei, ua le 
na ona uma ona talia e le Kapeneta tuu atu loa leai. Ua fai Warrants e saini ai 
le Minisita o Warrants of Appointment o sui o nuu, ua matua fai lelei lava 
certificates. Masalo e sili atu le manaia o certificates nei i tusi o Bachelors ma 
mea faapena. Ona o le a? E recognition a le Malo ia silafia e sui o nuu ma sui 
tamaitai le faatauaina o latou tiute. Ae le mafai foi la ona toe solia e se isi 
warrant na, na o le Minisita lava e ala i se fautuaga a le Kapeneta e mafai ai 
onatoe fesuiai. 

  Afioga Hon PALUSALUE FAAPO II:  Se malie lau Afioga i le Fofoga 
Fetalai, ou te le o agai lava i mea ia. 
 
  FOFOGA FETALAI:  Ia, se malie lava Palu… 
 
  Afioga Hon PALUSALUE FAAPO II:  Na pau lava le mea lea na ou 
faasaoina atu, e galulue faatasi matou, o le tofi faipule ma le Sui Tamaitai, o 
lea ou te malamalama. 
 
  Susuga Hon Tuilaepa Fatialofa Auelua Lupesoliai Neioti Aiono Sailele 
Malielegaoi:  Lau Afioga i le Fofog Fetalai, o au nei e valu nuu ou te matai 
ai, e valu foi pulenuu matou te galulue faatasi, e valu foi tina matou te galulue 
faatasi. A fua la i le tasi o oe, e tatau ona sili atu lou iloa i mea la e tutupu i lo 
oe. Ua e maua mai? O le mea foi lea e lelei ai le tele o ota matai. 
 
  Afioga Hon PALUSALUE FAAPO II:  O lea o le a ou see ese ma le mea 
lea.  
 
  FOFOGA FETALAI:  Malie se i ou fai atu pea, po ua malamalama lou 
finagalo, malie lau Afioga i le Minisita mo Tina ma Tamaitai, ou te matua 
malamalama lelei i le mea lea ua e saunoa i ai i le recognition o le tatou… 
 
  Tofa Hon Tolofuaivalelei Falemoe Leiataua:  Lau Afioga na o sina 
avanoa e tatau ona ou fesoasoani ai i le Afioga i le Taitai, e vaai atu lava e 
maitaita lava le Taitai o le Itu Agai, a o le toeaina o lau uo. A ou te manao 
lava ou te fesoasoani i ai i le tulaga ona o lenei le itu, a ou vaai ia Palu i le 
taimi lenei, e pei lava ua ou toe vaai i le tama lea e sau i le ata Filipino e igoa 
ia Nathan. O le tama lena, o le maitaita gofie ia a o si ona pona, e le inua ana 
fualaau. Ma lou faaaloalo. 
 
  Afioga Hon PALUSALUE FAAPO II:  Ia se i vaai la i nei faauilavea 
faavalevalea? 
 
  FOFOGA FETALAI:  Lau Afioga i le Taitai o le Itu Agai, o le mea tonu 
lava lena na ou fesoasoani atu ai, silasila foi o lea na ou fautua atu, o lea foi o 
le a ou toe fautua atu, maumau lau tapenaga tele, agai i le isi mataupu. O lea 
ua manino ma malamalama le… agai i le tulaga aupito sili ona talafeauga 
leaga e ala ona felefele ona o lou agai pea e faataumatatao i le feau ua aumai. 
O le tali a le Malo, malilie o le tali lava lena ua aumai ele tau tulitulia foi ile 
faamalieina o tatou manatu, a o lea lava e avatu le avanoa. Palusalue, o le a 
uma lava le tatou Paeaiga o e soli Fono. Malilie sui usufono, seiloga lava ou 
te faataga atua faatoa tutulai mai. 

  O le mea foi la lena e ala ai ona tatou vevesi, o le tu ae lava o le tagata ia alu 
lana fana taavili. Ae ia outou alofagia, alolofa mai i le Nofoa lea e tau 
faapalepale atu, ae toe fautua atu Palu, o lea lava e avatu le avanoa mo au 
saunoaga. See ese ma pulenuu o lea ua malamalama.  
 
  Afioga Hon PALUSALUE FAAPO II:  O lea ua ou see ese. E ala ona ou 
toe foi i ai, o le tau faasaoga o tala a le aualii la, ioe. Ma lou faaaloalo lava, ae 
ou te le o tali i ni faaoloataua la e fai mai. Ia o le a ou see ese la lau Afioga.  
  Lau Afioga, ua logomalie saunoaga a sui usufono mamalu o lenei Maota i le 
agaga faafetai mo mea ua faia mo latou itumalo, ioe. Ua faamalaulau mai 
mea ua faia i lenei lima tausaga. Malo faafetai. A o lemea lea e taumafai atu 
ai, o foia ai le faafitauli  o le faatauoloa o nai tamaiti i le po? O foia ai le mea 
lea? E lima tausaga e leai se fofo, o le fia maua o se tupe, ioe. O mea ia e 
tatau ona tilotilo i ai le Malo, ia taumafai e faafoia. O foia le aisi i le auala? E 
lima tausaga o le tatou Paeaiga, ua faatupulaiale au aisi. Ae a le talepe fale 
ma le solitulafono? O mea ia e tatau ona vaavaai i ai le Malo.  
 
  FOFOGA FETALAI:  Tulai mai lau Afioga i le Palemia. 
 
  Susuga Hon Tuilaepa Fatialofa Auelua Lupesoliai Neioti Aiono Sailele 
Malielegaoi:  Lau Afioga i le Fofoga Fetalai, o le mea e fia faasao. O au sa 
ou i Roma, Farani, alu ifo i Amerika, sole, e mafiafia le anoano o le au aisi, a 
o atunuu nei, o atunuu e tafe ai le suasusu ma le meli. Ou sau foi  i Niu Sila, 
se e matautia lota savalivali atu foi lele a o se tagata lava e masomasoa ae o la 
e nofonofo mai o la e aisi. O le faalavelave o le mea lenei o le aisi, o le 
filifiliga lava a le tagata ia. O le a lau mea e fai pe afai e fiafia lava le isi 
loomatua e alu ane e nofonofo i luma, e pei lava o i i Siumu ea, e nofonofo ai 
lava ia i ina ma faapea mai lona limai le aualatele. E leai sau aia e te aia ai 
fua, ona pau lava o le filifiliga a le tagata ia, ae le faapea e te i lava ua aafia 
atu ai fua le Malo. O la e fai lava le galuega a le Malo. Ia manatua foi le mea 
na tupu i si mafine foi lea na alu atu ma le suauu e uu ai aao o lo tatou Alii, o 
le faataimuaga o puapuaga o le a mulimuli mai, ae muimui loto o isi aemaise 
lava Iuta. O e manatua le fetalaiga a lo tatou Alii, “Tou te nonofo pea ma 
tagata faapena, tou te nonofo pea e oo lava i le faavavau.” E te fiu lava… so o 
se Malo… vaai i Malo ua tafana i luga i le masina roketi ma feoai i luga i le 
vateatea tagata ae o la e aisi tagata i le aualatele? E te malaga soo foi i fafo 
ma e vaavaai i nei mea ae te le o makaina nei mea? 
 
  FOFOGA FETALAI:  Ia, tulai mai le Taitai o le Itu Agai e faaauau le 
saunoaga. 

  Afioga Hon PALUSALUE FAAPO II:  Lau Afioga i le Fofoga Fetalai, 
maumau pe ana tuu… e fai ma motu lata lauga, fai ma motu. O lea e saunoa 
le Palemia, o le filifiliga a le tagata e aisi ai. E leai, e le o se filifiliga a le 
tagata e aisi ai, o le fia maua o se tupe, o le mafuaaga tonu lena e ala ai ona 
aisi. A o le faatusatusa o tatou i atunuu i fafo, tatou o i le aganuu ma le faa-
Samoa, fetausiai, ioe. E fetausiai, a o le a le mea lea ua tupu? Ua o e aisi, ua 
leai se tupe. O le a le mea o le a fetausiai ai pe a leai ni tupe? O le mea lea lau 
Afioga i le Fofoga Fetalai, e le o se filifiliga a se isi o le alu e aisi, o le mea 
aupito sili ona maualalo i le olaga o le Samoa o le alu e aisi. O mea la ia e 
tatau ona silasila i ai le tatou Paeaiga i le lima tausaga. 
 
  FOFOGA FETALAI:  Tulai mai lau Afioga i le Palemia. 
 
  Susuga Hon Tuilaepa Fatialofa Auelua Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, se e le valea uma tagata. E te 
fiu lava e te lauga faatosina faapena, e le valea uma tagata. Palu, o la e 
malamalama uma lava tagata i e faia lena mea, o le latou lava lena uiga e fai, 
ma e te fiu lava e faatonutonu, e fiafialava latou e fai le mea lena. E te fiu 
lava e fai au lauga faatosina na, e leai lava ma sou ai e maua ai. 
 
  Afioga Hon PALUSALUE FAAPO II:  Ia, o le a ou see ese. 
 
  FOFOGA FETALAI:  Ia, o lau fautuaga foi lena e fai atu, move on.  
 
  Afioga Hon PALUSALUE FAAPO II:  Faafetai i le mea lea na tatala 
ananei i le taeao, faleie ia ua tua i ai le aufaipisinisi. Malo i lau Afioga i le 
Minisita i le vavave o au gaoioiga ona o le fia maua o se fesoasoani e nai 
tagata faipisinisi ua mu uma oloa. Ae ua ou te i i le saunoaga faa-Minisita a le 
Afioga i le Palemia, ua leai se tupe na faaleoleo mo faalavelave faafuasei, 
unforeseen expenditure. E le i atoa le ono masina o le tausaga a o lea ua leai 
se mea. 
 
  FOFOGA FETALAI:  O lea o le a faasao atu lea mataupu. Tulai mai le 
Afioga i le Palemia.  
 
  Susuga Hon Tuilaepa Fatialofa Auelua Lupesoliai Neioti Aiono Sailele 
Malielegaoi:  Lau Afioga i le Fofoga Fetalai, o le mea e fia faasao. Ia se i 
vaai e te nofo i totonu e te saofai i le Komiti o le Tupe, a o lea na e taua mai 
nei lava? E te saofai i totonu o le Komiti o Tupe o mea ia sa outou 
talanoaina? Se e mataga tele le mea lea ua e nofo ma faasalalau, o lou nofo 
lava o oe ia ma faasalalau e te le o malamalama i mea ia e te ioe i ai i totonu o 
le tou Komiti, ona e toe sau lea e lauga i i e pasia. O le faaaogaina o le mea 
lea, o lea o le a ou… 

  Afioga Hon Palusalue Faapo II:  O le mea e fia faasao lau Afioga. 
 
  FOFOGA FETALAI:  O lea o le a uma ona avatu lea o le avanoa. 
 
  Susuga Hon Tuilaepa Fatialofa Auelua Lupesoliai Neioti Aiono Sailele 
Malielegaoi:  O lea o le a ou faamatalaina atu. O le faaaogaina o le 3% lea, o 
lea e faasoasoa i Matagaluega, e feagai ai latou ma mea faafuasei e tulai mai, 
o tu na ma aga o lea e alu ai le Tala o le Tupe. A o lea ua e toe nofo lava oe 
ma faamatala aloaia mai, o le a sau faafofoga i le atunuu la e faalogologo mai 
aemaise lou itumalo? Se e mataga tele le mea lea e te faia, aemaise o lea na 
tomua lava lau lauga i lou faapea mai o lea e te saofai ai i le Komiti? A 
faapefea la ona e saofai i le Komiti ao lea e alu atu le faamatalaga sa ou 
avatua i le aso ananafi? A lea ua e tau mai ua e te i? E faapefea ona e te i o lea 
e talanoa i totonu o le Komiti o Tupe? Ana o au o oe ua faauma mai loa lau 
lauga ae e te le i oo atu i nisi foi mea faaletonu ma faasao. 
 
  Afioga Hon PALUSALUE FAAPO II:  Lau Afioga i le Fofoga Fetalai, o 
le Tala Autu o le Tupe sa faataoto mai ai le 3% mo faalavelave faafuasei, 
masalo o le $18miliona i le $20miliona le tupe, faalavelave faafuasei. O le a 
le mea lea na tupu i o i le mu? A o lea e saunoa le Afioga i le Palemia e 
eseese ma le Tsunami, ese ma le afa, ese ma le lolovai, a o le mu le mea le la. 
O le faalavelave faafuasei. 
 
  Susuga Hon Tuilaepa Fatialofa Auelua Lupesoliai Neioti Aiono Sailele 
Malielegaoi:  Lau Afioga i le Fofoga Fetalai, o le mea lena sa tatau ona e 
fesili ai e faamalamalama atu, o oe o le sui o le Komiti fia malamalama. A lea 
e o atu uma Matagaluega e samania mai, a o le mea lena sa tofia ai oe e au ma 
le Palemene nei. Na tofia ai oe e te nofo i totonu o le Komiti ma e sipai ai i 
mea ia e fai a le Malo. Vaai i ai i le agalelei o le Vaega, o lea ua tofi atu oe e 
te alu i totonu e te sipai i galuega a le Malo lea e fai ma e vaavaai masei ai. A 
o e matamata ai i totonu lea na ave ai le $14miliona mo le faasoasoaina o mea 
o tupe alu i mea o faalavelave tutupu faafuasei e aafia ai so o se Matagaluega. 
Ia o lena? O le a la le mea lea e tupu nei, e i ai se mea e le o faia? A lea ua 
uma ona tagofia e le Minisita ma lana Matagaluega le latou foi vaegatupe e 
mafai ai onalatou fesoasoani i mea o faalavelave tutupu faafuasei faalenatura. 
Sa e tatau ona e fesili, o le a le mea e igoa o le faanatura? Tali ifo e oe. 
 
  Afioga Hon PALUSALUE FAAPO II:  Lau Afioga i le Fofoga Fetalai, ua 
ou fia ese, ae o lena e te iloa e (.............................) le Afioga i le Palemia. 
 
  FOFOGA FETALAI:  Ou te fautuaina le sui usufono, e tatau foi ona… 

  Susuga Hon Tuilaepa Fatialofa Auelua Lupesoliai Neioti Aiono Sailele 
Malielegaoi:  Na pau lava lea o le mea e le mafai onaou tuulafoaia ai le 
Taitai o le Itu Agai pe a faapea na te tuuai pepelo maia au, a o lea ou te 
talanoa atu i le Tala o le Tupe, o lea foi e alu atu i le Tala o le Tupe lea tatou 
talanoaina. 
  Ae lelei foi ona ou tau atua Roma faatasi, vaega 1, lea o le a tatou 
talanoaina. Tupe alu faaletulafono, e $102miliona le tuufaatasiga lea i le Tala 
Autu ma le Tala Faatatau Faaopoopo e $102miliona, ona uma ai lea o aitalafu 
uma. Polokalame o Tupe alu, e $487miliona. O Tupe alu le fuafuaina, e 
$14miliona, lea la na faasoasoa loa lea, ae na pau lava le mea lea tatou te 
talanoaina, o le $8.5miliona a ua uma ona faasoa i lalo o le Tala Autu. Ua e 
silasila la i le mataga tele o le mea lea e tupu nei? Ana ou i ina, ou te faatuina 
le lafo, na o le mataga o le vaega ia te oe, see ese ia ma le taitaiga o le Vaega. 
E faapefea ona e taitai o lea e te fesesetai. E mataga tele le mea lea o lou tu 
atu tau faasaosao oe, a o oe o le Taitai o le Itu Agai. Lona lua, sa e saofai i 
totonu o lau Kapeneta, sa tatau ona e malamalama lelei i le mea lea. 
 
  Afioga Hon PALUSALUE FAAPO II:  Lau Afioga i le Fofoga Fetalai, o 
lea ou te malamalama lelei i le mea lea. 
 
  Susuga Hon Tuilaepa Fatialofa Auelua Lupesoliai Neioti Aiono Sailele 
Malielegaoi:  E te le o malamalama. E $14miliona, vaai i ai o lea e 
faalogologo mai lou itumalo? Se e mataga tele le mea lea mo lou itumalo, 
faafogafoga mai, faafogafoga mai, faafogafoga mai, o matou tutu atu e faasao 
oe, a o oe o le Taitai o le Itu Agai. Se e mataga tele lea mea. 
 
  FOFOGA FETALAI:  Malie Palu, malie se i fai atu lau tala lea. Ua mavae 
atuvasa i le tulaga o finauga i le mataupu lenei i luga o ualesi faasalalau ma 
fafo atu o le Maota lenei. Ou te taofi o le afiafi lenei, na o mea tautino mea ia 
tatou te talanoa i ai, leaga o mea ia o mea faamaumau. Ou te aveesea upu ia o 
le talapelo lea na e saunoa i ai, aveese ma Faamaumauga a le Maota. Ou te 
taofi e le talafeagai. O i lea e i ai le atugaluga ne i meaane ua faafofoga mai le 
atunuu ona le mautonu lea ma tupu ai lea o le femateai.  
  Lau Afioga i le Taitai o le Itu Agai, o lea ua ou fautua atu. A e faafofoga 
lelei i tuleiga ma saunoaga o le aso lenei, e le i i ai ma se tasi na faasalaese, a 
o lea ua ou fautua atu i lou tulai mai, ua mavae atuvasa ua uma taimi o mea 
nei, o lea ua api le uli i le tatou Fonotaga. Palusalue, o le agaga o le faafetai 
lea e alu ae, o la e faafogafoga mai Samoa ma lana tapuaiga. A tatou felauai 
loa i inei ma tatou alu ma le le malamalama, ia ona le manino lea ma 
masalosalo le faafofoga mai a le atunuu. Ae ou te taofi o le tali a le Malo, o le 
tali lena, ae le faamalieina lou finagalo Palusalue i le mea lea e fai atu. O lea 
foi silasila, o la outou Komiti atoa lea e saofafai i le Maota. Malie, o lea ua ou 
fai atu, e le see ese agai i se tulaga o lea ua malamalama le tulaga o le mea lea 
na e saunoa ai. 

[Upu na faaatonu e le Fofoga Fetalai e aveese mai Faamaumauga i le 

saunoaga a le Afioga i le Taitai o le Itu Agai:    “talapelo”] 
 
  Afioga Hon PALUSALUE FAAPO II:  E faamalulu atu i lau Afioga 
faapea foi le Afioga i le Palemia, ia aveese na upu, e tatau foi ona aveese upu 
ia e saunoa i ai le Afioga i le Palemia, ioe, a o lea o le a ou see ese ma le 
mataupu, e faamasino mai Samoa i le mea lea, leaga o la e manaomia e nai 
tagata se tupe, faafetai i le tai $1000 lea na tufa, faafetai i lau Afioga i le 
Minisita, ae le taitai ona lava, le taitai ona lava. O sou manatu, ave se seleni e 
o ai nai tagata e nono mai e amata ai a latou pisinisi. 
 
  FOFOGA FETALAI:  Ia se i tulai mai la le Minisita mo fanua ma fitoitonu 
i mea tau maketi, tulai mai. 
 
  Afioga Hon Lautafi Fio Selafi Purcell (Minisita mo Galuega tau 
Alamanuia ma Atinae a le Malo):  O se manatu e faauilavea i le saunoaga a 
le Taitai o le Itu Agai. Ae ona o lea ua laasia i le saunoaga se tasi o vaega o 
lea sa faamalamalama foi analeila, sa ou faamalamalamaina foi i le aso na 
matou fono ai ma i latou uma lava nei sa aafia. Ou te lagona leaga sa ou autili 
analeila sa ma talanoa ma Leala, e le i afio atu le Taitai o le Itu Agai, te i ua 
misi ia te au, ae fai mai Leala, e le o sau, ma o ia lava, o le tautua lava lena. A 
o lea sa faamalamalama analeila i le lauga a le Afioga i le Palemia, e i ai le 
alagatupe ua fuafua e mafai ona agavaa a ii latou nei e nono mai e toe atiae ai 
a latou pisinisi, pei o se tuutuuga faapitoa, special assessment lena la o lo o 
galulue ai nei le Matagaluega o Tupe ma le Faletupe o Atinae, o la ua i ai 
fuafuaga a le Malo lau Afioga, a o lea ou te maua atu e te le o silafia le itu 
lea, ma le faaaloalo. 
 
  FOFOGA FETALAI:  Ia tulai mai. 
 
  Afioga Hon PALUSALUE FAAPO II:  Na tutupu mea muamua i le afa o 
Evani ma ave tupe i le Faletupe o le Housing, ia aua ne i faalavelave nai 
tagata nei i tagata lava o la e talosaga, pei o le Faletupe o le Atinae, la e i ai 
clients ma tagata o la e talosaga i le Faletupe o Atinae, a toe faaopoopo atu la 
ma i, ou te talitonu o se galuega mamafa e feagai ma le faletupe, ae ana i ai 
sina seleni foi lea e tusa pe $3miliona, pei foi ona fai i le Housing, atonu lena 
e fesoasoani mo nai tagata. Ae ui o lea.... 
 
  FOFOGA FETALAI:  Ia ave ia le faatuatuaga, aeae ia sia manu ua ulu, 
tatou talia ma le fiafia Iesu ua maua le mea e fesoasoani mo i latou na 
mafatia. Ae faaauau ia le saunoaga le Taitai o le Itu Agai. 

  Afioga Hon PALUSALUE FAAPO II:  Faafetai i lea tulaga ia vave maua 
se fesoasoani mo nai tagata. Ou te lagona foi, afai lava o le mea lea ou te 
popole, o le alu o le taimi o finau, ioe, maimau e pe ana tuu mai lava se 
avanoa e faaali atu ai o matou manatu, ae ui i lea, e tatau ona ou afea si ou 
itumalo..... 
 
  FOFOGA FETALAI:  Ia se i avatu le avanoa i le Afioga i le Palemia. 
 
  Susuga Hon Tuilaepa Fatialofa Auelua Lupesoliai Neioti Aiono 
Malielegaoi:  Lau Afioga i le Fofoga Fetalai, e ese lou faaeteete tele i ituaiga 
upu nei, leaga o upu e taitaiseseina ai le atunuu, pei e foliga mai e leai ni 
avanoa e faaali ai manatu. A manatu ia na faaali mai. Ae mafua ona matou 
tutulai atu, se o manatu e le faavaea, a o le faavae o le vaega lenei, o le taimi 
lava e sese ai se lafoga, e tatau ona faasao, leaga o lea e alu mea ia i tua, o lea 
e alu faasalalauga nei. O le upu lava masani, e na o le tasi lava le taimi e 
faigofie ai ona faasao le uamea, o le taimi lea e vevela ai, a toe tuu i se isi 
taimi, e faasao atu ua faigata ua maalili. O le mea la lena o lea e ala ai ona 
matou tutulai atu ai. A o la foi e fai lava ma le iloa ia mea sese ia e fai. O lea 
e tele avanoa e tuu atu e le Fofoga Fetalai, e ala ona matou tutulai atu, o le tau 
faasaosaoga o mea e le faavaea ia e te aumaia. 
 
  Afioga Hon PALUSALUE FAAPO II:  Lau Afioga, ne i te i foi ua faapea 
e finau ai i lea mea, o ai e faavaea le au aisi la e i ai? Ia o le a see ese leaga..... 
 
  FOFOGA FETALAI:  Malie lau Afioga i le Taitai o le Itu Agai, o lea ou te 
tuu atua avanoa i so o se taimi, so o se taimi, taimi uma, I give you a lot of 
chances, e faaali ai lou finagalo ma mea uma, ae le mafai foi ona taotaomia le 
Malo i mataupu e te tulai mai e faasaosao. 
  O le mea lea lau Afioga i le Taitai o le Itu Agai, o lea lava ou te tuu atua le 
avanoa, faaauau lau lauga ua leva ona e tapena. 
 
  Afioga Hon PALUSALUE FAAPO II:  Ia o le a ou see ese, atonu o le a le 
finau ai i le mea lea, ia..... 
 
  FOFOGA FETALAI:  Move on. 
 
  Afioga Hon PALUSALUE FAAPO II:  Aua e tetele lava i Pesega, ae 
matua lava i le ōō. O le manatu foi e ala ona tatou finau faapenei, ina ia maua 
se lelei mo le atunuu. Afai lava e paopapa lau Afioga i le Palemia, ia o lea ua 
tuu i autafa, ioe, pe afai e paopapa, ae le mafai ona tuua lo matou tiute o le 
fautua atu. E ui lava ina e saunoa soo e te le talia a matou fautuaga, ia ae i ai o 
lena ua tuu atu, aua e alu aso sau aso, ioe. A na iloa e fai mea la na fai mai ai 
nai toeaiina la. 

  Ae ui i lea, Tuilaepa ma le Kapeneta, malo le galulue, ioe, e le o ni upu a 
avane ai, malo le fai o le faiva, aemaise lou uso a sui usufono, vaeatu lau 
Afioga i le Minisita mo Galuega, Felauaiga ma Atinae Eseese, faamalo galue. 
O le upu moni lava, o lea na ou fautua atu i le amataga o le Paeaiga lenei, tuu 
lo ta itumalo e faamulimuli, faamuli ma le ai lo ta itumalo ae faasoa lelei 
Samoa. Malo faafetai o la ua fai galuega i tua i lo ta itumalo. Ua uma ona fai 
galuega a isi sui usufono, ae leai lava sa taua mea ua faia. 
  O le mea lea Afioga i sui usufono o le Maota, aua tou te tomumumu, ioe, 
aua tou te tomumumu o lea ua faamuli atu ma le ai galuega a Safata. 
 
  FOFOGA FETALAI:  Malie lau Afioga o lea ua tulai mai ia lou uso a sui 
usufono, tulai mai lau Afioga i le Minisita. 
 
  Afioga Hon Manualesagalala Mati Tuigamala Enokati Posala:  Lau 
Afioga i le Fofoga Fetalai, ua ese foi ia agiga i lenei afiafi ua sui le pese, aua 
o le pese lava sa amata mai ai, pei e tetee i galuega o la e faatino i le itumalo, 
ae faafetai ua maea auala ma manatu i galuega ua faatino. 
 
  Afioga Hon PALUSALUE FAAPO II:  Vaai i lou faaaloalo i ai. 
 
  Afioga Hon Manualesagalala Mati Tuigamala Enokati Posala:  O lea foi 
sa fesili analeila, lau Afioga i le Fofoga Fetalai, sa fesili analeila, ona o 
galuega ua tele, a o le a le uiga? Aua o lea foi na aumai e faauigasese foi, ae o 
le tele o galuega mo le atunuu, o galuega o la e fai i tua, mo Safata, mo le 
atunuu atoa mo le manuia o le auau lena o galuega e tele o lo o faatino ia 
manuia Samoa. O le uiga lena. Ae leaga o lea ua uma le Paeaiga lenei o e 
saunoa lava, e le maua ai ni au palota, o la e faafofoga mai lo ta itumalo, ae 
leai e le o le agaga lena e fai ai, ia manuia Safata, ia manuia le atunuu, 
faafetai i lau Afioga i le Fofoga Fetalai. 
 
  Afioga Hon PALUSALUE FAAPO II:  Lau Afioga i le Fofoga Fetalai, ma 
le faaaloalo lava, ia o lea foi ua oo i le palota, ioe, a o lea ou te faafetai i ai. O 
fea se mea ou te faafetai i ai ae fai mai ua tetee, talofa e, a o le uso o au, o le 
uso o au le Afioga i le Minisita, a o lea fai ou te tetee i mea a le itumalo, o 
mea ua leva ona ou talosaga. 
 
  Susuga Hon Tuilaepa Fatialofa Auelua Lupesoliai Neioti Aiono Sailele 
Malielegaoi:  Lau Afioga i le Fofoga Fetalai, o le mea e fia faasao. E ave le 
faafetai i le Itu Agai ona o le galuega la ua fai nei, a o lau tala na fai mai, e 
leai lava se mea ua faia i le itumalo, se i vagana le mea lea ua fai nei – ua 
galo ia te oe mea ia sa tatou o atu ai foi e fai i tua? Se matuai e pepelo le ata 
lava, o oe le isi tagata pepelo e le emoemo mata. 

  Afioga Hon PALUSALUE FAAPO II:  Lau Afioga i le Fofoga Fetalai, e 
tasi lenei pepelo le ata lea e i ai, e leai ma sau tala na fai atu, na pau lea o le 
galuega na fai i lou itumalo, se i silasila la i ai i le pepelo. 
 
  Susuga Hon Tuilaepa Fatialofa Auelua Lupesoliai Neioti Aiono Sailele 
Malielegaoi:  Lau Afioga i le Fofoga Fetalai, ua e iloa foi faaupuga a 
failauga, ‘e mau e faalele, a o e matau.’ O lea ou te faalogo, ioe, e tiga ona 
lelei lau faalogo ae tuu lava ma mea ia, ona o oe o le matua pepelo le ata lava, 
se i vaai i le anoano o au mau pepelo e fai nei, ae ou te musu lava e sao sau 
pepelo. 
 
  FOFOGA FETALAI:  Ia malie lau Afioga i le Taitai o le Malo, malie lau 
Afioga i le Taitai o le Itu Agai, ia palepalealuga le tatou mataupu, afai i luma. 
O lea lava e faufautua atu. 
 
  Afioga Hon PALUSALUE FAAPO II:  Lau Afioga i le Fofoga Fetalai, na 
ou manao ia po le aso lenei o ou faafetai atu i le Afioga i le Minisita po o lou 
uso a sui usufono, ioe, e lagona le agaga faafetai, pau lava le mea, o lea ua 
sau nei le galuega gata i Lotofaga, sau le isi galuega gata i Saanapu, a o la 
lava e matamata Siulepa o le tumutumu o le itumalo. E pau lava le mea lau 
Afioga i le Fofoga Fetalai, o la ua saunoa mai ia le Pule o e fausia auala le 
LTA, o la ua fai mai se i uma le palota ona fai lea, o le alu i tai i Sataoa-tai, o 
le alu i uta i Sataoa-fou, ia e leai lava se mea o i ai o la e faamasino le 
itumalo, ae faafetai tele mo galuega ua faia, aua..... 
 
  FOFOGA FETALAI:  Tulai mai lau Afioga i le Minisita. 
 
  Afioga Hon Manualesagalala Mati Tuigamala Enokati Posala:  Lau 
Afioga i le Fofoga Fetalai, o le fuafuaga o nuu ma alaalafaga e le i oo lava i ai 
ia auala galue, ua leva tausaga o e tulai mai e le i faia auala o Saanapu, e le i 
faia auala o Niusuatia, o la ua faatino, o auala ia ua maea ona fai, ia o isi 
polokalame o lo o fuafua agai i ai, pei o le faalauteleina lena, a o lea lava e te 
agai i le ta afioaga, e leai ua uma ona fai, o le toe faaleleia isi mea agai i ai. A 
o nuu ia ua oo i ai le faasologa, o nuu e le i afea lava talu mai ona tutoatasi lo 
tatou atunuu. Ma le faaaloalo. 
 
  FOFOGA FETALAI:  Ia faaauau ia lau Afioga i le Taitai o le Itu Agai. 
 
  Afioga Hon PALUSALUE FAAPO II:  O auala nei, ua leva ona ou 
talosagaina, auala ia o Saanapu ma Niusuatia, ae faafetai, e le te’ite’i tofi oe i 
ina, e le te’ite’i tofa le Afioga i le Palemia, tofi oe e fai ma Minisita mo 
Felauaiga, ina ia fai ni mea o ta itumalo, e le tau ai au, e tau lou taimi i lou 
tulai mai, ua leva foi ona ou talosaga, ioe. Ae ua aoga lou tulai mai, 
Manualesagalala, faafetai mo galuega ua faia i lo ta itumalo. 

  Ia atonu o se avanoa lelei lenei e faatoa ou faapai lava lea i lou itumalo. 
 
  FOFOGA FETALAI:  Ia faamasausau ia. 
 
  Afioga Hon PALUSALUE FAAPO II:  Ona o lou tulaga o le Taitai o le 
Itu Agai, o le ala lea o le taumafai, leaga o le Taitai mo Samoa atoa, ioe, mo 
Samoa atoa aemaise o lenei vaega. 
  Ia si ou itumalo pele Safata mai Latatuli sei oo i Niualama, o le aiga Sa 
Tunumafono o le Falefa o le Ulugatanifa o le Faasuaga, Tapaau o le Alataua, 
le mamalu e o Taulauniu ma Aitutagata, ia ma le Nofo a Tula ia Safata. Ou te 
le tau auliilia mai i lea nuu i lea nuu, Aisea? E tasi lava taua, o le aiga malosi, 
aiga Sa Tunumafono. Ia aemaise foi le Aufaigaluega paia a le Atua, lau 
Susuga i le Toeaina Fuafiva aemaise o le Aufaigaluega totofi i so o se 
ekalesia e fia i Safata. Ia faamalo tapuai, faafetai le tatalo. O lea ua ae ma le 
manuia o ma faiva ma le Afioga i le Minisita, ioe, ona o la outou tatalo ma la 
outou tapuaiga. E le faapea ou te tu i lenei itu ae afio mai lau Afioga i le 
Minisita i lena itu, ia ona eseese ai lea o tapuaiga, e leai. Ou te talitonu o lo o 
tapuai uma, aisea? Aua o taua na filifilia mai. 
  O le mea la lea e momoli tele atu ai le faafetai, lo ta itumalo, ona o la outou 
tatalo, e le gata i le Afioga i le Minisita, a o au o le Taitai o le Itu Agai. E le o 
ni tamai tofi nei tofi pe a na leai la outou tapuaiga. Ia e avea foi lenei avanoa 
ou te faatoese atu ai peafai ua afea le maaveave le fua i sa’u faamatalaga i le 
la 5 tausaga. Safata, le Aiga Sa Tunumafono e le mafai ona e le mafai ona 
milia faauu upu o le Maota fono lenei aemaise a pe afai o au o le Taitai o le 
Itu Agai. O le mea lea afai ua afaina lo ta Itumalo ia e asuasu atu maluipuega 
i le tofa ma le faautautaga ae ou te talitonu o le malosi ma le naunau ma le 
taumafai e agai Tuilaepa ma lena itu e i ai taimi e laavale ai foi se faamatala. 
Ae ou te talitonu o le tele a o taimi o lo’u pulou lena lea e fai o le Taitai o le 
Itu Agai. E le mafai la ona ou nofonofo i i ma ou te talitonu o Safata o le 
Itumalo o le Aiga malosi e le palaai e le foi fua i se mea. A o lenei 5 tausaga 
lau Afioga i le Fofoga Fetalai ia lena ua aveatu malu i puega isi ou Itumalo a 
o le agaga ma le talitonuga sa mafai ona fai i le fesoasoani mai o le Atua. O le 
Palota o le a alo atu i ai o se tulaga fou foi lea i le tatou Itumalo lea o le a 
valaauina tusa ai ma le Tulafono na pasia atu i le Palemene. O le mea la lea 
Safata pe vaelua pe vaetolu pe vaefa, e tasi a taua o le Aiga Sa Tunumafono o 
le Aiga e tasi. Ia alo laia, alo e mulimulitai ma usitaia le Tulafono na pasia 
atu i le Palemene e tusa ai ma le vaeluaina o le ta Itumalo. Ae pau a le tatalo 
ia pei a ona saunoa se tasi o sui ua uma a ona totogi le Palemene e le Atua. 
Oa tatou mea e fai i le taimi lenei ae ua maea ona tofi mai e le Atua, o le mea 
la lea Safata i Sisifo ma Safata i sasae ia tatou filifili faatasi ma le Atua. Ia 
totofi mai nisi e mafai ona tauaveina le igoa o le Itumalo o Safata i Sasae ma 
Safata i sisifo leaga e le sau e nofonofo ii i le Palemene ma faalue. Ioe, o tiute 
tauave ma le naunautaiga ia tauave i le mea e gata ai le mafai aua le sau 
faalue ae o le tagata e mafai ona tauaveina le tofi ina ia viia le Atua. 

  Ia o lau tala lea ma faaaloalo, ia lau Afioga i le fofoga fetalai tuu ia i si mea 
ia sei a’e mai le Paeaiga fou ia pe a ou toe sau ona toe faaauau lea.  
  Ae faafetai tele mo le avanoa ma lena itu i lau Afioga i le Palemia ma le sui 
Palemia ma lena itu, a i ai se tala ua laavale ia tatou faatafea i le auau ma 
faatea i Nuu le aina. Ia faapea foi ia Afioga i Minisita lagolago afai ua pao 
papa se faamatalaga a le tamaloa Safata ia toe faafoi mai. Ia e faapea foi i 
lenei itu e ui a ina faimai Tuilaepa o le a memei, memei a ia ae le faapena 
tofia a le Atua leiloa pe laititi nei ae uma ane ua faatoluina le fuainumera a 
Palusalue. O le mea la lea lau Afioga i le Fofoga Fetalai faafetai i lau taitaiga, 
ia ae o le a fai lau tala taeao ina ia ou faatoese atu ma e faamagalo mai au. Ia 
manuia le fono faafetai mo le avanoa.  
 
  FOFOGA FETALAI:  Ia ua faamalo saunoa i lau Afioga i le Taitai o le Itu 
Agai, e i ai le agaga maualuga o lea ua taunuu i le taunuuga le vagana fetalai i 
lenei vaega o le afiafi ia e momoli atu le agaga faafetai ma le faamalo. Ou te 
le tau selu atu Palusalue ua e masani i ou faiva alofilima leaga amuia oe na 
maua mai oe e tama matutua ua faiilagi le folauga. O lea foi ua faaiu a le 
taualumaga i lenei taimi i le lua va faafeagai ai ma le Afioga i le alii Palemia. 
Ae sao o oe e le o se tagata e fiu gofie o oe o le tagata e toa tele, o lea lava e 
matau lou finafinau. O nisi foi o taimi ua laaloa le mataupu a o tu ma aga na a 
le tatou Maota a o lea lava e lava le onosai ona o le faaaloalo ma le ava tele 
atu. Ia o le a faiatu nisi upu taeao pe a faaiu le tatou fono. A o lenei itula ou te 
manatu ua tulalata i le taimi o le Afioga i le Taitaifono. Ia lau Afioga i le 
Taitaifono tulai maia e fai lau saunoaga ae tatou te lei laaloa atu i le tulaga o 
le Tali a le Malo ma faaauau ai le pasiaina o le tatou Tala o le Tupe, tulai mai 
lau Afioga Papaliitele. 
 
  Susuga Hon PAPALIITELE NIKO LEE HANG (Palota Taitoatasi):  Ia 
e muamua ona momoli atu le faafetai tele i lau Afioga i le Fofoga Fetalai mo 
lenei avanoa taua e fai ai foi se lauga mulimuli mo lenei Nofoaiga a le 
Palemene ua toe o se ana ona faataape lea. Ae ou te muai faatulou atu i pou o 
le maota o lo o sasao nei i le afio o lau Afioga i le Fofoga Fetalai, lau Afioga 
i le alii Palemia, lau Afioga i le sui Palemia ma le mamalu o le Kapeneta, afio 
foi lau Afioga i le Taitai o le Itu Agai afifio Afioga i Minisita Lagolago ia 
faapea le paia i sui usufono mamalu o le Itu Agai. Ou te fia faatalofa ma 
faatulou atu foi i lau tapuaiga mamalu Samoa mai ona ao seia paia ona i’u, 
afio lau Afioga i Lana Afioga Mamalu, O Le Ao o le Malo ma lau Masiofo, 
afio lau Afioga i le Sui o le Fono a Sui Tofia ma lau Masiofo, afio lau Afioga 
i le Faamasino Sili faapea lau Afioga i le Peresetene o Fanua ma Suafa ia ma 
le maave eseese o le Ofisa o Faamasinoga. Afifio Faauluuluga o Matagaluega 
ma Faalapotopotoga Tumaoti a le tatou Malo. Lau Afioga i le Failautusi o le 
Fono ma lau Susuga i le Sui Failautusi faapea le paia o le Pulega ma le 
aufaigaluega, o le paia lava lea i Tama ma Aiga, Aiga ma Tama, le Usoga a 
Tumua ma Pule, Ituau ma Alataua, Aiga i le Tai ma le Vaa o Fonoti. 

  Ou te fia faatalofa ma faatulou atu foi i le Aufaigaluega paia a le Atua, suli 
ma Feoi o le Talalelei i ona fata faitaulaga e fia o lo o nonomanu i nuu ma 
afioaga aua se manuia o lenei Palemene faapea Samoa ma ona tagata.  
  Ou te faatalofa atu foi i le paia ma le mamalu o le aupalota taitoatasi. E ui 
lava ua suia le igoa o le tatou itumalo i le Itumalo Tu taulaga Sisifo ma le 
Itumalo Tu taulaga Sasae ae le faagaloina lo outou mamalu i lo outou faaeaea 
ma la outou faaaloalo faatupu sa outou tusilima ai e avea ai lo’u nei tagata ma 
se tasi o sui usufono mo itumalo o le aupalota taitoatasi mo le 15 tausaga e 
maea i le Paeaiga lenei. E le galo lava afi’a i si ona vao, o outou paia ma 
mamalu faale-Atua, o paia faale-Malo ma paia faaleatunuu i ona tulaga 
faalupelupeina ou te manatu o le a nuunuu atu ia faatini o tausaga. O paia ma 
mamalu lava o Samoa mai le vavau seia oo i le faavavau ua taooto foi ae o se 
alaoo, tulou tulouna lava. 
  Lau Afioga i le Fofoga Fetalai e muamua lava ona ou faafetaia le agalelei 
ma le alofa o le Atua ua mafai ai ona tatou aulia mai le siui o tatou Paeaiga 
XV lenei o le Palemene. Ua toe nei o se aga faataape le Palemene ae tatou 
saga viia ai pea le alofa ma le agalelei mai o le tatou matai sili. 
  Lau Afioga e fia faamauina foi le agaga faafetai ma le faamalo i lau Afioga i 
le Minisita o Tupe, lau Afioga i le alii Palemia aemaise foi le Afioga i le alii 
Pule ma le mamalu o le Pulega ma le maaveave eseese o le Ofisa o le Tupe 
mo le tapenaina o lenei Tala Faatatau Faaopoopo muamua o le tupe 
2015/2016. E maea saunoaga a sui usufono ma o la’u matau na o le toalua 
lava sui usufono mamalu sa fesiligia nai mataupu i totonu o le Tala Faatatau 
Faaopoopo muamua o le tupe ma ou te talitonu foi sa tulai le Minisita o Tupe 
le afioga i le alii Palemia e tali faamalamalama i fesili ia ma o le a ou le toe 
tali atu i ai. Ua maea foi ona sausaunoa malamalama le Afioga i le Minisita o 
Tupe i le faataatiaga o tupe faaalu ma tupe maua i totonu o le Tala Faatatau 
Faaopoopo muamua o le tupe. Ou te manatu ua lava lea faamalamalamaga e 
faamalieina ai ia sui usufono mamalu i le faamalamalamaga manino lea a le 
Minisita o Tupe. E fia faamauina foi le agaga faafetai i sui usufono mamalu 
uma o le matou Komiti aemaise le Susuga i le matou Failautusi lau Susuga 
Tiatia Graeme mo le tapenaina maeaea o le tatou Lipoti mo le Palemene. E le 
faagaloina foi galuega fesoasoani mai alii ma tamaitai ofisa mai le Ofisa o le 
tupe, Ofisa o le Pule ma Suetusi sili ma le Ofisa o le PSC, malo lava le tauatai 
malo le faatoatoa. 
  Lau Afioga i le Fofoga Fetalai e fia faafetaia foi sui usufono mamalu uma sa 
sausaunoa ma taliaina nisi o matou fautuaga aua le sologa lelei o galuega 
faatino a Matagaluega o le Malo mo le lumanai. Ia ona ou fia pa’i lea i lou 
Itumalo lau Afioga aemaise foi le Itumalo o Palota Taitoatasi lea sa ou tulai 
mai ai i le Nofoa. Lau Afioga i le Fofoga Fetalai ou te fia faatalofa faapitoa 
atu i le mamalu o le aupalota taitoatasi po o individual voters mai Nofoaiga e 
3 o le Palemene mai le tausaga e 2001 agai mai i le 2015. 

  E le mafai ona ou faagaloina la outou faaaloalo faatupu ma la outou faaeaea 
ma le talitonuina o lou nei tagata faatauvaa e fai ma se tasi sui usufono ma 
Nofoa o le Palemene mo la tatou itumalo. O la outou tofa faatupu, tofa 
faatamalii ma le faaaloalo maualuga sa outou faaeaina ai au ma filifilia ai lou 
nei tagata faatauvaa e tauaveina se tasi o Nofoa mo le 15 tausaga. Ua tolu ai 
Nofoaiga lea ou te sapi ai nei i upufai a le tatou Malo, e leai ni manuia o ia te 
au a o lau tatalo ia faamanuia atu le Atua e talamasinei ai la outou faaaloalo 
faatupu sa faaea ai lou nei auauna faatauvaa, faafetai faafetai tele lava o la 
outou pule lea.  
  E fia momoli atu foi vaimalu i puega pe afai sa sala se fati ma aga le 
tautamalii le auauna i le faatinoina o tiute sa feagai ai i lenei 5 tausaga. E poto 
lava le tautai ae sese lana atuiama, e le o toe po foi se lilo i le suiga o le 
Tulafono o Faiga Palota mo le faiga filifiliga o loma nei i le aso 4 o Mati 
2016. O lea suiga fou ua suia ai le igoa o le Itumalo o le Aupalota Taitoatasi i 
Itumalo fou e lua o le Itumalo Tu Taulaga i Sisifo e aofia ai Nuu ma afioaga o 
Faleata i Sisifo ma Faleata i Sasae ma le Itumalo Tu Taulaga i Sasae e aofia 
ai Nuu ma afioaga o Vaimauga i Sisifo ma Vaimauga Sasae. O lenei foi suiga 
fou ua tasi ai lau palota mo se sui usufono e tasi mai le Itumalo lena ua e 
lesitala ai. Sa ou asiasi atu i nisi o afioaga o lo’u Itumalo e pei o Afiamalu, 
Malololelei, Vaoala, Letava, Palisi, Fugalei, Alamagoto, Vailele, Aai o Fiti 
ma sa ou matauina ai le manaoga ogaoga ma taua aemaise le faaleleiina ma le 
faataina o auala o lo o faaogaina e le mamalu o le atunuu i totonu o nisi o nei 
afioaga. E manaomia foi ni moli auala mo le saogalemu o le mamalu o le 
atunuu o lo o feoai i le po. E manaomia foi le vai taumafa e maua i taimi uma 
mo Palisi, Malololelei, Afiamalu, Vailele ma Vaivase. O nisi ia o manaoga 
mo le ta itumalo ou te manatu e tatau ona tuliloaina ma ave i ai le faamuamua 
a le tatou sui filifilia o le a avea ma faipule o le ta itumalo i le mae’a ai o le 
Faiga Palota o loma nei. Ou te fia momoli foi le faafetai tele i le Afioga i le 
Palemia ma le Malo ona o lea ua matauina ua tapenapena le faaleleiga o le 
auala lea a Falealili street agai mai Apia se’i oo atu i Vaoala ma le tama. Ia 
pei ona saunoa le afioga le faipule o Siumu, o Siumu 2 ae leaga o le tele o nei 
afioaga ua lavea i totonu o le itumalo fou lea o le Tu Taulaga i Sasae. Le au 
paia e ma le mamalu e ala le palota mo le tatou Itumalo Tu Taulaga i Sasae, o 
lenei ua toe tapena e avea ai lo’u nei tagata ma se tasi o sui tauva mo le ta 
itumalo i le faiga palota o loma nei. O le tatalo o le tou auauna faamolemole 
manatua mai a’u i lau filifiliga pe a tusa ma lou finagalo e auala mai lea i le 
musumusuga lilo o le agaga paia o le Atua. Ta fia auauna pea mo la ta 
itumalo mo lesi lima tausaga e saili se manuia e le gata mo le ta itumalo 
aemaise lona tagata aemaise le atunuu ma le paia ma le mamalu o tagata o lo 
tatou atunuu.  
  Lau Afioga le Fofoga Fetalai e fia faamauina foi le agaga faafetai faapitoa i 
nisi o le Aufaigaluega paia a le Atua o lo o nonomanu i nisi o nuu ma afioaga 
e tola lenei Itumalo Tu Taulaga i Sasae. 

  Faafetai lau Susuga Pastor faafetai Fata ma lou Faletua, le ekalesia Harvest 
Centre lau Susuga Reverend Nuuausala Siaosi ma le Faletua, o le Apia 
Protestant Church lau susuga Reverend Ioane Petaia ma lou faletua, le EFKS 
i Vaoala lau Susuga Pastor Edward Westerlund ma le faletua, Assembly of 
God lau Susuga Vaatofu ma lou faletua, Ekalesia Metotisi Sekema Fou I lau 
Afioga le Akiepikopo Taitai o le Ekalesia Katoliko lau Afioga Patele Alapati 
Mataeliga, lau Afioga Patele Ricky Bernard aemaise Tamaitai Sa Monike 
Carmelite Sisters i Vailima, lau Susuga Pastor Paulo ma lou faletua 
Assembly of God i Papaloloa, lau Susuga Reverend Giff McCarthy, Faifeau 
Metotisi Malo Moe Manumalo  Vaoala, aemaise lau Afioga Reverend Eteuati 
ma lou faletua, faifeau Metotisi malolo manumalo i Vaoala. Faafetai mo a 
outou talosaga molia i le Atua i le ao ma le po le faamanuiaga aua le faiga 
filifiliga a le atunuu le Malo aua se manuia tutusa lautele o Samoa ma ona 
tagata. 
  Lau Afioga le Fofoga Fetalai, lastly but not the least e fia faamauina foi le 
agaga faafetai i lau Afioga le Alii Palemia, malo mo galuega lelei uma sa 
faatino i lenei Paeaiga aua se manuia o Samoa ma le mamalu o le atunuu 
lautele. O le upu ale Tusi, Le Atua e , aua, aua lava ne i ia te i matou ae o le 
viiga e foi atu i lau Afio.  
  Lau Afioga i le Fofoga Fetalai, ou te fia faamauina foi le agaga faafetai i lau 
Afioga mo le galuega fita sa feagai ma oe i le faatonutonu folau o le Sa o 
lenei Paeaga. Malo le onosai, malo le faatoatoa. E le’i faigofie le faatinoina  o 
ou tiute faa-Fofoga Fetalai ae peitai ou te talitonu o lau Afioga o se tagata 
faatuatua ma talitonu o le Agaga Paia o le Atua  o le tatou fesoasoani sili lea i 
le  lalolagi nei. Sa maua ai lou filemu, lou alofa ma lou pusa onosai, tulou 
aumai se tofa faa tamalii ua a’e ma le manuia lau galuega e fia tautua ai mo le 
Palemene i lenei Paeaiga. Ia tau ia agalelei le Atua faafualoa lou soifua 
manuia aemaise foi faamanuia lau Afioga i lou alo atu i lou faiga palota. Ia 
ma lo’u faaaloalo tele lava soifua ma ia manuia le tatou Fono.  
 
  FOFOGA FETALAI:  Malo, malo faafetai Saunoa i lau Afioga le 
Taitaifono o le Komiti o Tupe. Ia po o lau Afioga foi le sui usufono ia o le 
tatou nofoa tu taulaga. O lea lava ua taulamua  ma le Afioga ia Maualaivao ia 
o le faatulai mai o lenei Tulafono taua ua..... vaeatu le Maota ua avea ai oulua 
ma uluai sui muamua faamauina tala faasolopito tatou Palemene mo nei ma 
le lumanai. Ua amataina ai lenei fuafuaga taua o le tatou malo pei ona tatou 
pasia. Faafetai, faafetai le tapena, faamalo atu foi i lau afioga le Taitaifono, 
sui taitaifono ma la outou komiti. E talitonu o lena le lafo atu ai le tatou 
maota le faatuatuaaga atoa e tou te agai e sua le aulapauta ma le aulapatai 
tulaga uma le tala o le tupe. O nei mea uma po o le a le tele ma le anoanoa’i o 
tatou upu ma tala e tautala a lipoti. O lea ua lagi maota a le tatou faigamalaga 
uma a sui usufono mamalu ma le tatou Maota aua galuega tele sa fai. 

  O le agaga faafetai lena, faamanuia foi le maota e faapena foi ona matou 
faamalosiau atu tatou ave le Iuta e pei o upu. O lou taofi i le paia ma le 
mamalu maota ua tatou tulalata i le tatou taimi malolo ua ou manatu e vatu 
pea le talosaga i lau Afioga i le Palemia ia fau ia ou te talitonu e manaia ae 
faatea le tali a le malo i le afiafi lenei. Ia ona pasia ai loa lea o le Tala o le 
Tupe i nisi mea o totoe ia ona tatou alo lea mo le tatou vaega muamua i le aso 
a taeao ona tatou tapena ai lea mo le Aso Faraile ae tulai maia lau Afioga o le 
Palemia. 
 
 

LAFO MO LE FAAAUAUINA O ITULA FONO 
 

  Susuga Hon TUILAEPA FATIALOFA AUELUA LUPESOLIAI 
NEIOTI AIONO SAILELE MALIELEGAOI:  Lau Afioga e i ai le lafo 
lea ou te tulai atu e faatu e tusa ai ma lau fautuaga ua tuuina mai,   Ina ia 
faaauau itula Fono i le po nei seia paia le itula e 9:00 i le afiafi lenei ona 
tatou malolo ai lea, ae o se avanoa o le a tope atu ai le tali a le Kapeneta nei. 
Ia o le lafo lena ona faasolo atu ai nei i mataupu nei.  
 
  Faaluaina e le Sui Palemia, Minisita mo Pisinisi, Alamanuia ma Leipa. 
 
  Na faamaonia le lafo. 
 
 
  Na toe faaauau felafolafoaiga i luga o le faitauga faalua o le Tulafono Tau 
Faaofi o le Faatatauina o Tupe Faaopoopo (Nu.1) 2015/2016. 
 
 
  Susuga Hon TUILAEPA FATIALOFA AUELUA LUPESOLIAI 
NEIOTI AIONO SAILELE MALIELEGAOI:  Lau Afioga i le Fofoga 
Fetalai ou te tulai atu ai e tusa ai ma tatou aga masani ae ou te amatamea ona 
ia ona amata ai lea ona faagasolo ia foi le tali atu le Kapeneta e tusa ai ma 
mataupu sa laga.  
  Ae lau Afioga i le Fofoga Fetalai o se Fono tulaga ese lava le Fonotaga lenei 
ona o le toe fono lenei o le tatou Paeaiga ia ona faataape ai lea o le Palemene. 
I le feau sa ou molimolia o le tausaga fou e le’i galo ia te a’u le toe Paeaiga 
lenei le toe fono o le toe Paeaiga. Ia ma sa molimoli ai la’u faamalo ia outou 
Afioga, lau Afioga le Taitai o le Itu Agai ma sui usufono uma o le Palemene 
lenei. I galuega lelei sa faatino i lenei lima tausaga mai le laititi i galuega sa 
tatou faatinoina o le faatino ina e le malo o tatou uma lena. Aua e le mafai na 
gaoioi le Malo e aunoa ma seleni tatou te faatatauina i le Tala o le Tupe Autu. 
Ia faapea foi ma Tala o le Tupe Faaopopo ma le Fonotaga lenei lau Afioga i 
le Fofoga Fetalai e talanoa ai Tala Autu o le Tupe o le tala faopopo o le tupe. 
Pau lava nei o le Fonotaga e le faatapulaaina pe tasi le tuaoi o ua oo ai 
saunoaga a sui usufono.  

  O le saolotoga lea Faapalemene e oo lava i le loloto saunoaga ma o i tonu 
lava e faataunuu ai le muagagana ua tatou masani ai, e le milia faauu upu o le 
Fono lenei. O le Fono lava lenei e talanoa ai Tala o le Tupe. Ona agai i upu 
tautino o a ni faaletonu o le Malo, e tutulai a outou Afioga i le Taitai o le Itu 
Agai ma lena itu o le Maota. Ia e faapea a se mea o le matou tutulai atu foi lea 
e faasaosao ma faamalamalama isi o mataupu. E au i le tulaga e tulai atu 
matou ona matou lotea tonufai a le Malo. E au foi ona agai mai le Itu Agai 
fesiligia tele po o le a le matuia a’o uiga ia o Faigamalo Faatemokarasi o 
saolotoga. O saolotoga e faaali ai finagalo o finagalo faitau eseese agai mai le 
Malo ia ma o uiga ia ua laga o i e i ai mea uma. A’o outou le Itu Agai, po o 
lea lava se mea tou te taumafai mai ai e le taofiafia la lo outou saolotoga. Pau 
lava le mea matou te taumafai ai o le faasaosao ma faamalamalama pau lava 
lea, leaga foi lea matou te talanoa atu ai loa o le matou apaapa loa lea i 
faamaumauga e tatou te autasi i faamaumauga e tufa atu ia outou, ona o lea 
matou te faafeagai ma faamatalaga i mea o lo o tutupu ma faamaumau. E ave 
foi le faamamafa foi agai atu ina ia matou te faamalulu atu ao le tulaga 
faigata ia i matou  ia ’aua ne’i faitau mai le atunuu e le’o i ai ni mea piopio o 
faia e le Malo. O a ni sasi ia o tulaga lava masani o le sasi e le’i mafaufauina 
po o le lavea o se taavale i se leoleo ia e le’i faatonua le leoleo e Sala e alu e 
faaoso se taavale i se pa. O mea lava ia e tutupu i le faatinoina o a tatou 
galuega a’o alo ia le tatou atunuu e le mafai lava na tuua ai le muagagana e 
ave i i a Faleata, ‘e tetele a Pesega ae matua a i le ōō. O a  foi ni a outou 
faitau mai i le matou mateletele atu, ia faamagalo mai matou te faamagalo atu 
foi o uiga a ia a tatou. 
  O le ala lena e ese ai le Palemene o Samoa. Sa ou masani ona ou asiasi ma 
ou matamata i amio a le Palemene a Ausetalia ma Palemene i Niu Sila, e ese 
mamao lava ma t tou foi felafolafoaiga ona o lea e iai le tatou aganuu, tatou 
agaifanua ia aemaise lava talitonuga faa-Kerisiano ona fealafai, fealata’i. O 
isi Palemene e le toe faia ni tatalo o meaai ua taofi ma le tatalo amata, ae a 
tatou? e le mafai lava na tatou see ese ma le tatou faavae. E talitonu o lea foi 
tatou te vaaia ai pea le alofa tunoa o le tatou Matai ua fia, ua fia ni afa e 
sausau agai ia tatou te’i lava ua seu tu, seu tu ese. E lua afa sa agai mai ia 
tatou te’i lava ua tatou faalogo atu ua agai i Sauté. Ma faasaoina ai tatou o le 
a le tulaga i le tatou tilotilo i le pau pea o le timu ae fua mai fuata ulu, pauu 
tetele le meaai. 
  O le mea foi lena e fai ma tutulai atu ai. Talofa, talofa i le silasila mai o le 
tatou Atua i le tele o sosia ua Ia foai mai ae a tatou nonofo ma laulau ua tatou 
matitiva ua fiaaai, ua se finagalo o le Atua i le tele o Lona alofa la e vaai mai 
e pei e o lea e tali tualima. E na o le pau lava le mea e oo i ai o le faamalaia 
loa o tatou ua le toe fua ni ulu le toe sau se timu.  

  Lau Afioga i le Fofoga Fetalai, o le tulaga lena, tatou fefaamagaloai, o le 
afiafi lenei na amata mai lava i le taeao, se e maoae lava saunoaga a sui 
usufono, o saunoaga e momoli ai le agaga o le faagaeetia e tusa ai ma le tatou 
tofiga, ioe, a lea ua sausaunoa se tasi o sui a usufono. O e mafaufau e te alu i 
Malua? Se ua matua maoae ia i latou e agavaa e avea ma faifeau. O isi e nanu 
mai, o isi e faa-Samoa mai, o le matua oa o manatu oa o fautuaga o lo o tatou 
maua, e momoli atu ai le faamalo, faafetai i le tofa. 
  Lau Afioga i le Fofoga Fetalai, o le taeao analeila lea sa matou faatasitasi ai 
e tatala flea maketi, ma o le Malo ua uma ona atofa le tiute o lea Minisita ma 
lea Minisita, ma lea Minisita, o a iuga e fai e le Kapeneta, po o le a lava, e 
lafo lava i le Minisita ma lana aufaigaluega o lo o fitoitonu i ai se galuega fai. 
  O le mea lea e momoli ai le faafetai i le Afioga i le Minisita ia Lautafi ma 
lana aufaigaluega, aua na o le pau a lea o iuga e faataoto e le Kapeneta, ae 
lima taumatau o le Kapeneta, i le toe faatino atoa o galuega, e ee atu i tauau o 
Lautafi ia ma le faalapotopotoga ua uma lenei Paeaiga ua palailai i le sasa, 
sasa, sasa i saunoaga e alu atu i totonu o le Maota lenei. A oo loa ina faatino 
le latou galuega, e matua maoae ia nei aso na faatino ai le latou galuega, ma e 
o se agaga fiafia i ai latou ua filifilia foi lea mea o le faia o pisinisi, o flea 
maketi e saili ai lo latou soifua. E ui lava ina faapea e tai $1,000 i le laulau, ae 
$306,000 na alu ai i le fesoasoani lea mo i latou le aufai flea maketi e 306. 
Talu mai analeila, e toe $12,000 la e totoe, ua uma ona totogi ia i latou, 
masalo ua leai nei, ua uma uma lava, o lena foi ua uma ona saunoa atu le 
Afioga i le Minisita ua taoto ia feutagaiga ma le Faletupe o le Atinae aua le 
faaauauina pea o le fesoasoani lea. E le gata i lea, e $200,000 isi seleni na alu, 
i galuega i le tapenaga aua o tagata uma la e gaoioi i le faatutuina o fale nei 
ma tagata na hire e galulue na alu ai foi le seleni, ina ia vave le galuega. O 
lona uiga e silia i le afa miliona tala le tupe a le Faalapotopotoga ua alu ai. A 
lea foi la ua toe tuu atu ma le isi faamama avega o le faagaoioi o latou 
faatauga mo le lua masina e malolo ai e leai se totogi e faia, o lona uiga, e fai 
fua ina ia toe saili le malosi. 
  O le nofoaga lea, o le nofoaga e pei ona silafia, o se nofoaga sa masani ona 
faamautu mai i ai ia uta pusafai, e lau atu ai i fafo i le 70 tausaga talu ai, a o 
maoae foi lena tamaoaiga sa lagolago i ai lo tatou atunuu atoa, ae lau la i luga 
o lanisi ia ma ave ai lea auauai i tai i le Matua ma le Tofua, e tau mai i le 
tausaga e 1960, ua oo i le miliona tala a tatou pusafai ua ave i fafo, ona amata 
loa lea ona aliae le faamai o le laufetiitii. O le laufetiitii lea na sosolo e pei o 
se faamai pipisi i totonu o Samoa, e le’i umi lava, ae oti atoa le tatou fai, ua le 
mafai ona toe maua le tulaga lea sa i ai. E pei lava o le emo o le mata foi ia le 
aafia e pei o le mea na tupu i le tatou talo, na o ni nai aso lava na alu ai le 
faamai o le lautalo pula lea na i ai, ae aafia uma ai a Samoa atoa. E faapena 
lava so o se mea tatou te totoina i le laueleele, e i ai lava le faamai e ono 
tutupu mai ai, pei foi o le niu ma le tulaga o le atinae lea foi ua amata ona toe 
vaaia ia le manu ainiu. 

  O le tasi lena o polokalame sa ma talanoa ai ma le Minisita mo Faatoaga e 
tatau ona toe amata ona toe tilotilo i le polokalame lea, ina ia uunai ae le 
mafai lava ona tatou see ese ma le niu o le laau lea o le ola e faalagolago i ai 
Samoa i le lumanai.  
  Lau Afioga i le Fofoga Fetalai, i le faaauau ai pea o fesoasoani nei mo le au 
fai flea maketi, masalo a manatua o le tausaga e 1989 na matua tele ai le mau 
faleoloa e pei o ni atigipusa, le anoanoai o mau tusitusiga sa i ai i le pepa i le 
tausaga 1982 na tulai mai ai le HRPP i le 1989 i le taape o fale nei i totonu o 
le taulaga, o lalo o pulu, o lumafale ane o Molesi i se tamai eleele na e tutu ai 
laau. Ia o le pisi ia o le Matagaluega o le MNRE i lena taimi ua omai ia 
taavale e uta i ai mea ia mea nei ma o tatiai, i le uunaiga foi lea ua mataga ai 
le Taulaga, its an eyesore. Ia o le tulaga la lena na amata mai ai i ina ona sau 
savali, ia pei la o le Ofisa lea sa tulata ane i ai toe afe gofie i ina, ae lea sa 
faasaga mai i le isi itu o Molesi ia e masani la ona o atu i ai savali e tele lava 
ia te au mo se fesoasoani ona e afe gofie lou ofisa. E pei e ne e o ia Tofilau o 
le Palemia, ia na ou telefoni lea i le toeaina ma ma talanoa i se faiga e 
fesoasoani ai i tagata nei. O lea la na ala ai ona fausia le maketi tele lenei i le 
1989 i Fugalei, ona faasee loa lea i ai o oloa a le aufaifaatoaga e aveese mai i 
Savalalo ave loa tuu uma ai i ina, ae manatua foi o le fale la e i ai nei o le fale 
fou. O le fale tuai lea sa i ai, ae lea la ua foia le faafitauli sa i ai iina aemaise o 
le maualalo ma le aafia gofie i tafeaga ma lologa lea la ua see nei i le fale lea 
ua i ai nei. Ia ae na o latou la o le aufaifaatoaga, ae faaaoga uma le fale lea ei 
i, ia ae faaaoga uma le fale lea i Savalalo e faaalu ai loa ia pisinisi a i latou 
nei. O le toatele o tatou tagata o lea e faataitai o ni tagata faipisinisi fou, ae 
amatamata i nai oloa laiti. O le talitonuga tupu tele, laititi, laititi e i ai le taimi 
e tele ai, ma e pau lea o se auala o le Malo e le o i ai le malosi e mafai ai ona 
create ma le fausia o ni Business Basis o ni fale, e amata koleni ai ma 
faataitai ai le aufaipisinisi lea, pau lea o le auala faatupulaia ai le aufaipisinisi 
fou ese mai ia latou ua tausaga o fai a latou pisinisi ona o matua o matua o 
matua, tele a latou seleni ia na faasolo mai lea i a latou fanau ma fanau a 
fanau. Ae o i latou aemaise o le toatele e o mai mai tua, lea la ua o mai ma 
nonofo i le taulaga ma fai nai a latou pisinisi, o le auala la lea e tupu tele ai le 
atinae tau pisinisi o tatou tagata. O le faavae atoa a lea na faataoto mai i le 
taimi lena e le faigamalo lenei, o lea la e alu ai lava mai le 1989 lea la ua 
sosolo ai a ma nisi o tagata faipisinisi i le taimi nei o le malolosi na amata 
mai i, na amata mai i le flea maketi. O le ala lena ua le mafai ai ona 
tuulafoaiina e lo tatou Malo o i latou ia, ma e ave foi i ai le fesoasoani, le 
fesoasoani ua talafeagai, ae le o le ituaiga fesoasoani foi lea ua matua moeiini 
mata ia ona alu lea faasolo atoa. O le ituaiga mea faapena, e mafai a ona tupu 
ai foi le isi mea, e mafai a ona faapea le isi oso loa o lea e tai miliona tatou e 
maua mai maea foi lea o le vaiaso lea toe susunu. E tutupu a mea fapena, ia o 
le lalolagi lenei, e tupu lua a le saito ma le titania. 

  Lau Afioga i le Fofoga Fetalai, ia o le faamatalaga lena o le faasologa o le 
matou galuega, o le a amata mai o i le Afioga ia Sala, talifuaitau i nisi o 
mataupu ma faasolo mai a lea, ia ona ou faatalitali ogaumu lea, i nisi foi o 
mataupu o lo o fia laga. Lau Afioga i le Fofoga Fetalai, ona ou oo mai ai lea i 
le lafo e faaiu atu ai lau lauga ona tatou o lea e fai sina tatou malologa lea foi 
ua ta le 7:00pm. O le Afioga o le tulaga i le tofiga mamalu o Sui Tofia ua 
leva ona avanoa na o le Afioga ia Tuimalealiifano o lo o i ai. Sa faatalitali 
lava le Malo ma matau, i taualumaga o lo o faagasolo nisi o faamasinoga ma 
mataitu foi ia tagata o le faatumutumuga o le Atunuu mo tofiga ia, o le mea 
ua tulai mai, ua faigata tele i Lana Afioga Mamalu, O Le Ao o le Malo, 
faapea foi ma le Sui Tofia ona faatino nisi o tiute ae ua i ai tuatuagia ua tatau 
ona malaga i fafo, ma ua i ai taimi ua malaga ai, ia ona see ifo lea o le 
Faamasino Sili e faatumu tiute ia, ae ia manatua foi o Sui Tofia, e faatoa gaioi 
ma faaaoga le Tofiga lena i taimi e le o i ai Lana Afioga Mamalu, O Le Ao o 
le Malo po o malaga i fafo. O le tulaga la lena, ua le tatau ona taatia pea 
faaleoleoga ma le faatumua ia Tofiga Mamalu nei, ua tatau ona faatumu. E le 
o se mea amiotonu le taatitia pea o tofi ae o Tofiga o mea ua uma ona i ai 
Tulafono e faavae ai, ma o lo o faavagavaga foi seleni o Tala o Le Tupe aua 
Tofiga Mamalu nei o le Malo.  
  O le ala lea lau Afioga i le Fofoga Fetalai ua fefulisai fefulisai faalaau 
mamafa le tofa o le vaega toatele lenei, ona matauina ai lea, o lo o i ai nisi o 
toe ulutaia o le Maota lenei, toe ulutaia o le tulaga o le tofi mamalu lenei ma 
ua uma foi ona aumai aloaia i totonu o le Maota le faamoemoe, o le a malolo 
manumalo mai le tofiga lenei o le faipule o le Palemene o Samoa, ma e pei a 
o se tulaga foi lele ua taoto lelei le toalua o sui na i a ii le amataga o le 37 
tausaga talu ai i le faatuina o le Vaega Faaupufai e Puipuia Aia Tatau a 
Tagata, mai lava i le uluai taeao na faia ai le fono ma faatu ai loa Vaega lenei. 
O toe ulutaia ua loaloa o la soifua, o tautua i le Malo o le atunuu, ma o lea la, 
ou te faatu ai le lafo, e faapea,   Ina ia faamaonia e le Fono Aoao o Tulafono 
le Tofia o le Tofa Honourable Tuiloma Lameko, ma le Afioga Honourable Le 
Mamea Ropati, i le Tofiga Mamalu o le Sui o le Fono a Sui Tofia.  
  Lau Afioga i le Fofoga Fetalai, faapasia le lafo lena ona taoto mai lea po o le 
vaiaso fou, o le a valaau atu ai ma talo atu ai foi le mamalu o le atunuu mo le 
faatautoga o laua mo a la Tofiga ua tofia i ai, i le faamaonia lea o le lafo e le 
mamalu o le Palemene nei.  
  Lau Afioga i le Fofoga Fetalai, o le lafo lena. 
 
  Faaluaina e le Sui Palemia ma le Minisita mo Pisinisi, Alamanuia ma 
Leipa, Minisita mo Faamasinoga ma Pulega tau Faamasinoga, Minisita mo 
Galuega tau Alamanuia ma Atinae a le Malo ma le Minisita mo Fesootaiga 
ma Faamatalaga Tekonolosi. 
 
  Na faamaonia le lafo. 

  Na faaalia le agaga fiafia o le Maota i le patipati o latou aao, e tusa ai ma 
le tofia o Sui o le Fono a Sui Tofia o le Tofa Hon Tuiloma Lameko ma le 
Afioga Hon Le Mamea Ropati. 
 
  Afioga Hon Palusalue Faapo II:  Lau Afioga i le Fofoga Fetalai, pe maua 
sina avanoa mo le tofiga mamalu….. 
 
  FOFOGA FETALAI:  E a pe a e malie se i tatou taliu mai le tatou faiga 
malologa,e lelei ona tali lelei lau sua e puupuu ai. O le a tatou alo i le tatou 
faiga malologa o le afiafi ona tatou toe taliu mai lea faaauau le tatou galuega 
e tusa ma le lafo ua faataatia. 
  E faasilasila atu o le a faataatiaese Taualumaga a le Fono Aoao Faitulafono 
mo lana malologa masani o le afiafi. 
 
 
  Na faataatiaese Taualumaga a le Fono Aoao mo lana malologa masani i le 
itula e 7:16 i le afiafi ma toe faaauau i le itula e 8:00 i le po. 
 
 
  Na toe faaauau felafolafoaiga i luga o le faitauga faalua o le Tulafono Tau 
Faaofi o le Faatatauina o Tupe Faaopoopo (Nu.1) 2015/2016. 
 
 
  FOFOGA FETALAI:  E faasilasila atu ua toe amataina nei Taualumaga a 
le Fono Aoao Faitulafono. 
  E manatu o lea ua maea palega auau le taliga o le sua i lenei itula afiafi, e 
talitonu foi ua tatou taunuu i le tatou taamilosaga mulimuli o le tatou galuega 
i lenei itula o le po. E momoli atu ai le agaga faafetai ma le faamalo i le paia 
ma le mamalu o le tatou Maota Fono i lau Afioga i le Palemia ma aemaise 
foil au Kapeneta ma le paia ma le mamalu maualuga o le tatou Fonousu. E 
faia le tatou malologa o lo o tulai mail au Afioga i le Taitai o le Itu Agai. 
 
  Afioga Hon PALUSALUE FAAPO II:  Faafetai mo le avanoa i lau Afioga 
i le Fofoga Fetalai, e tulai atu ai foi e tusa ai ma lenei taeao na liugalua aua e 
ui lava i aso e le lau aso, e ui foi i taeao e le lau i taeao. Ua logona le 
Palemene aemaise le tapuaiga a Samoa i tofiga mamalu e pei ona tofia ai toe 
Ulutaia o lenei Maota, le Tofa ia Tuiloma faapea lau Afioga Le Mamea e 
avea ma Sui o le Fono a Sui Tofia. Ou te tulai atu ai ma le faaaloalo e avea au 
ma sui o lenei Itu e avatu ai le faamalo ma le faafetai i lau Afioga i le 
Palemia, aemaise lena Itu e tusa ai ma le tofa oooo ma le faautautaga tatau, 
aemaise o se faaiuga taua ua tatau ma onomea e tusa ai ma le tautua i le 
Maota nei, ae a Samoa i lau Afioga Le Mamea aemaise o le Tofa ia Tuiloma. 

  O le mea lea e momoli atu ai le faafetai tele i lau Afioga i le Palemia ma le 
mamalu o le Kapeneta, aemaise sui usufono mamalu o lenei Palemene ona o 
le tofiga taua ua taunuu ai le upu foi lea, o le malolo manumalo. Ma o se 
laasaga muamua foi lea. O lea ou te manatua le tofiga o le Afioga ia Mataia 
ua fai i lagi le folauga, o lea la ua toe faia i le tatou Palemene lenei. Faamalo 
faafetai. Faafetai foi ia te oulua e tusa ai ma le tele o tausaga o tautua le 
atunuu e ala i le Palemene. E tele matatia, e le gata i le avea ai ma sui 
usufono, a o le tele o tausaga o avea ma Minisita. O tofiga mamalu ia o le 
Palemene e momoli atu ai le faamalo ma le faafetai. O la matou tatalo, ia 
alofagia e le Atua le tofiga mamalu e pei ona faaee atu ia te oulua, ia maua 
pea lo oulua soifua lelei ina ia foai e le Atua le malosi aua le feagai ai ma le 
tofi. Ae le gata i lea, aua ne i tuulafoaia le tofa ma le faautaga e tusa ai ma nei 
tofiga mamalu ma tofiga taua a le tatou Malo. 
  O le mea lea, e le faaumiumia se faamatalaga, ia alofagia e le Atua lo oulua 
tulai mai, aemaise o le tofiga e pei ona valaauina ai e le Atua, ia manuia 
oulua, ia manuia foi lenei Palemene. Soifua.  
 
  FOFOGA FETALAI:  Malo. Ou te manatu o lea ua fetaui fola, o lea ua 
saunoa le Afioga i le Taitai o le Itu Agai e agai le saunoaga ma le 
faamalamalamaga a le Afioga i le Palemia, e faatu aloaia foi le lafo ma ua 
pasia e le Palemene atoa, o le auau lea o le faamoemoe. Faafetai Palu, e 
manatu o lo o e tu pea i lou tulaga faa-Taitai, e ese lava taimi o tatou 
fefinauaiga ma tatou femulumuluaiga, ae a oo loa i le mea e tatau ona fai, o 
lea lava e tatou te tatao i le moa o le ala e tusa ai ma lau lagolago. O laua nei, 
a o le Palemene taeao. Tatou tatalo la i le Alii aua lo la valaauina maua lo la 
malosi ma le soifua manuia e tauaveina ai tofiga mamalu a Samoa o lo o 
faatinoina e lo outou paia ma lo outou mamalu i totonu o le tatou Palemene. 
  Lau Afioga i le Minisita mo Leoleo ma Falepuipui, Chief in Command, tulai 
mai o lea o le a e tamua e fai le tali a le tatou Matagaluega. 
 
  Afioga Hon SALA FATA LISATI PINATI:  Lau Afioga i le Fofoga 
Fetalai, ou te tulai atu ma le ava ma le migao e fai au ma sui o le itumalo o 
Gagaemauga Nu.1 e faaleo ai ni lagona e tusa ai ma taualumaga mulimuli o 
le Fonotaga a Samoa i lona Fonousu, malo le faatoatoa, malo le onosai. Ia, 
lau Afioga i le Palemia ma lau Kapeneta, faapea foi le Vaega Faaupufai a le 
tatou Itu i Minisita Lagolago ae tainane le Vaega o le Tautua i lau Afioga i le 
Taitai faapea le Sui Taitai ma le mamalu o la outou Vaega. E talitonu o lenei 
lima tausaga, e le i faigofie le tatou folauga. Ae ou te manatua le Salamo 23 e 
faapea; “O le Atua o lou Leoleo Mamoe o Ia, e leai se mea ou te mativa ai.” 
Ma o ia upu e faasino ala i le mafuaaga ua faavae ai Samoa i le Atua. 

  A tatou manatu i le tatou folauga mai ia tausaga e fia, e maeu le agalelei o le 
tatou Alii i le tele o mala faalenatura sa faapea ona tau aafia ai Samoa. Ma ou 
te manatua ua ao Samoa i faalupega ua ave lea i alii ma tamaitai o lo o latou 
tauasuina le vai o le ola. O a ia faalupega o Samoa ua mafua ai ona tatou saafi 
ma tatou sapi ai i maa o malie, ona o lana taitaiga, aua o le Atua o le Atua mo 
tagata, o le Atua mo Samoa. 
  Ou te manatua le taimi na tofia ai au i le agaga sa leai se manatu i sou 
agavaa, ae sa fai pea le tatalo ma le galue punouai ma le faamaoni aua o a 
tatou galuega e fua ai tofiga mai le Atua. O le poto, o le atamai, o le 
faautauta, o le ava i e matutua, o lau tautua e fai i aso uma i lou nuu, i lou 
aiga, o lau tautua i le Ekalesia. A o ia vaega uma pei ona ou taua, e faavae 
lava i le Atua mea uma. Ae a tatou mulimuli ai la ma tatou faatinoina o tatou 
tiute, ona manatu lea, o manuia ia o aiga o lea e i o outou aao, o le manuia foi 
lea o fanau faapea foi nuu. Aua o le a lava le mea tatou te faia, ia manatua, o 
tatou na faia e le Atua i Lona faatusa. E molimau lava tatou i tatou galuega 
fai, ona faapea lea, faafetai mo le avanoa ua tuuina mai, o le faatuatuaga i le 
Taitai le Afioga i le Palemia ua mafai ai ona ou nofoia le nofoa, i le maualuga 
ua ave i ai lou nei tagata faatauvaa, faafetai. 
  Le Alii e le Atua, ia faasilisili pea i a matou galuega fail au Afio, aua o le a 
lava le mea matou te mananao i ai, na o Oe lava e te silafia le moni. Lau 
Afioga i le Fofoga Fetalai, faafetai i nei tausaga, faafetai i lou faatoatoa ma 
lou tauaveina o le Maota, aua a maitau i le tele o Fonotaga, o le maitau lava a 
le atunuu ua vevesi le Maota. Ae e matua lava le tuu i le Atua ma Lona 
finagalo, aua pei lava ona faavae ai tatou, o le Atua o lo tatou taiala lea. 
  E lagolagoina e lenei itumalo le Tala Faatatau Faaopoopo o le Tupe, ma ou 
te faafetaia ai le Faigamalo i le taitaiga a le Palemia ma le Aiga Kapeneta i 
galuega tetele ua faatino. E ui ina e le o atoatoa ma faamalieina nisi o sui 
usufono o le Palemene, ae sau lava taeao malama, e leai se galuega e tuua. O 
le faamoemoe, o Samoa mo Samoa. O le galuega fai lea a le Malo e tautua ai 
ona tagata.  
  Ou te muai faafetai atu i le Matagaluega o Leoleo i le galuega faatino a le 
Komesina faapea le Pulega. E maeu foi le galuega, ou te talitonu o le galuega 
e le faigofie. O le tele o taimi e faapea ona oo atu ai le toatele o le atunuu ma 
faapea mai, e leaga leoleo. Ia, ou tea vatu ai malu i puega, le paia e o le 
atunuu, e pei lava ona outou silafia, e i ai le muagagana e le atoa i’a o se sa, 
po o le piiama. A ou te talitonu, o le faamoemoe lava lea e faataunuu ai o 
outou finagalo ina ia puipuia mamalu o le atunuu. Ua tele suiga ma e 
molimau atu ua lelei ma o lo o faapea ona taumafai ia faaleleia atili le 
tautuaina o le atunuu e ala i galuega faatino. Ua talosaga foi nisi o le mamalu 
o le atunuu i pou i nuu i tua aua le malupuipuia o le atunuu, e pei lava ona ou 
taua, e leai se mea e tuua. O ia uma vaega e faatino uma lava ae paga lea ua le 
oo atu le faasoa a le Malo ona o le utiuti o le tatou tupe, o le ala lea. 

  A o le faamoemoe e leai se vaipanoa o Samoa e le oo i ai le auaunaga a 
malu o le Malo ma ou te faafetai ai i le Pulega. Ia le mamalu o le Malo na o 
se tuualalo, e maitau ua aitui foi nisi o le aufaigaluega i le Pulega ma o i e 
tatau foi ona puipui i ai i le faatulagaina o le galuega faatino e Taitai. E pei a 
ona i ai le faatofalaiga a lelei mea e fai i Apia nei e tatau foi ona lelei i Savaii. 
Sa faapea ona ou molimauina le saunoaga a se tasi o sui usufono mo Palauli 
le Falefa e tusa ai ma le faamoemoe o le Malo i le faatuina o se fale tele o le 
Malo i Salelologa. O i o le a avea ma headquaters a Leoleo, ae ona ua le lava 
le taimi ua utiuti foi le seleni o lea ua i ai le manatu o ai lava o le a tulai mai i 
le foe i lea Paeaiga ia o le a faapea ona toe faaauau ma faataunuu ia vaega pei 
ona tolaulauina atu i lenei afiafi.  
  O le Ofisa o Tineimu ia e leai foi se i si e i ai sona pona pe ua faapea… aua 
o le tala lea ua aumai faapea e lei nofo sauni ia i latou. Ae ou te molimau atu 
a na le tapena le vaega o tineimu semanu e aafia atu le faletupe o Samoa. Ia o 
le ala lea e aveatu ai le faafetai, faafetai le tautua faafetai i le tou lava papale 
ma le onosai. O ia vaega uma ou te talitonu o lena e iina le tofa ia te outou 
Taitai i le Komesina o Tineimu ma le Komesina o Leoleo. 
  Ia ona oo mai ai lea o sau faamatalaga i le Ola toefuataina, na ou taua le 
suafa paia o le Alii i le taeao lenei ma le afiafi lenei. Ou te vaai atu ua i ai le 
faamoemoe a le Pulega i lo’u tuualalo atu i le faamalosia ona lauliliuina ia sui 
o le agaalofa i Tafaigata. Atonu o i o le a maua ai se i si mapusaga e faaola 
mai ai nisi ua faapena ona tuulafoina e o latou aiga i le tatalo aua o le tatalo o 
le tatou mafutaga lea e faifaipea ma le Atua i aso uma. Ia a o faafofoga mai le 
Puleaga a le Ola toe fuataina ia o lena le agaga ia o tatou mulimuli e pei ona 
molimauina i le Maota Fono. Faafetai i lau Afioga i le Fofoga Fetalai o lea e 
maitau atu o lo o faapena, ua tatou molimauina le faatusa lena o Iesu o le 
agaalofa. E pei foi ona i ai o tatou moomooga alofa i o tatou matua e tofu a 
tatou ma ata e faamanatu ai. O le ala lea ua aumai ai le ata lea o Iesu le 
agaalofa e faamanatu atili ai ia i tatou o lo o soifua pea le Atua, malo faafetai. 
  O le tulaga pei ona taua e sui usufono ia Faumuina e uiga i le Academy ia 
ou te faafetaia le Afioga i le Palemia i le galuega fita o lea ua mae’a ona 
sainia le feagaiga ia ma ua faapea ona taatia ai le fausia o se Academy a 
Leoleo aua le aotauina o tatou tagata.  
  Ia lau Afioga ou te manatu e tele ia ni manatu e fia faaalia e tusa ai ma le 
fonousu a Samoa. Ae i le faasaoina o le taimi ou te fiao’o ai i si ou Itumalo. 
Le paia e i le aiga faalagilagi le afio o Tuala ma Sala ma le la maopu, le 
tulaga o aiga, alalatai lo oulua toalua Tevaga ma Vaifale e te lua tausi vaatele 
aua le paia i suafa. Le falesefulu ma le falevalu ia aemaise le loaloa o le tatou 
Nuu, ona ou o’o atu lea i Patamea i le paia i Soomalo, le afioga i le Falolo le 
falefia o alii….. ma Toleafoa ma le mamalu ia te oe le Faleaana. 

  Faafetai i lo outou lagolago, e le na ma le laina ua faafofoga Samoa i la 
outou lagolago faifaipea. Ua tasi moemoe le tofa e pei ona i ai upufai o le 
tatou Nuu o le a leai se Palota o le tatou Itumalo. Ae paga lea ou te manatu 
ona o le aiatatau lava ia o lea ua mafua ai ona o tatou alo atu i le Faiga 
filifiliga a le atunuu pei ona loma nei. O le 10 tausaga ua mavae ona ou 
manatu lea po o ai lenei tagata ae o le a so’u aoga, le a se mea ua ou faia ua 
mafua ai lo outou titi faitama. O au ua na o se tagata faatauvaa, e le taualoa 
lo’u tagata ae ou te fia auauna pea lava pea ma ou te molimau atu i le suafa o 
le Alii lo tatou Atua o mea uma ou te faia ia fai mo le viiga o le Atua ae 
faasilisili lo tatou Itumalo. A o lea o le a tatou o nei i le faalagamaea o le 
atunuu ona ou faapea lea, ave lea ma o tatou ai, ave lea ma o tatou sao ia o 
tatou tauamo faatasi le avega aua o le avega e le mama. Ae ou te tatalo ia 
faapea ona faatamalii ia ma faapea ona maua pea e le Itumalo le alofa e fusia 
ai tatou e pei ona aumai ai e le faaola, o le a ou tuua le mea nei ae ia outou 
fealofani, faafetai. 
 
  FOFOGA FETALAI:  Malo faafetai saunoa i lau Afioga i le alii Minisita o 
Leoleo ma Falepuipui. Ia e talitonu lea ua faafofoga ma le manino le Maota i 
tuleiga foi ma saunoaga o lenei aso. E momoli atu foi le matou faafetai tele, 
malo le galue malo le onosai. O faiva foi ma tiute ma le faatamasoaliiga i 
lenei 5 tausaga ia malo lava le tauatai, e manatu ua le tau faamatalaina 
galuega sa feagai ai lau Afioga ma le Matagaluega. Ia tatou tuu ia i le Atua 
pei o ia upu, tatou tatalo i le Alii ina ia ulimasao faamoemoega uma aemaise 
foi le sagai atu o lau Afioga i le Minisita mo le Faiga Palota. Ia lau Afioga i le 
Minisita mo Galuega ma Atinae Eseese, lau Afioga Manualesagalala Enokati 
Posala ia tulai maia lea ua oo i le taimi o le tatou Matagaluega. 
 
  Afioga Hon MANUALESAGALALA MATI TUIGAMALA ENOKATI 
POSALA (Minisita mo Galuega, Felauaiga ma Atinae Eseese):  E manatu 
o lea ua gagaifo le la ua gafo foi ata o lenei aso ma galuega a le Palemene ma 
le Maota o Samoa. Ua tau foi i olomanu faiva o Tagaloalagi tu liliva ai faiva 
o le tautai, a o faiva o taga e fai i vasa e tatau ona alauta ma alatai. Ae lelepa 
ia faavaatiu o Sa ma Silia pei o upu i le faiva o….. O le paia maualuga o le 
Maota nei i ona tulaga faalupe aemaise foi o le tapuaiga i le tafatolu o le 
Faigamalo a o le tapuaiga foi a Samoa o faafogafoga mai mauga tetele seia 
paia fanau lalovaoa. O paia ia mai le galu ua siisii i le ……o le Tuimanua 
seia paia le galu na pisi i siupapa ae tulata i falemoa na tauilo ai manu o 
Malo. Ua ou manatu e ao a ina motu le pa ua iloa ona o le tulaga o lo o i ai 
nisi o galuega ua mafai ona faatino i le taimi nei e faaauau pea mo le lumanai. 
Ou te amata mai i le Pulega o Suavai o lo o i ai ni galuega tetele o lo o faatino 
nei o le faamoemoe na amata mai i le tausaga na te’a nei faamoemoe e uma i 
le tausaga nei. O lo o galulue faatasi ai le tatou Malo ma le fesoasoani a le 
Malo o Iapani. 

  O ia galuega a faatupeina e $36miliona, o lo o faaleleia le talivai i 
Tapatapao ma le faamoemoe mo le vai i Tanumapua, Falelauniu ma nisi 
vaega o Faleata. O lo o faatino foi galuega i Alaoa faamoemoe e pamu le 
suavai agai i luga i Magiagi ina ia mafai ona faasoasoa atu i se vaega o 
Magiagi ma Moataa uta ma Vaivase-uta. O lo o faatino foi galuega faaleleia e 
tapu’e ai le suavai mama i Vailima ina ia mafai ona maua ai le suavai i 
Vailima, Tanugamanono ma se vaega o Motootua, Malifa ia ma se vaega o le 
taulaga. 
  O ia vaega tetele o le tapu’e lava o le suavai maua i totonu o le tatou taulaga 
ina ia faaleleia atoa ia le suavai mo le fofoga taumafa. O le vaiaso nei sa oatu 
ai le Komiti o tauofoga i le tuuina atu o ni galuega e fia faaleleia mo le 
faataatiaina o ala paipa mai Aleisa faasolosolo atu i Faleasiu-uta, Fasitoo uta, 
Nofoalii uta ma Leulumoega uta, o le faamoemoe lena o lo o i ai ia le 
galuega. Ua laga foi e le Afioga sui usufono mai Aana Alofi Nu.2 ia le vai. O 
lea ua maua le vai aua sa saili faatasi Faleasiu ma Fasitoo-uta, lea la ua maua 
ua uma ona maua le pamu ea le vai lea mai Faleasiu Uta ma o lea ua amata 
ona faataatia tulaga o paipa ina ia mafai ona faasopolia ai ia nisi o aiga. Ae 
mo Fasitoo Uta Lepale o lo o ua maua ia nisi o viliga o le vai tuai o i ai,ia o 
lea e i ai le faamoemoe faatasi ai ma le suavai lea mai i Aleisa, ia o vaega 
uma ia o le a mafai ai ona faaoo atu le suavai Lepale. Ma o lo o i ai le 
fuafuaga i le tausaga nei, ia e tatau ona maua ai le suavai i ia vaega o le 
atunuu.  
  O lea e pei e tusa ai ma nisi o mataupu sa laga e i ai, o le malosiaga 
faaeletise, o lea ua amata galuega mo le faaleleia o a tatou fale gaosi ai eletise 
i le loto o Samasoni, fale o le fee, ia ma Alaoa. O nofoaga ia sa faaleagaina i 
le 2012 ia e tele tapenaga e tele galuega ma fesootaiga i le fesoasoani e mafai 
ai ona faatino ai lea galuega. Ma o lea ua iai le konekarate ua amata ona 
galulue ai, e le gata i fale ia lea e gaosi ai le eletise ia a’o paipa ia e tai atu 
agai i le loto o Samasoni le tasi afi, ia o mea nei lea ua faatino nei le galuega 
ma fuafuaga ia. O le tatou malosi faafouina, ia e le o se miti a o le malosi 
faafouina ua amatalia. O le faamoemoe po o le target o loo silasila iai le Malo 
2017 ua 100%. Ia na ua silasila i Faleolo, o lo o faatino lava galuega a  
kamupani ia ua mafai ona fai feagaiga ma le malosiaga faaeletise ina ia mafai 
ona maua mai ai le eletise i le la. Ia faapena foi i Tuanaimato o lo o faatino 
pea galuega ia ma le faamoemoe ia ausia le tulaga ua faataoto i ai. O le 
mataupu foi lea i Savaii ia o lea ua maea faatalatalanoaga ma le kamupani, 
latou te gaosiina le eletise mai le la mo le tatou motu i Savaii. O lona uiga ua 
faamoemoe e tatau ona amatalia lea galuega . O lo o iai nai vaega laiti o loo 
faatalatalanoaina ina ia maoti ma ia maua pea le tau o le eletise ia e pei ona 
iai feagaiga sa talanoaina. E tele foi nisi vaega taua e tatau ona agai i ai, ia pei 
o le mea e tatau ona restorage, battery restorage, ia o lona uiga o i e tatau ona 
maua mai le eletise i le la, ma ia mafai ona aoina ma faaputu i i, ia e 
faaaogaina i le po. 

  Ia aua ua silafia lava o le la, ia e gata i ao, ae e i ai foi nisi o e sa sainia nisi o 
feagaiga ma nisi o kamupani e le gata i le la ae faapea foi i le vai, ia ma le 
matagi. O auala eseese ia, ua saunia ma tapenaina e le tatou Malo ina ia mafai 
ona maua le eletise mama ia ma maua le eletise taugofie ma le tau o le suauu 
ua taugata. Ia o polokalame ia o lo o faagasolo pea, ma le faanaunautaiga e 
le’o toe mamao, ia ae fai ona tatou ausia se isi tulaga lelei. O le Pulega o 
Uafu ma Taulaga, o le tausaga nei e amata ai galuega ma le malo o Iapani i le 
faaleleia o le uafu i Matautu, faateleina, ia ma tapenaina i se tulaga mautu ma 
lelei. O le faamoemoe lea e fuafua i le 2016 seia oo atu i le 2018. O lo o i ai 
foi fuafuaga laulau tetele a le malo, ia mo le tatou uafu i Vaiusu, a o se tasi 
lenei o miti e moomia tele aua e taua tele mo le lumanai manuia o si o tatou 
atunuu. O le Faalapotopotoga o Vaa, ia o lo o faagasolo pea latou polokalame 
o lo o moomia le latou auaunaga ia e o o atu i Atu Motu o Toelau, o Manua, o 
le Atu Kuki, ia ua mafai ona latou ausia ia vaega. Faamalo foi i le latou 
galuega o lo o faatino i le Uafu i Mulifanua, ma Salelologa ina ia mafai ona 
lelei, le femalagaai a  le atunuu i o tatou motu e lua. O le Pulega o Felauaiga i 
Luga o Auala Tetele. 
 
  FOFOGA FETALAI:  Malie le afioga le Minisita, se i avatu le avanoa i le 
faauilavea a le sui, tulai mai Lealailepule  
 
  Tofa Lealailepule Rimoni Aiafi:  Faafetai, ia sei fai foi sina malologa teisi 
a le Afioga i le Minisita, malo faafetai i le tele o nei galuega faatinoina ia 
aemaise le fuafuaina mo le agai i luma ma lenei tausaga. Ae e talu ai e pei 
ona ou taua le feiloaiga o lo’u nuu i Vaiusu i le Aso Toonai nei, sa taua ai le 
vaega tonu lea i le uafu. E molimoli ai le faamalo i le malo ae o le manao o le 
afioaga i se taimi a o faagasolo le faatalanoaina o lenei uafu, ia e pei a o 
tulaga masani a le Malo, ina ia afea se finagalo foi o le afioaga e 
faamalamalama itu uma, ina ia mafai foi ona nofo malamalama ma nofo ilo 
latou i le atinae. Aua o lea o le a faatino tonu i le vaega lea o le itumalo ia e 
pei o le tatalo atu lea i le Afioga i le Minisita, a o faafogafoga mai foi ia lea 
vaega, ia mo le agai i luma, ma le faaaloalo lava faafetai. 
 
  FOFOGA FETALAI:  Ia malo, lea ua maua le finagalo o le sui. Malie 
faasao lau taimi lau Afioga le Minisita, tulai mai Leaupepe 
 
  Afioga Hon Leaupepe Toleafoa Apulu Faafisi:  Faafetai mo le avanoa,e 
puupuu lava le mataupu lau Afioga i le Fofoga Fetalai. E momoli atu mai i le 
taele o le agaga ma le mafaufau le agaga faafetai o lenei itumalo i lau Afioga 
i le Minisita, ia o upu a le Tusi Paia e i ai le manatu o le a avea oe ma 
masiofo i aso faapenei e tua ia oe le galala o le atunuu i le fia taumafa i se vai. 
Faafetai faamanuia le Atua ia e toe foi mai le palota e faaauau galuega, 
Faafetai. 

  FOFOGA FETALAI:  Malo. 
 
  Afioga Hon MANUALESAGALALA MATI TUIGAMALA ENOKATI 
POSALA:  Lau Afioga i le Fofoga Fetalai... 
 
  FOFOGA FETALAI:  Tulai mai lau Afioga i le Minisita e faaauau le 
saunoaga. 
 
  Afioga Hon MANUALESAGALALA MATI TUIGAMALA ENOKATI 
POSALA:  O le tulaga lea e pei ona saunoa i ai le sui o Faleata i Sisifo, ia o 
lea e fai polokalame ma fuafuaga, e le mafai ona faagaloina Afia isi ona vao, 
a oo i le taimi ua talafeagai ma tatau, ia o aga lena a le Malo. O aga foi lena i 
le tatou va nonofo ai, ia lelei le nofo malamalama ia manino ai mea uma. A o 
tua atu o ia mea, ia o le manuia lelei ma le maua o galuega o tatou latalata ai 
ia Singapore, o le tasi lea o malosiaga o lo o faamoemoe i ai, i le latou try 
separate. Ona ou oo mai lea i tulaga i ala tetele, ia o lea e faatino a tatou 
galuega mo le tatou four lanes lea i Vaitele. E i ai le mataupu lea sa laga mai 
e le Afioga foi i le sui mai i Faleata i Sisifo, ia tulaga i le itu e tasi le itu o lo o 
i ai auala savali. O le vaavaai i ai, ia sa fai foi survey i le feoaiga i le amataga, 
pe o le a le ituaiga faaaogaina o ia auala. O lea sa iloa ai, ia ua tuu mai ia le 
itu e tasi, a o le itu la e i o, o la e faigofie a e leai se, e tusa la ua tatala atoa le 
vaega la e mafai ona pupula side i ai taavale. So o se pasi a e sau e mafai aua 
la e le i marking, a ua taatia loa le marking o le auala lea, ia ona e silasila lea i 
ai i le taua ua le gata le laina lua nei, ae ua i ai le avanoa e mafai ona tutu 
faasoloatoa ai taavale i autafa e le pei la o le isi vaega i le itu mai i uta, ia na o 
vaega a la e i ai mo bus bay, ia o iina e faatafa ai le pasi. A o le itu lea ua 
faaavanoa faapena, o lona uiga la ua mafai ona tatala pe a uma nei ona maka 
ia mo taavale, so o se taavale e mafai ona faatafa ai. E pei o le tasi na vaai i ai 
ia a o sauniuniga sa fai mai, ia la ua mafai ona faatino ai ia galuega. Ae a 
maka lelei, ia ona silasila laia i le taua. O le tatou auala laupapa lea e i Leone. 
 
  Tofa Lealailepule Rimoni Aiafi:  Lau Afioga i le Fofoga Fetalai..... 
 
  FOFOGA FETALAI:  Ia, e le’o faamalieina le sui usufono i le tali a le 
Minisita. 
 
  Tofa Lealailepule Rimoni Aiafi:  Ia, faafetai tele a i lau Afioga i le 
Minisita, e manatua foi a vali laugutu o le teine, e vali luga e toe vali ma lalo. 
Ia ne i te i ua toe maimau ai le tatou galuega, ae tagai foi lau Afioga, o luma 
tonu a o le aai e faafesagai ma le falesa. 

  Ou te talitonu a afio atu lau Afioga i se aso, ou te leiloa po o ai na faia le 
survey, aua sa tatau ona fai e au le survey. O i e te vaai le o a tagata e pei o le 
train station foi lele o Shim Shuku e alu faapea i taimi uma i magaala o le 
falesa ma aso uma i taeao ma afiafi. Manatua foi le Ekalesia Pope e lotu i le 
taeao, 5:00, 10:00 11:00 e oo a i le afiafi, e uia auala nei. Ia nei tei 
faamolemole ua faamalamalama atu ona na fesili mai nei le nuu, o lea ua pei 
ua misi tonu a luma o le aai, ae toe faaoso i o i tala atu o Vaigaga, ia lelei foi 
o lena ua toe faamanaia atu ai pito na i itu uma e lua. Ia e pei o le tatalo atu 
lena, faamolemole lau Afioga ia atonu e faauma i se isi taimi pe a uma lea 
auala, ia toe faaopopo i ai e faamanaia ai faamolemole. 
 
  FOFOGA FETALAI:  Ia, lea ua maua le finagalo o le sui usufono. 
 
  Tofa Aveau Tuala Lepale Niko Palamo:  Lau Afioga i le Fofoga 
Fetalai..... 
 
  FOFOGA FETALAI:  Malie le Minisita, se i tulai mai Aveau..... 
 
  Tofa Aveau Tuala Lepale Niko Palamo:  E puupuu lava, na o le fesili atu 
a i lau Afioga i le Minisita, faamalo i le galuega, ae o lau fesili faamolemole a 
lau Afioga i le Minisita, po o i ai se tagai agai i luma i se faiga foi lea o se 
lane mo le au vili uila, o sina auala e faaaoga e le au vili uila, aua e pei ona 
silafia, e tasi lena vaega e faaititia ai le feoai o taavale aua o lea ua manaia le 
auala, ia aemaise a le faaitu lea, e alu atu i Vaitele e tau i o i Apia. Ia pe le o i 
ai se agaga e fai sina lane foi lea e feoai ai ia uila vili vae.  
  Ma le faaaloalo lava. 
 
  FOFOGA FETALAI:  Ia ne i meaane ua toe tulai mai foi se isi sui 
usufono, ou te manatu, ia ave ia le faatuatuaga i mea na ua leva na fai 
consultation o mataupu nei. Ua uma foi na ou oo i le Minisita i mea tonu a lea 
e te saunoa i ai, but safe is better than beauty. O le upu lena na aumai, e sili 
atu le saogalemu i le taimi lenei, aua ua ou tilotilo foi a’u, o lea e molimau le 
Minisita. Na ou oo a i ai ma ou talosaga i ai, i le mea lea, ona o le naunau foi 
i le tulaga lea e te saunoa i ai . Ae ua ou maitau, ia lea ua saunoa mai ia 
Aveau i le safety, o le vaega tonu a lea e aoga i ai le au vili uila. E agai i tua i 
le pito lea e le faa-footpath. Tulai maia lau Afioga i le Minisita ou te manatu 
lea ua malamalama le mataupu.  
 
  Afioga Hon MANUALESAGALALA MATI TUIGAMALA ENOKATI 
POSALA:  Ia faafetai mo fautuaga, o fautuaga e faufau ai lo tatou sa, e i ai le 
faamoemoe e alu atu a i o le faatinoga o galuega sei paia malaevaalele. Ia o 
lona uiga, o isi fautuaga ia e fau ai le agai i luma. 

  O le tatou auala laupapa lea e i Leone o le aso 18 o Fepuari e tapunia ai le 
faasalalauga o lo o faatino mo konekarate latou te fausia. Ia e tele a 
fetuunaiga sa galulue ai ma le Faletupe o le Lalolagi, ona e o le fausiaina e 
single span, e leai ni column foi ia e agai i lalo. O lona uiga o le mea la sa 
vaavaai i ai le Faletupe, pe i ai se konekarate Samoa latou te mafaia ona 
faatino le galuega. Ia o vaega uma lena sa faatalanoaina, ma o le vaavaai foi 
aua o la ua faasalalau i fafo, ia atonu e moomia foi, aua e le o iinei i Samoa se 
crane e mafai ona faatino ai le galuega lea. Ia pei la o vaega uma ia sa vaavaai 
i ai le Fale Tupe o le lalolagi, ia ua pei ua tuai ai ona faatino lea galuega. Ae o 
lea e tapuni nei i le masina fou, ma maua le konekarate latou te faatinoina le 
tatou auala laupapa i Leone. O le tatou auala lea i le Vaiusu cross road ia la 
foi ua tusia auala. E faasolo atu i Saina seia paia ia le malae vaalele. O la ua 
tusia ata e tele lava nai fetuunaiga sa galulue ai ma le kamupani na latou tusia 
le ata, ina ia i ai se tautoga talafeagai ma le taatiaga o le legal o le roadside o 
le auala lea ona e fai si eseese o tulaga ia. A o auala ia ua uma ona fua, le alu 
atu e tau i le malae vaalele, ma o lo o faatino ai galuega o lona uiga, o lea ua 
lata ina faamaea le tusia o ata, ia ma tuuina atu ai e taumafai e sue se 
konekarate, ma e i ai foi nai fetuunaiga e galulue ai a ma le Fale Tupe o le 
lalolagi i tulaga e moomia se isi tupe ina ia mafai ona faatino atoa le tatou 
galuega. O le tulaga i le auala laupapa i Maliolio ia, o lea ua fai foi ua maea 
ona faia le iloiloga o le kamupani e mafai ona faatinoina galuega ia. Ae peitai 
sa faatonuina e le Afioga i le alii Palemia ina ia taumafai e faatino i se auala e 
mautu ma lelei. Ia ae ua agai i le tusia o ata ina ia faaleleia ia le auala lea i 
Maliolio. O lea foi sa saunoa se tasi o sui usufono i le auala lea le cross island 
road le alu agai i Siumu. Ia o lo o ua faatinoina nei suesuega ma vaavaai i le 
tulaga e faamautu ai ia ata, ua tusia foi ata o le tatou galuega lea mo le tatou 
cross island road. O lea sa i ai galuega sa faaleleia pei ona sa laga i afioaga ia 
e i ai auala kolosi ia mai tai i le aai agai i uta i Aleisa, Faleasiu, Fasitoo uta 
ma Leauvaa. Ia ua le atoatoa ona fai, sa faatino se tasi o vaega ae o lea o le a 
agai le tatou Pulega ia faaatoatoa uma ia vaega e lei mafai ona ausia mo a 
tatou auala ia. A o lo o faagasolo pea a tatou polokalame, manatua foi o le 
Tala o le Tupe 2015/2016 lea faatoa 6 masina, ia o lo o faagasolo pea a tatou 
polokalame ma galuega masani ia ma tatou auala. Ia ona ou oo mai lea i le 
malae vaalele, le Pulega o le malae vaalele ia o lena ua silafia le tatou galuega 
na amataina i le tausaga ua tuanai o le faaleleia lea o nofoaga faatali pasese. 
Ia o lo o i ai foi le faamoemoe o le tausaga nei pei ona feutagai lava ma le 
Faletupe o le Lalolagi i le faaleleia o le malae e tu laueleele ai vaalele ia ma 
paka ai. O vaega tetele ia o lo o faagasolo mo le tausaga nei. Ou te iloa o le 
faamoemoe mo tatou fale tali pasese e 18 masina, o lo o i ai le fuafuaga e fai 
phases. O le vaega o lo o galueaina ia a uma ua o’o mai iina le faasologa ia ae 
faagaioi le galuega i le i si phase. O le tulaga lena i le tatou malae vaalele ia 
ma fuafuaga. 

  Ou te manatu e i ai foi le mataupu lea sa laga i le tulaga o tupe ma 
fesoasoani na tuuina mai, ia ou te iloa o tupe na o lo o agai i le Matagaluega o 
Tupe ia ona aumai ai lea i lalo o le Water Sector Budget Support ia o lo o 
faatino ai nisi o vaega pei o le tatou talivai, pei o le tasi lena mataupu sa laga 
mai. Ae o le aotelega ia o galuega na o lo o faatinoina mo le tatou Malo mo 
ana fuafuaga ia ma polokalame mo le agai i luma.  
  E manatu foi e avea ia lenei avanoa ou te faafetai ai i le Malo, sa ou manatu 
e tulai mai ia lo’u uso a Faipule e faafetai i nisi o atina’e ua mafai ona faatino 
i si o ma Itumalo. Ia ae peitai ane e leai, ia o lea o le a ou faafetai, faafetai i 
lau Afioga i le Taitai o le Malo. 
 
  Afioga Hon Palusalue Faapo II:  Lau Afioga i le Fofoga o le Fono. 
 
  FOFOGA FETALAI:  Ia saunoa. 
 
  Afioga Hon Palusalue Faapo II:  Ou te masalo e faaletonu taliga o le 
Afioga i le alii Minisita, sei vaai i lau lauga umi na ou faafetai ai i le 
Kapeneta ma le alii Palemia. O le tele o tausaga na matou galulue faatasi ai 
ma Faipule matou te omai faatasi i tua ma te maua le va fealoaloa’i. Ae 
faafefea ona e saunoa mai ou te lei faafetai atu? O lea e silafia e le alii 
Palemia, ou te alofa atu aua o lea na ou faafetai atu. Ou te lei faafetai atu lau 
Afioga i le galuega la e fai i tua, ae aua le……alualua. 
 
  FOFOGA FETALAI:  Malie ia lau Afioga i le Taitai o le Itu Agai. Mo le 
faasaoina o le taimi sei tuu atu a le avanoa i le sui taitaifono, tulai mai Tafua. 
 
  Afioga Tafua Maluelue Tafua (Aleipata Itupa i Lalo):  Lau Afioga i le 
Fofoga Fetalai, malie lau Afioga i le Minisita e le faalavelaveina le saunoaga 
a lau Afioga. Ae talu ai ua lima tagata ua maliliu i le matou auala lea ua pa’u 
ia te au, e lua auala lau Afioga i gauta o Tiavea e toafa na maliliu i le isi auala 
ae toatasi na maliu i le i si auala i le pioga i lalo atu o le falesa Pope i Tiavea. 
A o le  si vaega lea na maliliu ia Ianuari pe ua lua nei tausaga talu ai, o lea la 
ua fai auala ae o auala le tumau lau Afioga. O le fesili ma le faaaloalo o lea 
ua ou faanoanoa i lou faalogo atu e leai a ma se mea o tau mai ai auala ia e 
lua ae mo le saogalemu o tagata feoai lea ua ou faafesili atu ai i lau Afioga 
ona o lea e le o sau i le tatou polokalame ma le faaaloalo. 
 
  FOFOGA FETALAI:  Ia tulai mai lau Afioga i le Minisita e faaauau le 
saunoaga, oi malie lava lau Afioga i le Minisita mo Galuega, tulai mai Ifopo. 

  Susuga Ifopo Matia Filisi:  Faafetai lava, lau Afioga i le Fofoga Fetalai o 
lea ua ou iloa o le a uma foi lenei Paeaiga. Ae tau ina ou faamanatu atu i lau 
Afioga i le Minisita ona o lea ua uma ona survey le auala foi lea i tai i 
Manono ae o lea foi e le taua mai. O lea mea lea e toe faamanatu atu 
faamolemole po o afea e fai ai, a o afea foi e amata ai, faafetai. 
 
  Afioga Hon MANUALESAGALALA MATI TUIGAMALA ENOKATI 
POSALA:  Faafetai i sui usufono ma tulaga sa laga, o auala lea i Tiavea ia o 
le auala lea sa faaletonu muamua ia o la ua mautu ma lelei le auala o lo o 
faaogaina ae o lo o faagasolo talanoaga ina ia mafai ona faatino lelei le auala 
laupapa. O le i si vaega lea na aafia nei ia la ua silasila i ai, na tupu loa le 
faaletonu ia ona o loa lea i ai o Inisinia e fai le latou suesuega. O lea ua fai ai 
auala alo i autafa, o la ua mafai ona faatino ina ia femalagai pea le atunuu ae i 
le vaai i ai e iai se aafia tele o le restructure la i ai i totonu. O palapala foi nei 
ua solo ia ua tau iloa ai, o lea la o le a toe fai le auala lena. E faaoga lava le 
tulaga lena i ai, o le mau a le Inisinia e tatau ona matua sima ia lelei ma 
mautu ia ona faaoga lea ae o lea ua i ai le auala e mafai ona faaoga. O le 
galuega foi lea la ua amata ona faasalalau i tauofoga ina ia faatino ia se tulaga 
lelei mo le auala lea i Tiavea, ma le faaaloalo.  
  O Manono ia o lea ua uma ona folasia i luma o le Maota, so o se mea a e 
folasia i luma o le Maota ia pau a le agaga o le onosai ma faapalepale. A o le 
polokalame e le toe fo’i i tua e faauau ia le tulaga i le galuega lea mo le tatou 
motu i tai i Manono. Ae pau a le mea sa vaavaai i ai ia aua e fai le uafu ia 
lelei ia ma fai felauaiga foi nei i tai pe afai o se tulaga faapena ia a leai ua 
taumafai i se i si auala e faigofie ai. E le avea ni masini ia ae mafai a ona fai 
mo le femalagaaiga i tai i Manono. 
  Leai e faamalulu atu i lau Afioga i le Taitai o le Itu Agai leaga lea pei sa 
agai mai lau faamalo ia te au ae lei atoa mea e tatau ona e faamalo ai leaga e 
matautia le tele o galuega sa faatino i lenei Paeaiga e le Malo mo le ta 
Itumalo. O le ala foi lea o lea ou te faanaunau ai lava e tatau ona folasia i 
malae le faafetai i le Malo. 
 
  Afioga Hon Palusalue Faapo II:  Lau Afioga i le Fofoga Fetalai o se mea e 
fia faasao, ou te ofo ia ou te le tio foi leaga e fou. A ou faafetai atu ia oe o lau 
faafetai a lena i le Palemia ma le Kapeneta, matua e vaivai tele. 
 
  FOFOGA FETALAI:  Ia o lea ua maua lou finagalo. 
 
  Afioga Hon Palusalue Faapo II:  O la e matau mai le ta Itumalo e pei e 
foliga e te toe nofo ma faaleaga au ae o lena e te silafia lelei. Ia faafetai i le 
Palemia ma le Kapeneta e mataga le ta fela’uai i totonu o le Maota. 
 
  FOFOGA FETALAI:  Ia o lea ua maua lou finagalo lau Afioga i le Taitai 
o le itu agai. 

  Afioga Hon MANUALESAGALALA MATI TUIGAMALA ENOKATI 
POSALA:  Leai a na e saunoa a i mea ia ou te faamaumauina ou te le toe o o 
i ai. Ae peitai, ia faafetai i le Minisita o Leoleo mo le pou la i tua i le ta 
Itumalo ua tele le suiga ua aoga e le gata i femalagaaiga… 
 
  FOFOGA FETALAI:  Ia tulai mai le Afioga i le Taitaifono. 
 
  Susuga Hon Papaliitele Niko Lee Hang:  Ia faafetai mo lo’u avanoa e 
faamalulu atu foi i le Afioga i le Minisita e le fia faalavelaveina foi lana 
saunoaga. Ae ua matau atu ua pasi ia auala ae sa ou lauga i afioaga ia o 
Letava ma Vaoala ona o lo o i ai tusitusiga a le afioaga o lo o sainia e nisi o 
lo o afifio ma papa aao i totonu o le afioaga i le auala lea e ui atu i le Bank 
street taamilo ifo lea i le Letava street. O tusitusiga ma faamaumauga lea i ai 
o le 2011 na tuuina atu ai le talosaga a le afioaga. O le 2012 seia oo i le 2014 
sa fai ai lau faatonuga i le LTA e asiasi ma aveatu se lipoti e oo mai la i le 
taimi nei e le o maua atu lava se faamalata. Ua uma ona ou asiasia le auala 
matua leaga a lau Afioga faamolemole. 
 
  Afioga Hon MANUALESAGALALA MATI TUIGAMALA ENOKATI 
POSALA:  Lau Afioga i le sui usufono mamalu ia o la ua i totonu o 
polokalame faatino a le LTA, ou te iloa po o lenei tausaga ia ua afea lea 
auala. Ia faafetai i le Malo aemaise le Minisita o Leoleo ma Falepuipui mo le 
tatou pou i tua ua tele lona sao mo le saogalemu ia aemaise o femalagaiga ia 
ma le tele o faaletonu e tau taofiofia ai le autalavou mai amio paa’a. E 
faafetai foi i le Minisita o Aoga, Taaloga ma Aganuu o le faleaoga o 
Saanapu, Lotofaga, Vaiee ma le faleaoga o Mulivai. O galuega ia sa faatino e 
le mafai ona faagaloina le agaga o le Malo ina ia tapu’e alo ma fanau mo le 
lumanai. Faafetai i le Minisita o Punaoa Faalenatura ma le Siosiomaga i le 
taligalu o Sataoa la sa faatino, sa tatau ona e saunoa mai i ia vaega ia aemaise 
ai le polokalame o lo o faatino mo le faatauaina o le Siosiomaga.  
 
  FOFOGA FETALAI:  Malie a lau Afioga i le Minisita sei tuu atu le 
avanoa, o le a le mea lea e te toe faalavelave ai? 
 
  Afioga Hon Palusalue Faapo II:  O le mea sili o lea ua laga mai e ia le 
taligalu o lea e silafia e le Minisita ae ua ou musu e toe laga ona ua uma le 
Paeaiga. Ae na amata mai a le Paeaiga o ou talosaga atu i le taligalu lea, e 
moni o lea ua fai ae lei mae’a ona fai. Sa ou manatu o lena e te i totonu o le 
Kapeneta lau Afioga i le Minisita o Galuega ae le o lou sau ii laulauvivilu ai 
ia faalogo mai le Itumalo. O lea ua lalo ii ia faauma le taligalu, ae le o le 
fialelei ma faimai i le taligalu i o i Sataoa ae le o uma le taligalu. 

  FOFOGA FETALAI:  O lea ua maua lou finagalo ae o le a aveatu 
muamua le avanoa i le Minisita o Punaoa Faalenatura, se i tulai mai le Afioga 
le Minisita. 
 
  Tofa Hon Faamoetauloa Lealaiauloto Ulaitino Faale Tumaalii:  Faafetai 
i lau Afioga i le Fofoga Fetalai mo le avanoa, ae o le taligalu lea o lo o lisi i 
lalo o le PPCR le i si polokalame lea i le faagasologa aua ua uma le tupe na 
fai ai ia le taligalu atoa e oo a i o i le Faletalimalo. A o le mea lea e te saunoa 
i ai e sau i le itu mai pei la ona e saunoa o lea e lamatia le tulaga o aiga ia e 
lata atu i tai. O le mea la lena lea e toe lisi ai i lalo o le i si funding a available 
loa ia ona toe faatino loa lea o le galuega. 
 
  FOFOGA FETALAI:  Malo saunoa, ia tulai mai le sui usufono mo Faleata 
Sisifo. 
 
  Tofa LEALAILEPULE RIMONI AIAFI:  Lau Afioga e pei a ona ou 
talanoa atu ona o Faleata lenei, o le tiute la o Faleata a vaavaai atu ua i ai se 
faaletonu e tatau ona ou tulai. O le mea e faafetai ai faatoa ou faalogo lea ua 
tauaimisa ni Faipule i le tele o galuega faatino i le itumalo. Ae afai e faataga 
mai au e lau Afioga pe mafai ona ou alu atu ou te nofo i tala ane o si ou uso 
sei tau talatalanoa atu i ai ua mamao tele atu i o a o lea matou te faaputuputu i 
i. E fesoasoani i ai ma tuualalo i ai ma le faaaloalo lava. 
 
  Afioga Hon Palusalue Faapo II:  Lau Afioga i le Fofoga Fetalai lea ua 
amata ona saunoa faa-HRPP le sui usufono lea. 
 
  Afioga Hon MANUALESAGALALA MATI TUIGAMALA ENOKATI 
POSALA:  Lau Afioga e le i laga i lana saunoaga ia mataupu ia o le ala lena 
o lou oo i ai e toe faamanatu i a ia nei galo mea ia sa faatino i tua e le 
Faigamalo. Ia faafetai i le Minisita o le Soifua Maloloina mo le Falemai i 
Saanapu ou te manatu o se faaiuga taua tele o lea ua vaelua le itumalo. Ae o i 
e ogatotonu ai le feoai e le gata i le omai i Siumu, Safata i Sasae, safata i 
Sisifo o Salamumu ma Lefaga lea ua mafai ona faatino ia le Health care 
centre lea i Saanapu. Ia o lo o i ai polokalame a le Malo mo le faaleleia atili i 
le lumanai, faafetai foi i lau Afioga i le Minisita o Faatoaga mo polokalame 
ua tele le aufaifaatoaga i tua ua maua uili paelo ia ma mea faigaluega sa 
faaogaina mo le atinaeina o aiga ia aemaise o le laueleele. Faafetai i le 
Minisita mo Tina ma Tamaitai mo vai tumaoti i Sataoa, Lotofaga Niusuatia o 
Vaiee. O galuega tetele ia o lea sa faatino i totonu o lenei Paeaiga. E momoli 
lau faafetai i lau Afioga i le Palemia ma le Malo ona o auala galue o Sataoa, 
Saanapu ma Nuusuatia. Ua faaleleia atu foi auala i Lefaga  Salamumu  Safata 
se ia pāia Siumu.  

  O le tasi ia o galuega o la e teuteu faamatagofie i lenei taimi. O le suavai 
māmā o lo o  maua mai i Tafitoala aemaise le afioaga i Saanapu, o lo o i lalo 
pea o le Puleaga a le suavai. Faafetai foi i galuega e mafai ona fesootai ai le 
eletise, faapea moli auala o lo o faagasolo pea.  
  Avea foi lenei taimi e momoli ai le faafetai tele i lau afioga i le Palemia, 
matou te talitonu i lou tulai mai i le Paeaiga lenei, o le mitamitaga foi lea, ua 
mafai ona tulai mai i lalo o lau taitaiga. O le lima tausaga o le galue, o le lima 
tausaga foi o le faleaoga. Matauina uunaina o galuega ma atinae mo le 
manuia o le atunuu. Malie toa ua malo tau, faafetai i le alofa mo le atunuu ma 
galuega ua mafai ona faatino.  
  Ona ou oo atu lea i le itumalo. E pau mai Latatuli pau mai i Niualama. O 
paia ia Satunumafono Falefa o le Ulugatanifa o le Faasuaga o Tapaau, nofo 
igoa matua Taulauniu ma Aitutagata, le nofo a Tula ia Safata aemaise le 
Alataua. E le faagaloina foi le tapuaiga, nono manu, o le aufaigaluega paia o 
le talalelei lau Susuga i le Toeaina Faatonu ma le faletua aemaise o le 
Matagaluega a Falealii Siumu ma Safata. Sūsū foi lau susuga i le toeaina 
Kereta Fuafiva ma le faletua aemaise le aufaigaluega paia a le Pulega a 
Safata. Aemaise susuga i taitai Matagaluega ma  ekalesia Metotisi i le 
itumalo. Sūsū foi Patele, tiakono ma faafeagaiga o le ekalesia Katoliko. 
Susuga i Epikopo ma le ekalesia Mamona o le Aupaia o aso e gata ai. Susuga 
i le aufaigaluega ma le ekalesia o le Potopotoga a le Atua,  ekalesia Aso Fitu 
ma nisi fata faitaulaga ua le taua. Mai mauga tetele seia paia fanau lalovaoa.  
  Faafetai i la outou faaeaea, faafetai i la outou tatalo ma le tapuaiga ua ae 
malo ai faiva. Faafetai i le Atua i le filifiliga. Aemaise ai o le tulai mai i le 
taitaiga a le Afioga i le Palemia. O ai lenei tagata, tama lafulafua tama 
seugogo e faatauvaa ma le vaivai. Ao la outou tapuaiga ua ae malo ai faiva. 
Ua ou tau atu i le tusi faitau aso o le aso lenei a le ekalesia EFKS. O lo o sau 
ai le autu fai mai. “O lo o lumanai mea e sili atu”, o le Filipi e 3 o lo o aumai 
ai upu ia. “Le au uso e, ou te le manatu ua ou maua, ao le mea e tasi ou te faia 
ou te faagalo i mea ua tuanai ou te momoe punouai foi i mea o lumanai.” O le 
manatu o se luitau taua lea aemaise o lenei Palemene. E momoli foi le agaga 
faafetai, i le Afioga i le Taitaifono, o le Komiti faafoe aemaise o Pule Sili o 
Pulega ma le aufaigaluega o e sa matou galulue faatasi. LTA, Faapotopotoga 
o vaa, Pulega o Uafu ma taulaga. O le Faalapotopotoga Malosiaga tau eletise, 
Pulega o le Suavai ma le Matagaluega o    Galuega Felauaiga ma Atinae 
eseese. Malo finau malo tauivi. O nei mafaufauga na fai mai, the best 
performance for tomorrow is doing your best  today. O le lumanai manuia mo 
taeao o le faatino o le mea silisili i le aso. A lelei nei e lelei le lumanai. A 
lelei ona tapena nei, e lelei le agai i luma. Faamalo i le faigamalo ma 
fuafuaga mamao mo le manuia o le lumanai.  

Tulafono Tau Faaofi o le Faatatauina o Tupe Faaopoopo (Nu.1) 
2015/2016 – felafolafoaiga faaauau i luga o le faitauga faalua 

 
  E avea foi lenei avanoa ou te faafetai ai i lau Afioga i le Fofoga Fetalai, 
malo toa malo le faapalepale. E talitonu lava o le Atua e maua ai le malosi, e 
faatino ai ou tiute ma galuega. Faamalo foi i lau Afioga i le Taitai o le Itu 
Agai, lau Afioga Palusalue Faapo II, o lou uso a faipule mai Safata. Faamalo 
i le vaega a le Tautua. E tele lava taimi sa  feupuupuai ai. E leai, ou te le i oo i 
se ooooga ou te tali atu. O le tulaga faaminisita ma mataupu e laga mai, ona 
taumafai lea e faamalamalama vaega ia. O nisi foi vaega sa ave tele lau 
faaaloalo i lau Afioga, ae ou faalogo atu ua siisii le tai ma ua i ai ni faaletonu, 
ou te le manao ou te nofonofo a o e tigaina. Ona ou taumafai lea ou te 
faatoese. Ua tele ina ou faatoese i totonu o lenei Maota, o le faaaloalo lena. A 
o lea lava ou te faatali, o le a le taimi e te faaaloalo mai ai ia te au. O le tulaga 
o lenei aso ma le tatou Fonotaga, ia alofagia e le Atua, ma aumai manu. Ua 
ou manatua le mavaega a Tuitele ia Lilomaiava i le motu o Salaia. ‘Alu ma 
lou faasisina lea, ia e folau i lagima ‘aua ne’i laga se peau vale ae ia laga peau 
matamata loloa.’ Faamanuia tele le Atua.  
 
 

TOLOPOINA 
 

  FOFOGA FETALAI:  Ua logo faatutuila lo tatou Maota i le saunoaga a 
lau Afioga i le Minisita mo Atinae tetele a lo tatou Malo. E le gata foi ao 
faatasi lo tatou Maota nei e momoli atu le faamalo i lau Afioga. E leaga o le 
tasi lenei o Matagaluega sa matou fa’i ma lafo atu. E leai se faipule e tasi e le 
i fai atua se manao i lau Afioga. E le taia i fale so matou lagona. O a foi 
tulaga o saunoaga i lenei lima tausaga, e amata loa le tatou Tala i le Tupe, 
tagi loa. E oo mai lava i le taeao lenei o fetagisi atu. Fai mai e a, e tele le 
faatuatuaga ua avatu  e le Palemia ma le Kapeneta i lau Afioga i ou tauau. E 
tauave ai le galuega. Ma e le itiiti e le lilo e le lanu se matou tala. O galuega 
ua faatino, faamasino Samoa.  
  O lea foi ua e faafetai e ala i galuega a lou itumalo, amuia Safata. Ua 
molimau nisi itumalo o lea lava e tali le faatuatuaga o saunoaga e le uma le 
fai aso o le Alii. O nei aso i le lua va faafeagai ai ma le Afioga i le Taitai o le 
Itu Agai, ave lea i uta. O oulua e tasi le toala faaautama na lua o mai ai i le 
lalolagi lenei. Ae puipui oulua i le lauga a Leulumoega. O lea foi e tapuai isi 
outou itu taulagi, aua le tatou va nonofo tolu le aiga Tauaana. Ia fai faatamalii 
le lua Faiga Palota. O oulua o aoao fesoasoani uma, ia au le Alii ma le 
filifiliga. O le palota e uma taeao, o le osiosia a nuu ma itumalo ma le osiga o 
aiga e fai i le tuugamau. Ia tumau le lagona lena. A tatou ave la le filifiliga a 
le Atua ave lena i uta.  
  Ua ou manatu le paia ma le mamalu o le tatou Palemene ua tatou taunuu i le 
siui o a tatou galuega i lenei aso. Ua ou lagona leaga o lea ua fai le tatou lafo 
faatu, e ui i se naunau atu, ona sa ou manatu e tatau ona pasi le tatou Tala i le 
Tupe i le afiafi lenei. Ae ua tele mea lelei o lenei afiafi, ua tatau foi ona outou 
vave i le fale e fai sina  malologa. Ae tatou saili malosi mo le aso a taeao.  

Tolopoina 
 
  Ona tatou o mai loa lea faauma le tatou galuega. A tatou taliu mai faasolo 
mai pea lea o tali a Afioga a Minisita, le Afioga i le Minisita mo Aoga, seia 
toe taunuu mai i le Afioga i le Palemia ma le tali faaiu a le tatou Malo, 
iloiloga auiliili ona tatou malolo ai lea i nisi o Tulafono tuua, faitau faatolu 
ma le iloiloga auiliili, faitauga faalua ma nisi o Tulafono faitau faanatinati.  
  Ona ou manatu ai lea le Palemene o Samoa, i lenei itula afiafi e momoli atu 
lau faafetai ma le faamalo. Malo le onosai malo le usufono, malo le tali 
manao i le tatalo atu a le Fofoga Fetalai ia lava pea la outou lavapapale i lenei 
aso ma le faasologa o le tatou galuega. O lea ua tea le itula e 9:00 ma e 
manatu ua lava lea galuega mo lenei aso. Faafetai le onosai ma le faamalolosi 
mai i le tatou Fono. Tatou tatalo i le Atua e taitai lo outou soifua i le aso a 
taeao, faaauau ai la tatou galuega. Faapai atu foi i le tapuaiga a Samoa, o sa 
ma faiga o Samoa le atunuu, e manatu o lea ua sauni o outou tofaga i le leva o 
le afiafi. Ae ua galulue pea lau Palemene, e faapena le valaauina o matou 
tagata e tauave le galuega aua se lelei ma se manuia mo Samoa a taeao.  
  Faafetai tatalo faafetai tapuai mai. Faafetai atu foi i le paia ma le mamalu o 
sasao nei i le tatou Maota i tupu ma ee, tamalii ma failauga, faletua ma tausi. 
O Faauluuluga o Matagaluega, Faalapotopotoga a le Malo, talosia le aso a 
taeao e taitai i ai lo outou soifua manuia. A o le i faaiuina la tatou Fonotaga, 
ou te tatalo atu i le sui usufono mo Faasaleleaga Nu. 3, o lau toe tatalo lenei a 
o le i faataapeina le tatou Fono. Ia aumai le Mana o le Atua e taitaiina ai le 
paia ma le mamalu o le Palemene i aso o totoe. 
 
 
  Na tolopo Taualumaga a le Fono Aoao Faitulafono i le itula e 9:20 i le po 
seia aulia le itula e 9:00 i le taeao, Aso Tofi 28 Ianuari 2016. 
 


